
გამოდის
 თვეში ორჯერ

სოსო სიგუა 
სცენა წარმოადგენს რკინიგზის სად-

გურს. ბაქანზე დგას მატარებელი და 
ერთადერთი, თეთრად აფეთქებული 
ალუბლის ხე.

ჰაერში გაზაფხულის სურნელი ტრი-
ალებს.

სცენაზე შემოფრქვეულ თეთრ 
კვამლს სულთა სამეფოში გადავყა-
ვართ. 

მატარებლიდან ჩამოდიან ხელჩან-
თიანი თეთრსუდარაში გახვეული მიც-
ვალებულები და იქეთ-აქეთ გამალე-
ბით მიმოდიან. ჩამოვაგონდა პიერის 
მთავარი გმირიც – გოჩა კალაძე. იგი 
ავანსცენაზე გამოდის და მაყურებელს 
მიმართავს:

„მეუბნებიან რამე გაიხსენეო. მე გა-
სახსენებელი არაფერი მაქვს. გახსენე-
ბა მხოლოდ იმისი შეიძლება, რაც და-
გავიწყდა. რასაც თქვენ აქ იხილავთ, 
ჩემი ტანჯული ცხოვრებაა. გთხოვთ, 
დაივიწყოთ, რომ თეატრში ხართ. 
თეატრში გამოგონილი სიყვარულები 
და გამოგონილი ტრაგედიებია. თეატ-
რში ჩვეულებრივ თამაშობენ. ადგება 
ხუთი წუთის წინ სცენაზე მოკლული 
მსახიობი, თავს დაგიკრავთ და თავი-
სი გზით წავა. მე არ ვთამაშობ, თამაში 
უკეთესადაც შეიძლებოდა”.

სცენის სიღრმიდან გაისმის სულის-
გამყინავი – „მამა!” გოჩა კალაძისკენ 
მორბის ჯარისკაცის შარვალ-ჩექმო-
სანი მაღალი, თეთრპერანგა, ცისფერ-
თვალა ბიჭი. „ბაჩა!” ჰყვირის ხმიან-
სხეულიანად აკანკალებული გოჩა და 
მაჟორული მუსიკის ფონზე მამა-შვი-
ლი ერთმანეთს გადაეხვევიან.

ასე ორიგინალურად იწყება მოზარდ 
მაყურებელთა თეატრის მიერ 2015 
წლის 11 დეკემბერს წარმოდგენილი 
რევაზ მიშველაძის პიესა „არ დამივიწ-
ყო”.

მონატრებული მამა-შვილის ჩემო-
დანზე ჩამოჯდომიდან და საიქიოში 
ეულად მცხოვრები ბაჩას პირველივე 
ფრაზიდან „დედა როგორ არის, დედა 
ხომ მარტო დარჩა?!” ომში დაღუპუ-
ლი შვილის მოფერებით ვერგამძღარი 
მამის პასუხიდან. „ნუ გეშინია, შვილო, 
დედაშენი მალე მიალაგ-მოალაგებს 
იქაურობას, ჩამოვა და აწი სამუდამოდ 
ერთად ვიქნებით” – დაწყებული, მე 
პირადად, ერთ მაყურებელს, მთელი 
სპექტაკლის მანძილზე თვალზე ცრემ-
ლი არ შემშრობია.

ვერ დავმალავ ჩემს სენტიმენტა-
ლურ დამოკიდებულებას დიმიტრი 
ხვთისიაშვილის სპექტაკლის მიმართ 

და მკითხველს ამთავითვე უნდა გან-
ვუცხადო, რომ დიდი ხანია თავისი 
სცენიური სიმართლით, პრობლემათა 
მასშტაბურობით და მაღალი ლიტერა-
ტურული ღირსებებით არცერთ თეატ-
რალურ წარმოდგენას ასე არ ავუღელ-
ვებივარ.

სპექტაკლმა არა მარტო გაიმარჯვა, 
იგი ბოლო წლების ქართული თეატრის 
ჭეშმარიტ მიღწევად და აბსოლუტუ-
რად ყველა სახელოვანო კრიტერი-
უმით თეატრალურ შედევრად მიმაჩ-
ნია.

ასე ხდება, როცა თანამედროვე ლი-
ტერატურის კლასიკოსი მივა თეატრ-

ში და მას მასპინძლად დახვდება ახალ-
გაზრდა, მაგრამ საკმაოდ გამოცდილი, 
ჭეშმარიტი ნიჭიერებით გამორჩეული 
რეჟისორი.

დიმიტრი ხვთისიაშვილმა სამი წლის 
წინ ჩაიბარა დიდი ტრადიციების მქო-
ნე მოზარდმაყურებელთა თეატრი და 
იმთავითვე თავისი სტილი, თავისი რე-
ჟისორული ხელწერა დაატყო თეატრს.

მოზარდ მაყურებელთა თეატრის 
„მკვდრეთით აღდგომა” გარდა დი-
მიტრი ხვთისიაშვილის მკვეთრად გა-
მოხატული, პირდაპირ რომ ვთქვათ, 
ელვარე რეჟისორული ნიჭიერებისა, 
კიდევ ორმა გარემოებამ განაპირობა: 
პირველი ის გახლავთ, რომ თეატრის 
სამხატვრო ხელმძღვანელმა კარგად 
იცის ეროვნული მწერლობის ფასი, 
რეპერტუარს ქართველ დრამატურ-
გთა ნააზრევზე აგებს და სწორედ 
რომ იმ მწერალთა მოზიდვას ცდი-
ლობს, რომელთა შემოქმედებაც სამ-
შობლოს ჭირ-ვარამს ეხმაურება და 
პრობლემათა წყებით მართლაც რომ 
თანადროულია. მეორეც: დიმიტრი 
ხვითისიაშვილმა სწორად აუღო ალღო 

მაყურებლის სპეციფიკას. იგი ჩვენს 
მოზარდებს, მაინცდამაინც როგორც 
ბავშვებს, ენის მოჩლექით კი არ ელა-
პარაკება სცენიდან, არამედ სრულიად 
გაბედულად ამყარებს მათთან თანას-
წორის დამოკიდებულებას და ხვალინ-
დელი საქართველოს სრულუფლები-
ანი მესვეურები ამთავითვე შეჰყავს 
ქვეყნის დრამატული ბედის განსჯის 
წიაღში, რაც სარეცენზიო სპექტაკლის 
ფინალში ბაბუის მიერ შვილიშვილი-
სადმი ნათქვამი უაღრესად ამაღელვე-
ბელი ფრაზით გამოიხატა:

„დღეს უარეს დღეში ვართ, ბაბუ! 
ხომ ხედავ, სამშობლოს გვართმევენ! 

წინ უმძიმესი შავბნელი საუკუნეა... 
არ მემეტები ამ დაფლეთილ სამშობ-
ლოში გასაშვებად, მაგრამ სხვა გზა არ 
არის! აწი შენ უნდა სცადო! შენ უნდა 
უპატრონო ამ ჟამკარარეულ ქვეყანას! 
ვიცი, გაგიჭირდება, მაგრამ როდის 
იყო ქართველობა იოლი! გასწი, ბაბუ! 
არ დაიბნე! არ შემიშინდე! არ დამივიწ-
ყო!”

ვინც დიმიტრი ხვთისიაშვილის 
თეატრალურ მოღვაწეობას მეტნაკ-
ლებად იცნობს, დაასკვნის, რომ „არ 
დამივიწყო” ამ რეჟისორის შემოქმედე-
ბაში საეტაპო ნაწარმოებია. ეს სპექ-
ტაკლი ბატონი დიმიტრის რეჟისორუ-
ლი ოსტატობის მწვერვალად მიმაჩნია 
და გამორჩეულად იმის გამოც, რომ 
წარმოდგენაში ერთმანეთს გადაეჯაჭ-
ვა ქართული და მსოფლიო ფსიქო-სო-
ციალური პრობლემები.

და მაინც, რისი თქმა სურთ პიესის 
ავტორს და რეჟისორს? 

ნაწარმოების ცენტრალური პრობ-
ლემა უაღრესად ეპოქალური და ზო-
გადსაკაცობრიოა. კერძოდ? იგი მა-
ყურებლის წინაშე აყენებს ადამიანურ 

ურთიერთობაში ამ ბოლო დროს სა-
ვალალოდ შემოჭრილ სატკივარს – 
გულგრილობის პრობლემა რომ ჰქვია. 
გავუუცხოვდით ერთმანეთს, გაბა-
ტონდა „სხვისი ჭირი - ღობეს ჩხირის” 
თეორია. თუ თანაგრძნობის ხელი არ 
გავუწოდეთ ერთმანეთს, თუ გულთან 
არ მივიტანეთ ადამიანის ჭირ-ვარა-
მი, კაცობრიობას მარტოდ შთენილთა 
მოთქმა-გნიასი და სევდა წალეკავს. 
დღითიდღე მოდიდან გადის ქველ-
მოქმედება, პრაქტიციზმით დამტვე-
რილი გონება ჩვენი თანამედროვისა 
განკერძოებისკენ თავის ნაჭუჭში ჩაბ-
რუნებისკენ ისწრაფვის და ადამიანი 
დღითიდღე მეთავისედ იქცევა. ეს გახ-
ლავთ მიზეზი იმისა, რომ მსოფლიო 
უფრო და უფრო აგრესიული ხდება, 
თითქოსდა ორ ნაპირად გავიყავით. 
გუშინდელი ძმები გაღმა-გამოღმა 
დავრჩით და ერთმანეთისთვის ხმა ვერ 
მიგვიწვდენია.

სცენაზე ჩამომდგარია წუთისოფ-
ლის სიმბოლური მატარებელი და ამ 
მატარებლიდან ჩამოსული პერსონაჟე-
ბი მაყურებელს საკუთარი ავი ბედის, 
უკუღმა დატრიალებული ცხოვრების 
ჩარხის ამბავს უამბობენ. საერთო 
ჯამში კი ყველანი უყურადღებობას, 
გაგულგრილებას, მარტოობის სევდას 
უჩივიან.

გოჩა კალაძემ ბევრი იქიჩმაჩა, სა-
ღათას ძილისგან ერის გამოღვიძე-
ბის ზარებიც არაერთგზის დაარის-
ხა, მაგრამ მაინც ვერ მიაღწია, რომ 
მსოფლიო ერთხელ მაინც მიახედოს 
თავისი ბედდამწვარი ქვეყნის სატკი-
ვარისკენ. ქვეყნისა, რომელსაც დღი-
თიდღე უმოწყალოდ ღრღნის იმპერია 
და ისტორიულ მიწებს ყაჩაღურად 
სტაცებს. არა და არ მოინდომა მატყუ-
არა მსოფლიომ, რომ დიდი კულტურის 
მესვეურ საქართველოს ამ უძნელეს 
ეპოქაში მაშველი რგოლი გადაუგ-
დოს. ისე გაილია გოჩა კალაძის წუ-
თისოფელი, რომ ვერ ეღირსა თავისი 
პირქვედამხობილი სამშობლოს ფეხზე 
დადგომას. უნიათო, მშიშარა, არაფ-
რისმაქნისი მთავრობები ერთმანეთს 
ცვლიან, მაგრამ ერის სატკივარი ყვე-
ლას ფეხებზე ჰკიდია.

თამარ შავყულაშვილი – მოხუცი დე-
დაბერი შორეული ივრესკიდან გამოგ-
ზავნილ დეპეშას მთელი სპექტაკლის 
მანძილზე აღმა-დაღმა დაატარებს და 
კაცი ვერ იპოვა, თუ შემწეობას არ გა-
უწევს, დეპეშის ნამდვილობის დამტ-
კიცებაში მაინც რომ დაეხმარება. ყვე-
ლას თავისი თავი უჭირს, ყველა თავის 

სპექტაკლი ქვეყნის სატკივარზე

თე ა ტ რ ი

კაპიკიან საქმეზე 
დაცუნცულებს 
და აღარავის აინ-

ტერესებს „თამარაძალოს” 
გულში დანთებული ცეცხლი. 
ორმოცი წელია ომში წასულ 
ქმარს ამაოდ ელოდება თა-
მარ შავყულაშვილი. „ორმოცი 
წელი ველოდე. განა ლოდინი 
ბედნიერება არ არი”, გამოთ-
ქვამს დეპეშით სულაფორი-
აქებული ქალი და სიკვდი-
ლისწინ ერთადერთ სურვილს 
შეუპყრია: „უსათუოდ უნდა 
ვნახო ჩემი ლევანა. როგორ 
დაბერდა... ნეტა ჭაღარა თუ 
გაჰრევია იმ გრუზა თმაშია. 
ნეტა თუ მოუხდა სიბერე. უსა-
თუოდ უნდა ვნახო, ქა, თორემ 
სიზმრები შემშლის. ესეც არ 
იყოი, ცხრამეტი წლის ბიჭის 
სიყვარული ჩემს ასაკში სირ-
ცხვილია, ქა...” ადამიანები კი 
„თამარა ბებოს” გარშემო მი-
დი-მოდიან და არად დაგიდე-
ვენ წუთისოფლისგან დასეტყ-
ვილი ერთი კახელი დედაბრის 
სულის მდუღარებას.

კარპე გეწაძე სახელგანთ-
ქმული რაჭველ მეჯოგეთა 
უკანასკნელი მოჰიკანია. იგი 
რამდენჯერმე დააყაჩაღეს 
ხან ნამდვილმა აბრაგებმა და 
ხან აბრაგებზე უარესმა ხე-
ლისუფლებამ. ბოლოს, ღრმა 
სიბერეში ოთხმოცსგადა-
შორებული ჭარმაგი კარპე, 
თოხის მოქნევის და ჩახმახის 
გამოკვრის ძალა ჯერ კიდევ 
რომ შერჩენია, ერთი დილე-
მის წინაშე დადგა – იგი მარ-
ტო დარჩა. მარტო დარჩა 
კაცი, რომელსაც ხუთი შვილი 
და თერთმეტი შვილიშვილი 
ჰყავს. შვილები და შვილიშვი-
ლები ქუთაისში და თბილისში 
გაიკრიფნენ და მაღალმთიან 
სოფელში თავისი უზარმაზა-
რი დარდის ამარა დარჩენილ 
მარტოსულ მოხუცს იშვიათ-
ზე იშვიათად აკითხავენ. კარ-
პე გეწაძე ერთმა შვილების 
თვალსაზრისით ახირებულმა 
და თვით კარპეს შეხედულე-
ბით სრულიად ბუნებრივმა 
სურვილმა შეიპყრო – კიდევ 
ერთხელ წავიდეს ცხოვრების 
წრეზე, კიდევ ერთხელ სცა-
დოს, რომ მტერი არ გააცინოს, 
კერია არ გააცივოს, რათა მის 
ეზო-გარემოში მამლის ყივილი 
კვლავაც ისმოდეს.

მოურჩენელი სენისგან სა-
წოლს მიჯაჭვული ნელი კიდევ 
ერთი უსასოო მსხვერპლია იმ 
გლობალური გულგრილობი-
სა, რომელსაც ჩვენდასავალა-
ლოდ კაცობრიობა შეუპყრია. 
სამი წელი ებრძოდა ნელი 
ვერაგ ავადმყოფობას და 
რომ ვერას გახდა, ექიმთა თუ 
ექიმბაშთა ყველა მცდელობა 
რომ ამაო აღმოჩნდა, ნელიმ 
ფარხმალი დაჰყარა. მას ინვა-
ლიდის ეტლით ფანჯარასთან 
მისვლაც აღარ უნდა, რომ თა-
ვის საქმეებზე მიმოცუხცუხე 
ადამიანებს თვალი შეავლოს. 

საშინლად აღიზიანებს კითხვა 
„როგორა ხარ” და სავარაუდო 
(ხშირად ყალბი) შეხმიანება 
„დღეს უკეთესად გამოიყურე-
ბი”. მან კარგად იცის, რომ „აღ-
არასოდეს იქნება კარგად” და 
ამიტომაც ამ ცხოვრებასთან 
(სადაც, როგორც თვითონვე 
ფიქრობს: ქმარ-შვილსაც მოს-
წყინდა) ანგარიში გასწორებუ-
ლი აქვს.

... და ამ დროს ნელის მწარე, 
ტანჯულ ცხოვრებაში მცირე-
ოდენი იმედის სხივი გაკრთა. 
ამ სხივს მისთვის სრულიად 
უცნობი მოქალაქე გოჩა ჰქვია. 
ჯერ იყო და ნელიმ ნებისმიერი 
ტელეფონი აკრიფა, რომ ვინ-
მესთვის ეთქვა: „ბოდიშს გიხ-
დით, მე თქვენ არ მიცნობთ... 
მე ვკვდები...  ჩაიწერეთ, გე-
თაყვა, ჩემი ნომერი და ხვალ 
დილით დამირეკეთ. თუ არ გი-
პასუხეთ, მკვდარი ვიქნები და 
პოლიციას შეატყობინეთ. სას-
წრაფო დახმარების იმედი არა 
მაქვს. თავი მომაბეზრეს...” ამ 
ზარმა გოჩას მოსვენება და-
აკარგვინა. ცდილობს ხშირი 
შეხმიანებით სასოწარკვეთი-
ლი ქალი ცხოვრებისკენ გა-
მოაბრუნოს.

როგორც ხედავთ, რევაზ 
მიშველაძის მახვილ თვალს არ 
გამორჩენია არც ერთი სოცი-
ალური ფენის წარმომადგენე-
ლი. დაწყებული ოთხმოცსმიღ-
წეული გოჩა კალაძით, მისი 
თორმეტი წლის შვილიშვი-
ლით დამთავრებული, ყველა 
ასაკის პერსონაჟი ცხოვრობს 
სცენაზე და თავის სათქმელს 
ამბობს. თვითოეულ მათგანს 
– მკვეთრად განსხვავებულებს 
ხასიათით და საქმიანობით, 
აერთიანებს საერთო სიმბო-
ლური გამა; – ჩვენ გარემო-
ება ხელს გვიშლის მშვიდნი 
ვიყოთ... ჩვენი სულიერი აფო-
რიაქება და ზოგჯერ აშკარა 
ტრაგედიაც იმან გამოიწვია, 
რომ ვერა და ვერ მოეწყო 
მსოფლიო ისე, როგორც კეთი-
ლი ნების ადამიანებს გვსურს. 
გულცივობამ, გაუტანლობამ 
დაისადგურა ირგვლივ. ერთ-
მანეთს აღარ ვენდობით, ერთ-
მანეთისა არა გვჯერა. გამო-
გონილი ბარიერებით სულს 
ვუმწარებთ ისედაც ნერვებ-
დაძაბულ თანამედროვეთ. 
ამიტომაც ნელ-ნელა ვიძირე-
ბით გულგრილობის ჭაობში 
და ერთმანეთისთვის ხმა ვერ 
მიგვიწვდენია. გაივსო ქვეყანა 
გულდაკოდილი, სულიერად 
ტრავმირებული ადამიანებით. 
ამ ძირითადი სათქმელის მაყუ-
რებლამდე მიტანას და ლამის 
ჩიხში შესულ პერსონაჟთა შო-
რის ურთიერთობის ისე გარკ-
ვევას, რომ ირგვლივ მეტმა სი-
ნათლემ, ნდობამ, სიყვარულმა 
დაისადგუროს, ემსახურება ეს 
უაღრესად ემოციური სპექ-
ტაკლი.

დიმიტრი ხვთისიაშვილის სა-
სახელოდ უნდა ითქვას, რომ 

პიესა დადგმულია უზადო 
რეჟისორული ხელოვნებით. 
სხვადასხვა ჟანრული ბუნების 
და განწყობილების ეპიზოდე-
ბი ისე ოსტატურად ენაცვლე-
ბიან ერთიმეორეს, რომ სპექ-
ტაკლში ვერ იპოვით ვერცერთ 
ე. წ. ცარიელ ადგილს. ეს იმას 
ნიშნავს, რომ უაღრესად მო-
წესრიგებულია სპექტაკლის 
კომპოზიციური მხარე, ხოლო 
რაც შეეხება რეჟისორულ მიგ-
ნებებს, იგი მთელი წარმოდგე-
ნის მანძილზე თვალშისაცემია 
და რეჟისორის დახვეწილ ხელ-
წერაზე. მაღალ პროფესიონა-
ლიზმზე მიგვანიშნებს.

საოცარი სინქრონულობით, 
სიტყვისადმი ნატიფი, იუვე-
ლური დამოკიდებულებით 
გამოირჩევა მსახიობთა ანსამ-
ბლი. სპექტაკლში არაერთი, 
მკვეთრად ინდივიდუალური, 
სწორედ რომ გამორჩეული 
სცენიური სახე-ხასიათია, მა-
ყურებელს რომ სამუდამოდ 

დაამახსოვრდება.
კიდევ ერთხელ გაგვახა-

რა ქართული სცენის ნაცად-
მა ოსტატმა პავლე ნოზაძემ 
(გოჩა კალაძე), რომელმაც 
სხვა სპექტაკლებიდანაც რე-
ვაზ მიშველაძის პერსონაჟე-
ბის დიდებული შესრულებით 
არაერთგზის დაგვამახსოვრა 
თავი. იგი ცხოვრებისაგან საკ-
მაოზე მეტად ნაჯანჯღარევ, 
ჭირგამოვლილ, ბრძენ მოხუცს 
თამაშობს, რომელსაც პირადი 
ტრაგედიის მიუხედავად ხვა-
ლინდელი დღის რწმენა ჯერ 
კიდევ შერჩენია.

ახლა, როცა 2015 წლის 
თეატრალური სეზონი დასას-
რულს უახლოვდება, უკვე შეგ-
ვიძლია შევაჯამოთ ქართული 
თეატრის ერთი წლის მოსავა-
ლი და, თუ კადნიერებაში არ 
ჩამომერთმევა, წლის მანძილ-
ზე დრამატულ თეატრებში 
დადგმულ სპექტაკლებს მეტ-
ნაკლებად ვიცნობ, თუ ჩემი 
როგორც კრიტიკოსის აზრი 
რაიმედ ღირს, გავბედავდი და 
2015 წლის საუკეთესო სპექ-
ტაკლთა შორის „არ დამივიწ-
ყოს” დავასახელებდი, ხოლო 
საუკეთესოდ შესრულებულ 
როლთა შორის ნინო ლეჟავას 
მიერ ამავე სპექტაკლში შეს-
რულებულ ნელის როლს.

ინვალიდის ეტლს მიჯაჭვუ-
ლი ავადმყოფი ქალის როლს 
უნიჭიერესი ნინო ლეჟავა 
ისეთი შინაგანი წვით, მხატვ-
რული გულწრფელობით და 
ექსპრესიულობით ასრულებს, 
რომ ეს პერსონაჟი, მიუხედა-
ვად იმისა, რომ ფიზიკურად 
სტატიკურ მდგომარეობაშია, 
მთელი სპექტაკლის ცენტრა-
ლურ პერსონაჟად, ჭეშმარი-
ტად ძლიერ ქალად ქცეულა 
და ეს უმთავრესად ქალბატო-
ნი ნინოს დამსახურებაა, ძირი-
თადად სწორედ ნინოს სახეში 
ფოკუსირდება პიესის ძირი-
თადი იდეა: „ადამიანებო, იყა-
ვით უფრო გულლმობიერნი, 
კაცს განსაცდელში ნუ მიატო-
ვებთ”. მაყურებელი უმძიმე-
სი სენით შეპყრობილი ნელის 
თითოეულ უაღრესად მტკივ-
ნეულ მოძრაობაში გრძნობს 
სცენიური სახის დინამიურ 
გრადაციას. ნელი თავიდან 
სასოწარკვეთილი, სიცოცხ-

ლეზე ხელჩაქნეული ქალიდან 
ჩვენს თვალწინ გარდაიქმნება 
და ცხოვრებისაკენ მისი ნაწი-
ლობრივ მაინც შემობრუნე-
ბას, იმ გარემოებას, რომ ავად-
მყოფი თავის თავში ძალას 
პოულობს, რათა ყურადღებას 
ყურადღებითვე უპასუხოს, 
ნინო ლეჟავა ბრწყინვალედ 
ართმევს თავს.

მრავალჭირგამოვლილი მო-
ხუცი მეჯოგის, მართლაც რომ 
კერპი კაცის, კარპე გეწაძის 
როლს სპექტაკლში მონაცვ-
ლეობით ორი მსახიობი ასრუ-
ლებს - ნუგზარ ყურაშვილი 
და ვახტანგ ახალაძე. ნუგზარ 
ყურაშვილმა ამ ბოლო დროს 
სხვადასხვა თეატრების სცენა-
ზე განსახიერებული მხატვრუ-
ლი სახეებით კიდევ ერთხელ 
გვაგრძნობინა თავისი ნიჭის 
ელვარება და მსახიობური ინ-
დივიდუალობა. იგი თანდათან 
ყალიბდება დრამატულ–ტრა-
გიკოსად და რეჟისორებს ამ 
მიმართულებით მისი უფრო 
ინტენსიურად გამოყენების-
კენ მოვუწოდებ. კარპე გეწა-
ძის როლში ეს ორი მსახიობი 
ერთმანეთს ავსებს, რამდენა-
დაც თავისი სოციალური ყო-
ფისგან გამომდინარე, ეული 
ცხოვრებისგან გაბრაზებული 
და თავისი პრინციპების ჯი-

უტად დამცველი „მარტოხელა 
მგელია” ნუგზარ ყურაშვილის 
კარპე, იმდენად თბილი და კო-
მუნიკაბელური, მაგრამ საჭი-
როების შემთხვევაში ფრიად 
კატეგორიული გახლავთ ვახ-
ტანგ ახალაძის კარპე.

სპექტაკლის მდინარებაში 
ორგანულადაა ჩართული უბ-
რალო კახელი ქალის თამარ 
შავყურაშვილის მონოლოგი. 
ეს მონოლოგი იმდენად შთამ-
ბეჭდავადაა დაწერილი, რომ 
მაყურებელი დასაწყისიდანვე, 
თანაგრძნობით იმსჭვალება 
ლოდინით გაწამებული დე-
დაბრის ბედისადმი, რომელ-
საც მხოლოდ სამი დღე ჰყავდა 
ქმარი და ახლა ღრმა სიბერეში 
ერთადერთ ნუგეშად ივრესკი-
დან მოულოდნელად მოსული 
დეპეშაღა დარჩენია. რაოდენ 
კოლორიტულ, ღრმადდასა-
მახსოვრებელ სახეებს ჰქმნიან 
ამ როლში ნაირა გელაძე და 
ლელა მახნიაშვილი. მათი და-
მოკიდებულება სიტყვიერ 
მასალასთან, კუთხური კი-
ლო-კავი, შინაგანი სიძლიერე 
და ერთხელდასამუდამოდ ჩა-
მოქნილი ჯიუტმაჟორულობა 
თავს სამუდამოდ გამახსოვ-
რებთ.

ცალკე აღნიშვნის ღირსია 
გოჩა კალაძის ორეულის (სა-
შუალო ასაკის გოჩა) შთამბეჭ-
დავი სახის შემქნელი ვახტანგ 
ნოზაძე. შეიძლება თამამად 
ითქვას, რომ ვახტანგ ნოზა-
ძე, როგორც მსახიობი ჩვენს 
თვალწინ დღითიდღე იზრდე-
ბა და სეცნიური ოსტატობის 
ახალ სიმაღლეებს იპყრობს. 
ვახტანგ ნოზაძის გოჩა ტემ-
პერამენტით, უაღრესი ყუ-
რადღებიანობით და ხასიათის 
სიძლიერით ფრიად გამორჩე-
ული ცენტრალური ფიგურა 
გახლავთ სპექტაკლისა.

„არ დამივიწყოს” წარმა-
ტებას მნიშვნელოვანწილად 
უწყობენ ხელს ბაჩას როლის 
შემსრულებლები შალვა ანთე-
ლავა და ვანო დუგლაძე. უშუ-
ალო და ბუნებრივია ირაკლი 
ხვთისიაშვილი შვილიშვილის 
როლში.

თანამედროვე თეატრისთ-
ვის ხელმისაწვდომი ტექნი-
კური საშუალებებით პიესის 
ქვეტექსტის სადა, მაგრამ 
შთამბეჭდავი მხატვრული ან-
ტურაჟით, განწყობილებას 
მისადაგებული მუსიკალური 
ელფერით და ეროვნული სა-
ცეკვაო ფოლკლორისადმი ერ-
თგულებით ხასიათდება ნინო 
ჩიტაიშვილის (მხატვრული გა-
ფორმება), ალექსანდრა ლორ-
თქიფანიძის (მუსიკა) და ანანო 
სამსონაძის (ქორეოგრაფია) 
ნამუშევრები.

კიდევ ერთხელ მთელი პასუ-
ხისმგებლობით უნდა დავასკვ-
ნა, რომ ქართულ თეატრალურ 
კულტურას დიმიტრი ხვთიაშ-
ვილის „არ დამივიწყოს” სახით 
კიდევ ერთი შედევრი მიემატა.

კრძალვითა და მოწიწებით, ცოტაოდენი შიშის 
გრძნობით ვიწყებ ბატონი რეზო სტურუას გასა-
ოცარ ლექსთა კრებულის  განხილვას, რადგან მას 
თავს ერთვის პროფესორ თემურ ჯაგოდნიშვილის 
გასაცვიფრებელი წინათქმა, რომლის მსგავსი 
მრავალი წელია არ წამიკითხავს. ამიტომ ვეძებ 
სიტყვას „სტიმულატორს”, სიტყვას იმედიანს, რომ 
შევანივთო ერთმანეთს, ფრაზებად ჩამოვქმნა და 
სათქმელი ლამაზად ვთქვა. მართალია, ეს სათქმე-
ლი არ იქნება ლიტერატურული შედევრი, მაგრამ 
გულწრფელობის გამოხატულება კი ნამდვილად 
იქნება.

მაშ ასე... რიგითი მკითხველი კვლავ მოწიწებით 
ვფურცლავ ლექსთა თავშესაფარს. რა ლამაზად 
მოგვმართავს მე, შენ, ჩვენ, ანუ მკითხველს, პო-
ეტი:

„შენ ხომ არ იცნობ ამ ლექსებს,
ტალღის ქეჩოზე ბინადართ,
ახლა გაიგებ ეს სული,
როგორ წვალობდა, ბრდღვინავდა”.
პოეტი გვენდობა და ჩვენს სამსჯავროზე გა-

მოაქვს შინაგანი განცდით შეძრული სული. დიახ, 
ეს წიგნი ავტორის სულიერი სარკეა, რომელმაც 
მე, –  მკითხველს, საკუთარი სულის ტკივილი და 
სიხარული გამახსენა, რამეთუ ყველა ბგერა, სიტყ-
ვებადქცეული, შემდეგ ფრაზებად აკინძული, ფარ-
თო სპექტრით გადმოსცემს ადამიანის სულიერ 
განცდებს, სიხარულს, სიყვარულს, სასოწარკვე-
თას, აღმაფრენას, გულისტკივილს, სულის ზეიმს 
და ეს ყველაფერი პოეტის სულის უმწიკვლობაზე 
ღაღადებს.

კარგად არის მიგნებული და აქცენტირებული ის 
არსებითი ნიშნებიც, რაც ავტორის პოეტურ ქმნი-
ლებებს ამკობს და ამკვიდრებს; განცდების გამჭ-
ვირვალობა, პოეტის სინდისის ხმა, მისი ეთიკური 
სული, ზნეობრივი პათოსით დამუხტული ბწკარე-
ბი:

„სულს დაგიფიცებს მრავალი,
მიკოცნის შუბლს და ხელებსო,
გულს სჯერა ამ ერთგულების,
ჭკუა კი ვერ იჯერებსო”.
ასე მგონია, ბატონო რეზო! ეს ლექსი თქვენებრ 

სულსპეტაკ ადამიანებს მიუძღვენით. მე კი ვაგრ-
ძელებ ექსკურსს ლიტერატურული მარშრუტით. 
ვისი ხსოვნიდან ამოიშლება თუნდაც ეს ლექსი, 
სადაც პოეტების მეფე გალაკტიონი გყავს გაღ-
მერთებული:

 „გალაკტიონის ნაფეხურებზე,
მარტი რომ მარტობს თავქარიანი,
ცოტა არ იყოს, უხერხულია,
ლექსს შეეჭიდოს ადამიანი”...
თქვენს შესაშურ თავმდაბლობაზე ღაღადებს ეს 

სტროფი, ბატონო რეზო.
ლიტერატურის მარშრუტი კვლავ მიხმობს... 

ლექსთა თემატიკა მრავალფეროვანია, მდიდარია 
ფერთა პალიტრით. ამ ფონზე პოეტისათვის უპირ-
ველესია პატრიოტული გრძნობების გამოხატვა: 
„დედულ-მამული” – ორი საძირკველია, შეურყევე-
ლი, დასაფიცარი. ვის არ აუტოკებს გულს მშობ-
ლიური მიწის სიყვარული. როგორი კრძალვითა 
და რუდუნებით ესიტყვება პოეტი ციხე-კოშკებს, 
ტაძრებს – საქართველოს განძეულთ. რა ამაღლე-
ბული სიამაყითაა დაწერილი ლექსი „მე ქართველი 
ვარ”. ეს არ არის მხოლოდ რიტმების დაურღვევე-
ლი წყობა, ეს არ არის მარტო ისტორიული ღირე-
ბულებების შეხსენება, ეს არ არის ფსევდო-პატრი-
ოტიზმი. ეს ლექსი ჩემს სულში ჰიმნად აჟღერდა, 
კვლავ შემახსენა ჩემი ქართველობა და ათასჯერ 
გადამიკითხა შეგონებანი, რომ „ძალა ჩვენი გორგა-
სალის ხმლით ალესილია”, „გონი ჩვენი რუსთავე-
ლის სიბრძნით გალექსილია”, „ღირსება ჩვენი დიდ-
გორის ცამდე აწეულია”, „ნიჭი ჩემი ვაჟას აკვანში 
დარწეულია”, „სული ჩემი ილია მართლის დალოც-
ვილია”, „ოცნება ჩემი გალაკტიონის გალექსილია” 
ან კიდევ „სად მესმის ენა ქართული, სად შავლეგოს 
მღერიან”, „სად ფეხზე ხვდება ალიონს მამულზე 
ფიქრი მღვიძარი”, „სიყვარულით რომ მელიან, კა-
ცის გული ხომ ღვთის არის”, „ჩემი სამშობლოც ის 
არის”.

სამშობლოს სიყვარულით წვდება მისი კალამი 
ცა ფირუზ, ხმელეთ-ზურმუხტოვან საქართველოს 
მრავალ კუთხეს:

„ჩემო ძმობილო სვანებო,
ისიც გეყოფათ ერთსოფლად,
სამყაროს მზე რომ მოსტაცეთ, 
და თქვენ დაისვით დედოფლად”.
ან კიდევ:
„მახსენდება გურია და 
გურულების პურის ჭამა,
დღესაც ყურში ტკბილად მესმის,
დამეწვიე, მოი, ძამა”.
ცისქვეშეთის სასწაულს უწოდებს პოეტი სამეგ-

რელოს:
„ნატვრა მოვისაკლისე,
სული მოვიბალახე,
მადლობა, რომ ცისქვეშეთის
სასწაული მანახე”.
რა ლამაზად უბნობს პოეტი ერთი ბწკარით კა-

ხელებისადმი მიძღვნილ ლექსში: აქ, „ყანწის პირზე 
შეისვენა მუზამ”.

იმერეთის ნიავსაც შეუხსენებია ბატონ რეზო-
სათვის თავი:

„სული უნდა მოვიშუშო,
შუბლი გავიღიავო,
მალე მოვალ, ჩამიხუტე
იმერეთის ნიავო”.
არც თუშ მეცხვარეს ივიწყებს მგოსანი:
„ცეცხლოვან ციდან ნატყორცნი 
მეხი იალაღს ბზარავდა,
მბორგავ მიწაზე იწექი,
შავი ნაბადი გფარავდა”.
ნატკენი, ნაჭრილობევი გულის გამოძახილია 

ლექსი „აფხაზ ძმას” – „მე და შენ ძუძუმტეობას, 
დღესაც თავს ესხმის მავანი”.

თუმცა აქვე პოეტს ოპტიმიზმით ათქმევინებს:
„და მაინც მჯერა ქვაყრილზე,
სადაც სისხლია შემხმარი
მზეს მოდრეკს, ნაპირს მიაღწევს,
დაღლილი თარაშ ემხვარი”.
როცა პოეტის კალამი მზიურ აჭარას ეხება, 

მაშინ გადამდებია ბატონი რეზოს გრძნობები. 
აქ ვერანაირ ლიტერატურულ ტერმინებს ვერ 
მოიხმობ პოეტის განცდების გამოსახატავად. 
აჭარის მარგალიტს ბათუმს ასე უგალობს პო-
ეტი:

„აქ ქუჩაც კი გეგებება სიყვარულით
მასპინძლობას ყვავილებიც ჩემობს
სხვა რა გინდა, რა სიკეთე უკეთესი
თუ სადმეა, მითხარ, ძმაო ჩემო”.
ბათუმში დარწეულა პოეტის აკვანი, ბათუმში 

დარბოდა მისი ბავშვობა. სიყრმე-სიყმაწვილეს კი 
იმთავითვე მყარი, ნათელი ნაბიჯებით გადაუდ-
გამს ცხოვრების სავალ გზებზე ფეხი, ეს გზა თურ-
მე პოეტის მომავლის სახელოვან კონტურებს ხა-
ტავდა, ამიტომაა გამორჩეულად ალალმართალი 
მისი ლექსი „შეხვედრა ბათუმთან“:

„აქ ბედს მინდობილ იალქნის 
და ჩემი სიყრმის გენია,
ტალღის უნაგირს შეზრდილი
ჩემი ბიჭები მელიან.
აქ რომ გინდოდეს ვერ შეძლებ
უყურო მზეს და გონიოს,
და შენ ერთი მზე საკუთრივ
გულში რომ არ იქონიო”.
ქართველებისადმი ასეთი სიყვარულის მატარე-

ბელ პოეტს გულში ლახვრად გასჩრია, როს მავან-
ნი გროშებზე ასხვისებენ ქართულ მიწას, სძაგს 10 
ლარისათვის დაჩოქილი ქართველი ვაჟკაცი. ასეთ 
სიცოცხლეს უჯობს ცოცხალს მიწა მიეყაროს:

„ვაი, იმ ქართველ ვაჟკაცს და
ვუი, იმ ვაიჩოხოსანს,
დილიდანვე რომ მზადაა,
ათ ლარად დაიჩოქოსა”.
ორი ურთიერთსაწინააღმდეგო გრძობა ერთად 

დაუფლებია პოეტს; იგი სიამაყით წერს, რომ სარ-
კმლიდან ხედავს ათასწლეულის წინანდელ ქართ-
ველს, დღევანდელი რეალობით შეჭირვებული კი 
ამბობს: სარკმლიდან მთას რომ ვუყურებ, ქართ-
ველს ვხედავ და ვერ ვხედავ მართვეს”.

ბუდემოშლილ ქართველ ემიგრანტთა ტკივილი-
ანი ნოსტალგია გულში ხანჯლად გაუტარებია ბ-ნ 
რეზოს:

„მესიზმრა ჩემი აკვანი
თითქოს ერთხელაც ირწაო,
ძვლებს მაინც შენთან მოვიტან,
ჩემო მშობელო მიწაო”.
უცხო მიწაზე დაკრძალულ სახელოვან ქართვე-

ლებს მარადიულ ხსოვნას პირდება პოეტი:
„გული გაგიხსენ საფლავად, რადგან
ჩემი გულია შენი მთაწმინდა!”
და მე, – მკითხველს – მწამს და მჯერა, რომ ბ-ნი  

რეზო დანაპირებს შეასრულებს, რადგანაც უფ-
ლისადმი კრძალვა, უფლისაკენ ფიქრით სავალი 
გზა, მასთან მიახლოება ჭეშმარიტი მართლმადი-
დებლის წმინდათა-წმინდა მრწამსია. და ეს თემა 
მის შემოქმედებაში კლასიკური თემაა. ამის დას-
ტურია ლექსი „უფალო, შემაძლებინე”, სადაც პო-
ეტი ზეაპყრობილი მზერით ეაჯება ღმერთს, რომ 
შეისმინოს მისი ვედრება: „უფალო, შემაძლებინე 
მეტკინოს სხვისი ტკივილი”, „უფალო, ფეხი დავ-
ბანო კეთროვანს”, „ობლად არ დამრჩეს მიშველე, 
უფალო, სხვისი ცრემლები”.

რა ამაღლებული და ამაღელვებელი ეპიზოდი 
გვამცნო პოეტმა ქართველთათვის სალოცავი, 
უწმინდესი და უნეტარესი პატრიარქის, ილია II-ის 
ბიოგრაფიიდან ლექსში „იქ, დარიალის ვიწრო კა-
რებთან” თურმე „თეთრი მოხუცი, თეთრი ცრემ-
ლებით” თავისი წინაპრის შიოლას ძეგლს კოცნიდა 
და ტიროდა. ამ ფაქტმა ნეტარი მდუმარე თრთოლ-
ვით, სულის სარკეზე აცახცახებული ხელით დაწე-
რა რეზო სტურუამ შემდეგი სტროფი:

„ანგელოზებმა მარწმუნეს ძლიერ
რომ არ ვიყავი მე ერთადერთი,
ვისაც ტკიოდა ის სატკივარი
და სწამდა რომ მას გზავნიდა ღმერთი”.
როგორც ყველა ჭეშმარიტი ქართველისათვის, 

ბატონ რეზოსათვის დედის ნათელი და ღვთაებ-
რივად ამაღლებული სახეა უპირველესი. მშობლის 
უსაშველო მონატრებითაა დაწერილი ბწკარები 
ლექსში „დედას”.

„იმ თვალებში ჩამახედა,
ამ ხნის უნახავი,
ერთი ჩია სუსტი ბიჭი,
გმირი რომ ვიყავი”.
ამ ლექსში პოეტი აბაიბურებს გამოთქმას, რომ 

დრო ყველაფრის მკურნალია:
„მენატრები და დარდი დამძიმდა,
ვერ მოვიცილე სევდა,
დრო სულ ყველაფრის მკურნალიაო,
არ დაიჯერო, დედა”.
დედასთან ერთად, მამასაც ეხმიანება იგი! – 
„დედა, შენს სიყვარულში,
კიდევ მეტად ვრწმუნდები,
მამა, შენთან მოვდივარ,
ბავშვობაში ვბრუნდები”.
როგორ ლამაზად ანაწილებს სიყვარულს, გუ-

ლის სითბოს ბატონო რეზო. სიყვარულთან ერთად 
თაყვანსა და პატივს მიაგებს იგი ღირსეულ ადამი-
ანებს. რა ამაღლებულად იკითხება ლექსი, რომე-
ლიც პოეტმა თავის პედაგოგს, პროფესორ ივანე 
ხუხუნაიშვილს მიუძღვნა:

„შენი ლოცვა სულ გზას მინათებდა,
და მისი მადლით ბევრსაც ვეწიე
ვწუხვარ, ასაკში რომ გაგისწარი,
სიკეთეში კი ვერ დაგეწიე”.
ხშირად, დიდი პოეტებისათვისაც კი მიუწვდო-

მელი ხდება დიდი მშვენიერების სიტყვებით აღწე-
რა. ბ-ნ რეზოს პოეზიაში ვგრძნობთ, რომ ავტორს 
ემარჯვება ბუნების სურათების ხატვა. საამისოდ 
მას აქვს ხატოვანი ლექსიკისა და ფრაზის გრძნო-
ბის უნარი. ასე მგონია, მგოსანს პოეზიის კალამი 
კი არა, ფერმწერის ფუნჯი ხელთ უპყრია და ტი-
ლოზე ქმნის ფერწერულ ლექსებს:

„მდელო წამოიშალა,
ნაირ-ნაირ ფერებად,
სული ხარობს, ლურჯი ცა
ნაზად რომ მეფერება”.
მინდვრის დედოფალს, ცეცხლად აბრდღვი-

ალებულ, შავხალიან ყაყაჩოს მისეული შტრიხით 
ამკობს პოეტი:

„გალაღებულმა ყაყაჩომ,
ქარისგან განაწამები,
მოიხატა და დაიცხრო
წამწამები და ხალები”.
ეს ლექსიც განსხვავებული ნიუანსით მოუფარ-

დაგებია:
„მოლაჟვარდე ცის სივრცეში,
კამარა შეკრა ნიბლიამ,
ბალახს ძოვს, ნამის ცრემლები
რა საოცარი ხიბლია”.
ბატონო რეზო, ერთხელ და კიდევ მრავალჯერ 

გაგიმეორებთ, რომ თქვენი შემოქმედებით ხართ 
საოცრად გასაოცარი, რადგანაც კიდევ ერთი 
პოეტური წახნაგით გამაოცეთ, გამაბედნიერეთ, 
როგორც მუსიკოსი, ხელოვნებაზე უსამანოდ შეყ-
ვარებული. რა კარგად, მოქნილი ლაკონურობით 
ჩატიეთ ორ სტროფში დიდი სათქმელი ბ-ნ რო-
ბერტ სტურუაზე, ოლიმპოს მწვერვალის მაღლა 
გადასულ მის გენიალობაზე:

„ოლიმპოს ეკლიან გზაზე,
ბევრს უნდოდა რომ გაესწრო,
უფალმა შენ აგირჩია,
სწორუპოვარო მაესტრო,
„ვივა” ნიჭს, „ვივა” გენიას,
„ვივა” შენ, დიდო მაესტრო,
გული მწყდება რომ ამ ზეიმს,
შექსპირი ვეღარ დაესწრო”.
ისევ გაოცებული ვარ ბგერათა მუსიკალური 

ჰარმონიის თქვენებური შეგრძნებით: მელოდი-
ურობა, ცალ-ცალკე და ერთად მოსმენილი სამი 
ხმა, სულში ბადაგად ჩაგიღვრიათ, ლექსად აგიმ-
ღერებიათ, მკითხველისათვის კი გალობასავით 
მოსასმენი გაგიხდიათ, ვოკალურ-ინსტრუმენტუ-
ლი ტრიო „სიმისათვის” მიგიძღვნიათ. რა კარგად 
მოგიშველებიათ მათი ნამღერი სამკურნალო 
პრეპარატით თქვენი გაბზარული გულისათვის: 
„სიყვარულით სავსე „სიმის” მელოდია მელოდაო, 
სამწუხაროდ, გაბზარულ გულს, სხვა ვეღარ შვე-
ლოდაო”.

არ შეიძლება არ შევეხო მარადიულ თემას – სიყ-
ვარულს. პოეტის ლექსებში აღსანიშნავია (თუმცა 
ძუნწად) ლირიკულ-სასიყვარულო მოტივების 
გაელვება, სადაც ბატონი რეზო ადამიანის სუ-
ლიერი სამყაროს გამოხატვა-განცდას ცდილობს, 
ადამიანის შინაგანი განწყობილების წარმოჩენას 
ესწრაფვის, უპირველესად კი პირად გრძნობებზე 
გულახდილად გვესაუბრება:

„ბედის გამონათება
თურმე წამიერია,
ნეტავ, ახლა სადა ხარ,
ჩემო თეთრო ფერია?”

აქვე დანანებით დასძენს:
„ნეტავ იმ წამებისათვის

ზურგი არ შემექცია”.
ზამთრის მოსვლა და ფანტელთა თოვა სურვი-

ლის დაამებას ჰპირდება მგოსანს:
„ვიცი ახლა რამ უნდა მიშველოს
ვიცი, რაც ამ სურვილს გამიყუჩებს,
სასიკვდილოდ, იმ ფანტელის მსგავსად
დავენარცხო მაგ აბურცულ ტუჩებს”.
ამგვარად გვესაუბრება პოეტი სიყვარულზე, 

სიყვარულის უძლეველობაზე, მარადიულობაზე 
და ასე, მისეული შემოქმედის ნიჭით მოყვასთა შო-
რის სიყვარულის იდეას შთააგონებს მკითხველს, 
რადგან იცის, რომ „თუ ვინმე გიყვარს – ადამიანი 
ხარ. თუ ვინმეს უყვარხარ – ღმერთი”.

ასე ფაქიზად, გემოვნებით ქმნის პოეტი სიტყ-
ვათა ულამაზეს თაიგულს. მან უწყის საიდან 
მოდის სიტყვა მეტყველი და მგრძნობიარე, სიტყ-
ვა მთრთოლვარე და ნატიფიც, ფაქიზიც და ბო-
ბოქარიც. დიახ, იცის ფასი ძირძველი ქართული 
სიტყვის, რომლის სათავე ხალხის წიაღშია, რო-
მელიც ოცდაცამეტ მარგალიტად გაბრწყინებუ-
ლა. სამარადისოდ ჩადუღაბებულა ქართველის 
ცნობიერებაში, გულში კი ქებათა-ქების ჰიმნად 
აჟღერებულა!

„უფალმა, თურმე ივერთ მიწაზე,
ძე მოავლინა და მისცა ძალა,
აღჭურვა მადლით, აღჭურვა ხიბლით,
გზა დაულოცა და დაავალა,
შეექმნა ჩვენთვის დედა-ანბანი,
ეზრუნა შემდეგ მისი ბედისთვის”...
აქ, სტურუა ეპოქის ლაბირინთებში ღრმად შეჭ-

რილა და ჩვენთა სულის სალხენად და საამაყოდ 
შეუქმნია ლექსი „ოცდაცამეტი”

„და თითო-თითო
წელი უბოძა
ყოველი ასოს
გამოჭედვისთვის.
და აი, რატომ
ო ც დ ა ც ა მ ე ტ ი
არა ოცი და არა ცამეტი”.
ჩემი ექსკურსი ლექსთა თავშესაფარში დასას-

რულს მიუახლოვდა. რეზიუმე, ეპილოგი, ბოლოთ-
ქმა, თუ? არ ვიცი. რა დავარქვა ჩემი ნააზრევის გა-
მოთქმას! ისევ გულისთქმას მივაყურადებ. გული 
კი ასე მმოძღვრავს:

–  მთავარია, ნაფიქრი და განცდილი შეულამა-
ზებლად გადმოსცე. მთავარია, იყო ნაღდი მკით-
ხველი. მთავარია, ნათქვამი მავანთა საამებლად 
კი არ ითქვას, არამედ ჩვილი ბავშვივით წმინდა 
იყოს. მაშ ასე, დასაწყისის დასასრულის წერას 
ვიწყებ, თუმცა ლექსებთან განშორება მიძნელ-
დება, რადგანაც ამ ლექსებში ყველა გრძნობას და 
ნააზრევს მოუყრია თავი: ისმის გალობაც, არის 
დუმილიც, არის ტკივილიც და აღმაფრენაც, არის 
შეხვედრები და განშორება, ხან მარტოობა და 
ხან ხალხთან ერთობა, არის იმედიც, ხან ფრთა-
შესხმული, ხან დანისლული, ნაცრისფერი. ერთი 
სიტყვით, კონტრასტების კორიანტელია: ღამეს 
დღე ანათებს, წვიმას დარი ცვლის, თოვლიან 
მწვერვალებს მზე დახედავს და გაადნობს და... 
წაკითხულის და განცდილის აღქმის შემდეგ მყა-
რი, ნაღდი, ათას ფიქრებთან ჭიდილში გამოტანი-
ლი დასკვნა აქვს: ნიჭიერია ეს კაცი, იგი ჩვენია, 
ჩენი აღმოჩენაა, თუმცა საქართველოში პოეზიით 
გათამამებული მკითხველის გაკვირვება ძნელია, 
ძნელია მისი გულის მოგება. დიდი ტიციან ტაბი-
ძისა არ იყოს, „თუ ერთი ქართველის გულს მაინც 
მოხვდება თქვენი ლექსი, ჩათვალეთ, რომ თქვენ 
ლექსებს აქვს თავისი ბედისკვერი”. მე ერთ-ერთი 
მათგანი ვარ, რომელსაც მინდა ფორტისიმოზე 
ვიყვირო: „ევრიკა”, „ჰოპლა, ჩვენ ვცოცხლობთ”. 
აქვე მახსენდება ფრანგი პოეტის პოლ ალუარის 
სიტყვები: „ლექსების მნიშვნელობა იმაში კი არ 
მდგომარეობს, რომ მარტო ასოციაციები გა-
მოიწვიოს, არამედ ლექსებმა მკითხველი უნდა 
აღაფრთოვანოს”. ბატონო რეზო, აღფრთოვანე-
ბას როგორ დაგაკლებთ. ისე კი, კარგი იქნებოდა, 
რომ მე, რიგით მკითხველს ნეოლოგიზმისათვის 
მიმეგნო და თქვენ, ჯერ არ თქმულ სიტყვით შე-
მემკეთ. ვერ შევძელი, ისევ ჩემეულად გეტყვით, 
ჩემი აღფრთოვანების საბაბს: ეს თქვენი ლექსის 
წერის თავისებური სტილი და მანერა, მხატვრუ-
ლი ფორმის ახლებური მიგნება, ნაფიქრის და გან-
ცდის ზნეობრივი და სულიერი სისპეტაკის დაცვა, 
მყარი რითმები, ხასხასა სტრიქონები, ნათელი და 
მკაფიო საღებავებით შეფერილი სიტყვები, ბგე-
რის მუსიკალური ჟღერა. ერთი სიტყვით, ბატონო 
რეზო, გაქვთ ინდივიდუალური პოეტური ხედვა. 
ბედნიერებაა, რომ არავის ბაძავთ, არავის ეპიგო-
ნი არ ხართ. თაყვანისცემას გეჩურჩულებით. ჩემი 
ეს გრძნობა კი ძალზე გამჭვირვალეა, პირველი 
უბიწო თოვლივით წმინდა, სუფთა და გულწრ-
ფელი. 

„დე გრიგალივით გრიგალებდეს თქვენი ლექსე-
ბის ექო!”

გფარავდეთ უფალი! ამინ!

ნანი გაჩეჩილაძე, მუსიკოსი
ხაშური, მარიამობის თვე, 2015

ლექსებმა სული ცამდე აზიდა

პო ეზ ი ა

  ***
ღამე მიდის, დღე შემოდის,
ფერი ფერში ნაფერმკრთალი,
მოდის, მოდის, მერე მიდის,
როგორც სული ნამძინარი.
ცა ფერების ფერებს იცვლის,
გამოცნობის ფიქრთნაცვალი,
გათენება კართან მიცდის,
კართან მიცდის ცისკრის თვალი.
ღამე ჩითის კაბას იცვლის,
მიდის, მიდის ნაფიქრალი,
დღესთან მტოვებს, მზესთან მტოვებს,
მტოვებს, მიდის ცრემლიანი.
რეკავს, რეკავს ცისკრის ზარი,
დღე დღის ფერად მეფერება,
მოსაუბრე მოუბარი,
არის, არის გათენება
თეთრი თეთრში ნათეთრალი,
არის, არის დაღამება
შეღამებით ძილმიმქრალი,
არის, არის მწუხარება
გულში ჩუმად მოუბარი,
არის, არის გათენება,
არის უკვდავების წყალი.

  ***
შენ, ქალის ღიმილო,
ნამღერო ღიღილო,
ეს გული აცვარე ცვარად,
იმ წვიმამ ჟუჟუნად,
ჟუჟუნად იწვიმა,
დანამა მინდორი ნამად.
ნამო, შენ ცის ცვარო,
იცვარე ზეციდან წვეთ-წვეთად,
წუთად და წამად,
დაედოს სამშობლოს
ეს ჩემი ფიქრები
ტკივილად, მზის სხივად, ნამად.

არ ვიცი, მერე რა მეშველება!

ხმას გავიგებ და გიახლოვდები,
მიახლოვდება შენი მშვენებაც,
როს დაგინახავ, ვიცი მოვრჩები,
წახვალ და მერე რა მეშველება!
არა ხარ, მაინც მომაგონდები,
თვალს შენი ფერი ეთვალფერება,
შენით შენს ფიქრებს დავემონები,
წახვალ და მერე რა მეშველება!
შენით არასდროს მე არ მოვკვდები,
არ მიწერია გადაშენება,
ცრემლად ცვივიან ხიდან ფოთლები,
ცრემლიან ფოთლებს რა ეშველებათ!
გზაზე სირბილით გავითოშები,
შენი აჩრდილი მზის ფერს ედრება,
ვარ მაგ სინაზით განაოცები,
არ მიწერია მე დაბერება!
ხმას გავიგებ და გიახლოვდები,

მიახლოვდება შენი მშვენებაც,
როს დაგინახავ, ვიცი მოვრჩები,
წახვალ და მერე რა მეშველება!

  ***
კარგია ვარდების სროლა,
კარგია იების ზღვა,
მოვიდა, წვიმს შემოდგომა,
ცრემლისფერია ცა.
სროლა გაისმის, სროლა,
გულმა დაიდო ქვა,
მოვა ოცნება, მოვა,
არ ისმის ოცნების ხმა.
ზღვამ ფიქრი გაიყოლა,
ფარფატებს ფრთიანი ფრთა,
ზაფხულში მზემ ჩამოთოვა,
მე რა ვქნა, არ ვიცი, რა...
კარგია ვარდების სროლა,
კარგია იების ზღვა,
მოვიდა, წვიმს შემოდგომა,
ცრემლებში ეხვევა ცა.

  ***
როგორც ვეფხვი, ისე ვღრინავ,
გულში მესმის ფეხვის გმინვა,
ფიქრში ვეფხვის ფიქრებს ვიხვევ,
თვალში ჩადგა ცრემლის წვიმა.
მივა სული, ღმერთთან მივა,
სულის ძალას სულში ვითრევ,
ფიქრმა გული დამიჩრდილა,
ნუთუ უფრთოდ ფრენას ვიწყებ?!
ტანჯვამ ყბები ამახია,
დარდმა გზები მოიჩრდილა,
ტანჯვამ სიკვდილს მიმაჩვია,
ვეფხვმა ჩემს წინ ჩაირბინა.

ოცნება

ოცნების იქით მზე მზის გზით მიდის,
ოცნების იქით ბაღია ფიქრის,
მიჰქრის და მიჰქრის, ოცნება მიჰქრის,
ოცნების იქით მზე მზის გზით მიდის.
ვნებათა ღელვა მთებს გადაივლის,
ბაღები ვარდის, ბაღები შინდის,
ყანების იქით ვიღაცა იცდის,
ოცნება ჩემი შორს სადღაც მიჰქრის.
ოცნება ხედვის ხილვათა ხილვის,
ოცნება ნისლის, ოცნება ფიქრის, 
ოცნება ვარდის ბაღებში ივლის,
ფრთებს გაშლის, თავის გულის დარდს იტყვის.
ჩიტების ჭიკჭიკს ჭრელ ფრთებით იფრენს,
ჩიტების ფრთებით ცა ფრენას იწყებს,
ოცნება ჩემი შორს, სადღაც მიჰქრის,
ოცნება ჩემი იცდის და იცდის.
ოცნების იქით მზე მზის გზით მიდის,
ოცნების იქით ბაღია ფიქრის,
მიჰრის და მიჰქრის, ოცნება, მიჰქრის,
ოცნების იქით მზე მზის გზით მიდის.

გახსენება

ერთხელ ჩავალ სოფელში,
ვინახულებ ჩემებს,
ცისკენ ხელებს აღვმართავ,
ჩემს გატანჯულ ხელებს.
სახლ-კარს მოვინახულებ,
მინდვრებსა და ველებს,
ერთხელ ჩავალ სოფელში,
ცრემლებს დავღვრი, ცრემლებს.
ერთხელ მოვინახულებ
ძველებს, ძველთა ძველებს,
 
 ***
ამოდენა სატანჯველი
ღმერთო ჩემო, რად ამკიდე,
მძიმე ჯვარი, პირჯვრის წერა
ყელზე რატომ ჩამომკიდე,
ამოდენა უღმერთობა
ქვეყნად რატომ დაამკვიდრე,
დაბადება, ჩემო ღმერთო,
ერთხელ რატომ არა მკითხე.
რად მინდოდა ამოდენა
სისხლისა და მტრობის ნახვა,
არაკაცის მტრული ხელით
ყველაფერი მოკვდა, გაწყდა.
ამოდენა სატანჯველი
ჩემ სამშობლოს რატომ დაჰყვა,
ყველაფერი დაიმარხა,
რაც მწამდა და რაც მიყვარდა.
ამოდენა სატანჯველი
ღმერთო ჩემო, რად ამკიდე,
ადამის და ევას მოდგმას
დაბადება რად არ ჰკითხე.

„ჩვენ არ მივდივართ...”
ლეგენდარულ რეჟისორს, ქართული პანტომი-

მის თეატრის მამას, მარჯანიშვილის და ახმეტელის 

პრემიების ლაურეატს, უამრავი უცხოური პრიზის 

მფლობელს ბატონ ამირან შალიკაშვილს ამ ხუთი 

წლის წინ საქართველოს მწერალთა კავშირმა 

მიანიჭა სპეციალური პრემია „უკვდავყოფა”. ეს 

პრემია ეძლევა ავტორს კოლეგის შემოქმედება-

ზე გამორჩეული მხატვრული ნაწარმოების შექმ-

ნისათვის. ბატონმა ამირანმა აღნიშნული პრემია 

მიიღო პანტომიმის თეატრში დადგმული სპექტაკ-

ლისათვის „ტერენტი გრანელი” და იგი, ჯერჯერო-

ბით, ამ პრემიის ერთადერთი მფლობელია.

ჩვენმა მკითხველმა კარგად იცის, რომ საქართ-

ველოს მწერალთა კავშირის წევრი ამირან შალი-

კაშვილი არაერთი პოეტური კრებულის ავტო-

რია. ახლახან გამოვიდა ბატონი ამირანის ახალი 

ლექსების წიგნი „ჩვენ არ მივდივართ”. საუკეთესო 

საახალწლო სურვილებით ვულოცავთ ბატონ ამი-

რანს ამ წიგნის გამოსვლას და ვბეჭდავთ რამდენი-

მე ლექსს კრებულიდან.

აქვე გავამხელთ, რომ მაყურებელი მალე იხი-

ლავს ამირან შალიკაშვილის მიერ პანტომიმის 

ენაზე ამეტყველებულ „ვეფხისტყაოსანს” (სცენა-

რი რევაზ მიშველაძის).

ჩვენი რედაქცია მიესალმება დიდი რეჟისორის 

ამ გაბედულებას და მისგან დიაღაც ელის ახალ შე-

მოქმედებით გამარჯვებას.

ამირან შალიკაშვილი

წყაროები გვამცნობენ!
ჩვენმა საზოგადოებამ დიდი საჩუქარი მი-

იღო. 2015 წელს საქართველოს მეცნიერებათა 
ეროვნული აკადემიის ეგიდით წიგნი „საქარ-
თველოს ძველი ისტორიის ქრესტომათია” გა-
მოქვეყნდა. აქ შესულია ძვ. წ. IX-VIII საუკუნე-
ების ასურული ლურსმული, ძვ. წ. VI საუკუნის 
სპარსული ლურსმული, იეროგლიფურ ლუვი-
ური წარწერები, რომელიც თარგმნა, შენიშვ-
ნები და კომენტარები დაურთო საყოველთაოდ 
ცნობილმა მეცნიერმა, საქართველოს მეცნი-
ერებათა ეროვნული აკადემიის ნამდვილმა 
წევრმა, აკადემიკოსმა, ისტორიის მეცნიერება-
თა დოქტორმა, პროფესორმა ნანა ხაზარაძემ.

წიგნში, ასევე, თავმოყრილია ქართველი 
მეცნიერების მიერ სხვადასხვა დროს თარგმ-
ნილი და გამოქვეყნებული ბერძენი და ლათინი 
ავტორების თხზულებების ის ცნობები, რომ-
ლებიც საქართველოს ძველ ისტორიას ეხება.

წიგნის რედაქტორია როინ მეტრეველი, 
ხოლო რეცენზირება გაუწია დარგის სპეცი-
ალისტმა, ისტორიის მეცნიერებათა კანდიდატ-
მა, პროფესრომა ნანა ბახსოლიანმა.

დოკუმენტური და ნარატიული წყაროების 
სარეცენზიო კრებულის გამოცემა დღეს გან-
საკუთრებით აქტუალურია. დაძაბულ პოლი-
ტიკურ სამყაროში, როდესაც საქართველო 
ევრო-ატლანტიკურ სივრცეში დამკვიდრებას 
ცდილობს, საჭიროა ვიცოდეთ, რომ ჩვენი სა-
ხელმწიფოებრიობის სათავეები კაცობრიობის 
გარიჟრაჟსა და ცივილიზაციის საწყისებს 
უკავშირდება. დღევანდელ მსოფლიოში, თანა-
მედროვეობის წამყვან ქვეყნებს შორის ბევრი 
ვერ დაიკვეხნის იმ საწყისებით, საიდანაც ქარ-
თველი ერი სათავეს იღებს.

ქრესტომათიაში ახსნილია მთელი რიგი 
ტერმინოლოგია, ტოპონიმები, გეოგრაფიული 
და საკუთარი სახელების ეტიმოლოგია, ნაჩ-
ვენებია ძვ. წ. XII საუკუნეში მუშქების, რომ-
ლებიც ძველაღმოსავლურ წერილობით წყა-
როებში პირველად თიგლათფილესერ I–ის 
წარწერებში იხსენიება, მესხებთან იგივეობის 
დამადასტურებელი ცნობები. კომენტარებ-
ში ხაზგასმულია სამხრეთ კავკასიიდან მათი 
მცირე აზიის მიმართულებით ინფილტრაციის 
პროცესი. ასურული, ურარტული ლურსმული 
და იეროგლიფურ-ლუვიური წერილობითი წყა-
როების ურთიერთშეჯერებიდან გარკვეულია, 
რომ მუშქები მახლობელი აღმოსავლეთის ორ 
სხვადასხვა რეგიონში სახლობდნენ (გვ. 14).

ფრიად მნიშვნელოვანია ურარტუს მეფე მე-
ნუას (ძვ. წ. IX ს-ის დასასრული და VIII ს-ის 
დასაწყისი) წარწერა იაზილიტაშის კლდეზე. აქ 
მოხსენიებული „დიაუეხის” ქვეყანა, რომელიც 
ასურულ ლურსმულ წერილობით ძეგლებში (ძვ. 
წ. XII-IX სს.) დაიაენის და ქსენოფონტის (ძვ. 
წ. IV ს.) „ანაბაზისში” ტაოხების ფორმითაა 
მოხსენიებული, ძველი ქართული პროვინციის 
- ტაოს სახელწოდებას უკავშირდება. დიაუხი 
ქართველური ტომებით დასახლებულ მსხვილ 
პოლიტიკურ ერთეულს წარმოადგენდა. მის 
სამხრეთ საზღვარს დღევანდელი ერზერუმის 
მახლობლად, მდინარე ევფრატის სათავეებ-
თან (ყარა-სუსთან) ათავსებენ, ჩრდილოეთის 
მიმართულებით მისი კუთვნილი ტერიტორია 
მდინარე ჭოროხის ხეობაში ვრცელდებოდა (გვ. 
29).

ასევე, საინტერესოა, არგიშთი I მენუას ძის 
(ძვ. წ. VIII საუკუნის პირველი ნახევარი) წარ-
წერა ვანის კლდეზე, სადაც აღნიშნულია ურარ-
ტუს მეფის ლაშქრობა ზაბახას ქვეყნის წინააღ-
მდეგ. აღნიშნული ტერიტორია დღევანდელი 
ჯავახეთია, რომელიც, წყაროს მონაცემთა 
კონტექსტში, ჩილდირის ტბის მიდამოებსა და 
მის ჩრდილოეთით მდებარე რეგიონშია საძი-
ებელი. ზაბახას ქვეყანა ჯავახეთის კუთვნილ 
ტერიტორიას მოიცავდა. უცხოური წყაროების 
„ქართლის ცხოვრებასთან” შედარებითი ანალი-
ზის საფუძველზე აკადემიკოსი ნანა ხაზარაძე 
განსაზღვრავს კიდეც მის ლოკალიზაციას (იხ. 
გვ. 30, შენიშვნა 16). აქვე, მაღალი პროფესი-
ონალიზმითაა დასაბუთებული წყაროებში ჩა-
მოთვლილი ქალაქების ადგილმდებ არეობა და 

ტომთა განსახლების არეალი.
საოცარია, დამპყრობლის მიერ განადგუ-

რებული 453 ქალაქის მოხსენიება. მართალია, 
ზუსტი ინფორმაცია არ მოგვეპოვება, თუ რო-
გორი იყო მაშინდელი ქალაქური ტიპის დასახ-
ლებები, მაგრამ ფაქტია, რომ აქ არსებობდა 
ისეთი ცივილიზაცია, რომელიც, გარკვეულწი-
ლად, მხარს უსწორებდა ძველი აღმოსავლეთის 
სახელმწიფოთა დონეს. ან კიდევ სარდურ II-ს 
ლაშქრობის შესახებ (ძვ. წ. VIII ს. მეორე ნახე-
ვარი) ჩვენამდე მოღწეულ წარწერაში, რომე-
ლიც უიტერუხის ქვეყნის წინააღმდეგ ლაშქრო-
ბას აღწერს, აღნიშნულია, რომ დამპყრობელმა 
ტყვედ წაიყვანა 8100 ყრმა და 9110 ქალი, სულ 
17200 ადამიანი. აქედან, ზოგი სიკვდილით და-
საჯა. ასევე, ხელთ იგდო 1500 ცხენი, 17300 
სული მსხვილფეხა რქოსანი პირუტყვი, 31600 

სული წვრილფეხა რქოსანი პირუტყვი. სარდუ-
რის თქმით, მან ეს ყველაფერი ერთი დღის გან-
მავლობაში მოიმოქმედა (გვ. 25-26). თუ მტერ-
მა ერთ დღეში ამდენი ადამიანი და ნადავლი 
იგდო ხელთ, მაშინ გასაგებია, როგორი ხალხმ-
რავალი და ეკონომიკურად შეძლებულნი ყოფი-
ლან ჩვენი წინაპრები.

წარწერაში მოხსენიებული ჰიდრონიმის - 
კურიანის შესახებ ქალბატონი ნანა ხაზარაძე 
საგულისხმო ვარაუდს გამოთქვამს, რომ „მდ. 
მტკვრის აღმნიშვნელ ძველბერძნულ სახელწო-
დებაში (Kuρos, Kúρos) სწორედ კურიანის ქვეყ-
ნის სახელწოდება უნდა იყოს ასახული (გვ. 32).

მრავალფეროვანია სპარსული და ძველებ-
რაული წყაროების ავტორისეული კომენტა-
რები. აკადემიკოსი ნანა ხაზარაძე სხვადასხ-
ვა მონოგრაფიაში ძველი ქართველი ტომების 
ეთნოგენეზისა და მათი განსახლების არეალს 
არაერთხელ შეხებია. სარეცენზიო წიგნში ზო-
გიერთ დაზუსტებულ ცნობას გვთავაზობს, 
რაც ქრესტომათიისადმი ინტერესს კიდევ 
უფრო აღვივებს. წყაროების ანალიზისა და 
ისტორიოგრაფიაში განსხვავებული შეხედუ-
ლებების გათვალისწინებით, ნ. ხაზარაძე გა-
მოთქვამს მოსაზრებას, რომ „მოსხი ფორმა 
შესაძლოა რეკონსტრუირებულ იქნას საერთო 
ქართველურის დონეზე, სამივე ქართველურ 
დიალექტში – ქართულში, სვანურში და მეგ-
რულ-ჭანურში ერთი და იგივე მოსხი ფორმის 
არსებობაა სავარაუდებელი; ქართული მესხი 
– აღნიშნავს მეცნიერი, საერთოქართველური 
მოსხ-ის შემდგომ ტრანსფორმაციას უნდა წარ-
მოდგენდეს” (გვ. 52-53).

მაინც რა საოცრად ჟღერს ქსენოფონტის 

უთვისტომო მეომრის სიტყვები, როდესაც მაკ-
რონების მიწა-წყალზე მდინარის მეორე ნაპირ-
ზე უცნობი ადამიანების საუბარი შემოესმა და 
მიხვდა, რომ მათი ენა ესმოდა: „მე ვფიქრობ..., 
რომ ეს ჩემი სამშობლოა” (გვ. 83).

განუზომელია ქსენოფონტის „ანაბაზისის” 
ცნობები ჩვენი წინაპრების ცხოვრების შესა-
ხებ, მითუმეტეს, რომ აღნიშნულ ეპოქასთან 
დაკავშირებით ქართული წერილობითი წყარო-
ები არ მოგვეპოვება. აქ ხალიბების, ტაოხების, 
ფასიანების, კოლხების, მაკრონების, მოსინი-
კების, ტიბარენების და სხვათა შესახებ უნიკა-
ლურ ცნობებს ვეცნობით. წყაროებში სკვითი-
ნების კუთვნილი დიდი, მდიდარი და მჭიდროდ 
დასახლებული ქალაქია აღწერილი.

წყაროთა მონაცემები დალაგებულია ქრო-
ნოლოგიური თანამიმდევრობით და საუკუნეთა 
სიღრმეში მიმდინარე პოლიტიკური პროცე-
სები ცოცხლდება, ქართველების წინაპართა 
სოციალური გარემო, ბუნებრივი პირობები, 
ყოფა-ცხოვრება, ზნე-ჩვეულებანი, რაც ძველი 
ისტორიის მკვლევრებს და მკითხველ საზოგა-
დოებას გარდასულ დღეთა რეალურ სურათს 
ნათლად წარმოუდგენს.

წერილობითი წყაროების თანახმად, ქართ-
ველი ტომებით დასახლებულ ტერიტორიაზე 
უხვად მოიპოვებოდა სკა, საიდანაც შესანიშ-
ნავი ფიჭა გამოჰქონდათ. როდესაც ბერძნებ-
მა თაფლი შეჭამეს, ბევრმა მათგანმა გონება 
დაკარგა, ზოგი ძირს დავარდა.… მეორე დღეს 
„ყველანი მომჯობინდნენ” (გვ. 173).

ამ მხარეში მათრობელა თაფლის არსებობის 
შესახებ ქსენოფონტი, დიოდორე სიცილიელი, 
სტრაბონი და სხვა ძველბერძენი ავტორები 
მოგვითხრობენ.

მოსინიკებთან ელინებმა პურის დიდი მარა-
გი ნახეს. ამფორებში ჰქონდათ ნაჭრებად დაქ-
ნილი  და დამარილებული დელფინის ხორცი. 
ცალკე ჭურჭელში კი შეკმაზული დელფინის 
ქონი, რომელსაც მოსახლეობა ისევე იყენებდა, 
როგორც ელინები ზეითუნის ზეთს. სხვენებში 
დაგროვილი ჰქონდათ დიდი რაოდენობის კაკა-
ლი, რასაც, ძირითადად, საჭმელში იყენებდნენ. 
ასევე, მისგან პურს აცხობდნენ. მოსინიკები მე-
ვენახეობა-მეღვინეობასაც მისდევდნენ. ბერძ-
ნებს გაუჭირდათ წყალთან შეზავების გარეშე 
ამ ღვინის დალევა. მოხარშული წაბლი დელი-
კატესად ითვლებოდა, რომელიც უფრო მეტად 
შეძლებულთა ოჯახების კვების რაციონს ამშ-
ვენებდა (გვ. 94, 95).

აქვე უნდა აღვნიშნო, რომ ქალბატონი ნანა 
წყაროების კარგად ცნობილ მონაცემებს ახლე-
ბურად აფასებს და კრიტიკულ შენიშვნებს არ 
იშურებს. მაგალითად, სტრაბონის დამოკიდე-
ბულებას „ლევკოთეას ტაძართან” მიმართება-
ში არასწორად მიიჩნევს. მეცნიერი აღნიშნავს: 
„როგორც ჩანს, სტრაბონმა მის ხელთ არსე-
ბული ინფორმაცია გააზრებისა და ურთიერთ-
შეჯერების გარეშე გამოიყენა, მექანიკურად 
გააერთიანა...”. სტრაბონის ცნობებში სხვა 
უზუსტობებზეც არის ყურადღება გამახვილე-
ბული. კერძოდ, როდესაც სტრაბონი აცხადებს, 
რომ ფრიქსეს მიერ აგებულ ტაძარსა და სამის-
ნოში „ვერძს არ სწირავდნენ მსხვერპლად”. ნ. 
ხაზარაძის აზრით, „რეალურ ვითარებას არც 
ეს ცნობა ასახავს, რადგან არგონავტების მი-
თის ერთ-ერთ ცენტრალურ თემას სწორედ 
ფრიქსეს მიერ ვერძის მსხვერპლად შეწირვა და 
კოლხეთიდან საბერძნეთში ამ შეწირული ვერ-
ძის ტყავის (ოქროს საწმისის) უკან დაბრუნება 
წარმოადგენს” (გვ. 194).

ქრესტომათია, ასეთი საყურადღებო კო-
მენტარებით, უხვადაა გაჯერებული, რაც კი-
დევ უფრო ამაღლებს მის სამეცნიერო ღირე-
ბულებას და მკვლევარს საშუალებას აძლევს 
განსხვავებული კუთხით შეხედოს ისტორიოგ-
რაფიაში ჭეშმარიტებად მიჩნეულ ზოგიერთ ის-
ტორიულ მოვლენას.

ფაქტია, რომ წყაროების კორპუსის გამოცე-
მით, ქართველმა საზოგადოებამ ბრწყინვალე 
საჩუქარი მიიღო.

ავთანდილ სონღულაშვილი

რ ე ც ე ნზ ი ა ,  პო ეზ ი ა

სოსო  სიგუა
„გულწრფელი ფიქრები” ცნობილი 

საზოგადო მოღვაწისა და პოეტის ნი-
კოლოზ კურტანიძის ახალი კრებულია. 
მასში ავტორს ორიგინალურად გაუერ-
თიანებია სამშობლოსა და ახლობლები-
სადმი მიძღვნილი ლექსები, საბავშვო 
პოეზია, საიუბილეო მისალმებები კოლე-
გებისადმი, ასევე – თავად ავტორისადმი 
მიმართული წერილები . მათში ჩანს დიდი 
სითბო და დიდი სიყვარული, რაც ჩვენს 
გაუცხოებულ დროში იშვიათია.

ეს წიგნი ნიკოლოზ კურტანიძის ცხოვ-
რების დღიურია, რომლის პერსონაჟები 
არიან უახლოესი და ძვირფასი ადამი-
ანები – მამა, შვილები, შვილიშვილები, 
მეუღლე, პატრიარქი, მეგობრები, გარ-
დასული სახეები. პოეტი წერს იმ თე-
მებზე, რაც მისთვის ახლობელია, რასაც 
განიცდის და რაც სიცოცხლის ხალისს 
უმკვიდრებს.

ნიკოლოზ კურტანიძე ქართული ტრა-
დიციული ლექსის ერთგულია, რომლის 
ძირები ხალხურ პოეზიაშია და რომელიც 
ასე ნათლად და მღელვარედ წარმოაჩინა 
აკაკი წერეთელმა. ადამიანი, სამშობლო, 
უფალი, – აი ჩვენი პოეტის მთავარი სა-
ფიქრალი, რაც ერთმანეთთან სიკეთითა 
და ჰუმანურობით დაუკავშირებია:

„ძილღვიძილში, ცისმარე დილით   
 ფიქრებს ვალაგებ,

ფიქრშივე ვეფერები ჩემი ქვეყნის  
 ალაგებს,

ასეთი კი ბევრია – ქალაქი და 
 სოფელი,
მათთან კიდევ შეხვედრას 
 სიხარულით მოველი”.
ასეთი სიხარული, იმედი და რწმენა 

აძლევს ძალას პოეტის სტრიქონებს. ამი-
ტომ აქვს დაწერილი ამდენი ლექსი ახალ-
თაობაზე, იმ პატარებზე, რომლებმაც 
უნდა აშენონ ხვალის საქართველო:

„სიყვარული, სიძულვილი
ერთ მორევში დანავარდობს,
მთავარია შენ გაერკვე,

შენში ვისი სული ვარდობს”.
დღეს, გლობალიზაციის ეპოქაში, 

ფასი ეკარგება კონკრეტულ მისამარ-
თებს, კონკრეტულ სახელებს. გრძნობე-
ბიც დევალვაციას განიცდიან – სამშობ-
ლო, სატრფო, წარსული. დრამატიზმს 
ენაცვლება ირონია, ნიჰილიზმი, სკეპტი-
ციზმი. პოეზია მიდის თვითუარყოფამდე, 
როცა მას არა აქვს მიზანი და ფუნქცია.  
პრაგმატული ურთიერთობანი ადგილს 
აღარ სტოვებენ რომანტიკისა, სიკეთისა 
და სიყვარულისათვის. ასეთ დროს დიდი 
მნიშვნელობა აქვს სწორედ ტრადიცი-
ული ღირებულებების დეკლარირებას, 

პროპაგანდას, მათთვის ახალი სუ-
ლის შთაბერვას.

ნიკოლოზ კურტანიძე თავისი 
მოღვაწეობით, მოყვასისადმი თა-
ნადგომით, ლექსით და სიტყვით 
სწორედ ამ ტრადიციული ფასეულო-
ბისადმი პატივისცემის გამომხატვე-
ლია.

იგი ფიქრობს, გულდაწყვეტით  
განსჯის, მსჯელობს, როცა ხედავს, 
რომ უკეთურობას ფრთები გაუშლია:

„დაჭიმულა ნერვები,
ისე, როგორც სიმები,
დღემდე ვერ გამიგია,
ვის პალოზე მივები.

***
კიდევ უფრო ძნელია,
ღირსებას რომ თელავენ,
სულში გაფურთხებენ და
შენ ვერ ამბობ 
 ვერაფერს”.
პოეტის მტკივანი გული აირეკ-

ლავს დღეთა ასეთ ავბედით ცვა-
ლებადობას. მაგრამ ეს დროებითი 
შეკრთომაა. მთავარია ადამიანთა 

წრეში,  ადამიანთა ურთიერთობაში ნა-
თელი სიმების აჟღერება:

„ისევ შრომა სჯობია,
სიყვარული, სიკეთე,
ღმერთი სულ არ გამწირავს,
გული გამოვიკეთე”.
ნიკოლოზ კურტანიძე პოეზიასთან 

გულით მიდის, არა აბსტრაქტული იდე-
ებიდან, არა ზმანებათა საუფლოდან 
ან ნიჰილისტური სამყაროდან. ამიტომ 
არის პოეტის სიტყვა მიმართული კონკ-
რეტული საგნებისაკენ:

„ასი წლის გახდი, ძვირფასო მამა!
ასი წლის გახდი, ძვირფასო დედა!
თქვენი სახება მე სულ თან დამაქვს,
თქვენი კეთილი ღიმილი მკვებავს”.
დღეს, როცა დაკარგულია ინტერესი 

ლექსისა და წიგნისადმი, რა ძალა აწე-
რინებს მწერალს, მითუმეტეს – წარმა-
ტებულ საზოგადო მოღვაწეს – შეიძლე-
ბა გაგვიჩნდეს ასეთი კითხვა. მაგრამ ეს 
არის სულში მბორგავი ღელვა, აღძრული 
მშობლიური მიწის სიყვარულით, მოყვა-
სისადმი თანადგომით, რომელიც რომ არ 
აღმოთქვა, არ შეგიძლია, არ შეგიძლია 
სხვას არ გაუზიარო, სხვას არ გაანდო.

ასეთი გზნებით არის დაწერილი ეს 
წიგნი. ამიტომ ჩვენც უნდა გავიმეოროთ 
პოეტის სტრიქონები:

„მგონია, სულ ვიქნები,
არსად დავიკარგები,
წლები გამახარებენ
მომავალი – ახლები”. 

„გულწრფელი ფიქრები”
ლია მეზვრიშვილის 

გახსენება

თან წაიღე სიკეთე და 
 სიყვარული,
ჩაიწვა და ჩაიფერფლა 
 ღადარი,
შენს ცხედართან აღუღუნდა 
 თეთრი მტრედი,
ნეტავ, ახლა, შენი სული 
 სად არის?

თვალწინ მიდგას შენი სახე 
 ვარდისებრი,
შავ ფერებში ბრწყინავს 
 სახე ლამაზი
და ღიმილი გაყინული, 
 მინისებრი
სიცივეში სითბოდან რად 
 გადადის?!

ნეტავ, ახლა, შენი სული 
 თუ გრძობს რამეს –
როგორ აწვიმს სიყვარულის 
 ყვავილებს;
თუ გრძნობს მზის სხივს, 
სიცოცხლეს რომ ალამაზებს,
როცა წვიმა გაივლის და 
 გადიღებს.

რვა მარტია, რომ იცოდე, 
 ახლა კარგო!
დღეში ცხრაჯერ ნისლს რომ 
 დააისებს,
კაცის გულიც მარტში 
 ცხრაჯერ დაღონდება,
ცხრაჯერ კიდევ გულის 
 კარებს გაგიღებს.

ვისი გული დაიწვება, 
 ვისი არა,
ღმერთმა იცის, მხოლოდ 
 ღმერთი გაიგებს,
ვინც მიწვდება დიდ 
 ცხონებას იმ ქვეყანას,
ამქვეყნიდან დიდ სიყვარულს 
 წაიღებს.

შენც წაიღე სიკეთე და 
 სიყვარული,
ჩაიწვა და ჩაიფერფლა 
 ღადარი,
შენს სახელზე კვლავ 
ღუღუნებს თეთრი მტრედი,
ალბათ, ახლა, შენი სული 
 აქ არის!

ჩემი პატარა ოქრო 
ხარ!

პატარა გუგას

გილოცავ დაბადების დღეს
ჩემო პატარა ოქრო!
შენ უფრო ტორტის გაჭრა და
სანთლის ჩაქრობა მოგწონს.

მოწამეთაში ნებივრობ,
საჩხერეს ჩამოუქროლებ,
აქ შენი წინაპრები წევს,
თუ დაუჯერებ უფროსებს.

მეც აქ ავიდგი ფეხი და
ცას ჩამოვხსენი დიდი მზე...

ეს არის ჩემი სამშობლო,
უსამშობლოოდ მიჭირს მე.

შენც ასე უნდა გიჭირდეს –
გიყვარდეს შენი მთა–ბარი,
სადაც არ უნდა წახვიდე
ასეთი არსად არ არის!

ჩემო პატარა ოქრო ხარ,
მოგდევს ჭკუა და გონება,
მთელ მსოფლიოში დადიხარ,
დაგრჩება ტკბილ მოგონებად.

სადაც არ უნდა იარო,
გახსოვდეს ქრისტეს მცნებანი,
ეცადე, რომ გამოხვიდე
მეცნიერი და მკვლევარი.

ღმერთმა სიმართლით გატაროს
დებთან, ძმებთან და ხალხთან,
რომ ღირსეულად მიხვიდე
მამა–პაპათა კართან.

მე სიყვარული 
სიცოცხლედ მექცა

ასი წლის გახდი, ძვირფასო მამა!
ასი წლის გახდი, ძვირფასო 
 დედა!
თქვენი სახება მე სულ თან 
 დამაქვს,
თქვენი კეთილი ღიმილი 
 მკვებავს.

მეც ვარ ქვეყნისთვის ერთი 
 წერტილი –
ძლიერ პატარა, სრულიად ბაცი;
არ უნდა იყოთ 
 გულდაწყვეტილი,
გაზარდეთ ხუთი კეთილი კაცი.

ყოველი დილა მიყვარს მზიანი,
მიყვარს სხივებს ნაზი ზმანება,
მეც მაქვს სიცოცხლის 
 აღქმის უნარი,
ყოველდღიურად რომ 
 მეხმარება.

მიყვარს თბილისის სუფთა 
 ქუჩები,
მიყვარს მთაწმინდის მთვარე 
 ნათელი,
მსურს მივაშურო წმინდა 
 სამებას,
თქვენ რომ დაგინთოთ თაფლის 
 სანთელი.

მიყვარს ეს მიწა და მიყვარს 
 ეს ცა,
მიყვარს გუგუნა ჩემი ქალაქი,
მე სიყვარული 
 სიცოცხლედ მექცა,
რადგან კვლავ მესმის 
 თქვენი ღაღადი.

მომრავლდა ჩემი მომავლის 
 გზები,
გზები სიცოცხლის 
 დიდი აზრია, –
შემოურა ხმელეთს გარშემო,
როგორც მზე უვლის მიწას 
 მადლიანს.

ნიკოლოზ კურტანიძე

ახლახან ხელთ ჩამივარდა და დიდი 
ინტერესით წავიკითხე აკაკი წერეთ-
ლის დაბადების 175 წლისთავისად-
მი მიძღვნილი რეზო ადამიას წიგნი 
„ერი, აკაკი და სამყარო” – რედაქტო-
რი ზურაბ თურმანიძე.

დღეს არ მეგულება ჩვენში მეორე 
ხელოვანი, ასე ერთნაირი წარმატე-
ბით რომ მუშაობდეს ფერწერაშიც და 
ესეისტიკაშიც.

რეზო ადამიამ ესსეის სრულიად 
ახალი სტილი შექმნა. მისი ნააზრევის 
ნებისმიერი მონაკვეთი უავტოროდ 
რომ წამიკითხონ, მაშინვე მივხვდები, 
რომ რეზო ადამიას დაწერილია.

წერს გრძელი წინადადებებით, მაგ-
რამ უაღრესად კომპაქტურად. შე-
ფასების დროს კატეგორიულია და 
ამავე დროს ანალიტიკოსის შესაშუ-
რი უნარითაცაა დაჯილდოვებული. 
რაც მთავარია, გენიოსთა ნახელავს 
კოსმიურ გათვლებს, ცთომილთა მის-
ტიურ კავშირს, შეუცნობელი სამყა-
როს იდუმალ გამოსხივებას უკავში-
რებს.

აკაკი წერეთლის გრძნეული პო-
ეზიის შეფასების დროს ავტორი 
ხშირად სვამს კითხვას, რა ცეცხლ-
მა შთააგონა მეცხრამეტე საუკუნის 
პოეზიის ტიტანი, რომ ლამის ერთი 
ხელისდაკვრით მოეხდინა ქართული 
პოეზიის რეფორმა – ქართული ლექ-
სი არისტოკრატთა სალონებს გამო-
ერიდებინა და ამ პოეზიის დამბადე-
ბელი უბრალო ხალხისთვის მიეტანა.

ზოგჯერ მიწაზეც ჩამოდის. ამ მშვე-
ნიერი წიგნიდან ვიგებთ, რომ აკაკი 
ორჯერ სტუმრობდა სამეგრელოს და 
მეორე ჩამოსვლისას „საქართველოს 
ბულბულის” მასპინძელი გახლდათ 
სენაკის მაზრის მწერალი, რეზო ადა-
მიას დიდი ბაბუა ნიკო ადამია.

დაბეჯითებით გავიმეორებ, რომ 
რეზო ადამიას ეს ახალი წიგნი მშვე-
ნიერი საიუბილეო საჩუქარია ქართ-
ველი მკითხველისათვის მირთმეული.

რევაზ მიშველაძე
ვბეჭდავთ ნაწყვეტებს რ. ადამიას 

წიგნიდან: 

აკაკის საიუბილეოდ

***
ზოგჯერ საკუთარ და ქართულ ეროვ-

ნულ გოლგოთაზეც ძველთავადური სი-
დინჯით უხდებოდა შეწირვითი ასვლა,  
მაცხოვარივით კაცთმოყვარე ამაღლე-
ბული სულ–გონების და მიმტევებელი, 
წმიდან–მართალი კაცთ გამტანი დაბრ-
ძანდებოდა სრულიად საქართველოში. 
დიდში თუ პატარაში, ამქვეყნიურ, იმქ-
ვეყნიურ და ზეციურ საქართველოშიც 
არნახული სიყვარულით სიკეთეს თეს-
და, რითაც მარადიული, მიუწვდომე-
ლი, არგაგონილი ხალხისეული პატივი 
მოიმკო შედეგად! პოეზიის უმშვენი-
ერესი გაუხუნარი გაზაფხული და შე-
მოდგომაა ქართული აუწონავი სულის 
ეროვნული მთლიანობისა.

ქვეყნის კიდიდან კიდემდე, ქართ-
ველი ერის მიერ მოციქულთა დონეზე 
თაყვანნაცემია აკაკი წერეთელი. აქე-
დან გამომდინარე, მშობლიური ხალ-
ხის წარმოუდგენელი სიყვარული გა-
მოიხატა მგოსნის რაჭაში ისტორიული 
მოგზაურობისას; ეროვნული დღესას-
წაული და სულთგება იყო, თურმე, გა-
უგონარ–არნახული. ხოლო განსხვავე-
ბული და ძველკოლხური სიყვარულის 
პეწით შემკული შეხვედრა ყოფილა 
უაღრესად სტუმართმოყვარე სამეგრე-
ლოში – სენაკის მაზრაში (ამჟამად სო-
ფელი ძველი სენაკი).

ყველაფერში ეტყობოდა, რომ აკაკი 
არამიწიერი, ზეციური არსება გახლ-
დათ. მას ზოგჯერ გააბრაზებდნენ 
ხოლმე სოფლელები თუ თანამემა-
მულეები და ის ხასიათცვლილებაც 
წმიდანური იყო. ღრმად დამრიგებ-
ლურ–კეთილშობილური, ხშირად ფსი-
ქოლოგიურად უჭირდა კიდევაც, მაც-
ხოვრისა არ იყოს, თავის მშობლიურ 
გარემოში ყოფნა, მაგრამ სამყაროს 
უსასრულობის და მიწის სახე–შინაარ-
სი ვერავის შეუცვლია და ვერც შეცვ-
ლის, რადგან მას განაგებს არა კოსმო-
სური – სამყაროსეული და არც ჩვენი 
მზის სისტემის ძალა, არამედ სრულიად 
სხვა უცხო მოვლენა, რომელიც დასაშ-
ვებია, ვარსკვლავეთის სივრცის შეუს-
წავლელი შავი ხვრელიდან სამყაროს 
იდუმალება მოედინებოდეს, რომლის 
წინაშე ნებისმიერი პლანეტიდან დაწ-
ყებული ყველა–ყოველივე უძლურია 

და უსუსური. რა თქმა უნდა, ეს უსას-
რულობა მხოლოდ უფლის კონტროლს 
ექვემდებარება. არაა გამორიცხული, 
აკაკის ზემაგნიტურ სხივთ მიმღებ სხე-
ულებამდეც აღწევდა ის მიუწვდომელი 
სამყაროსეული სტიქიის ელექტრომაგ-
ნიტური ხაზები უცხო ფერისა, რომ-
ლის მეოხებითაც იწერებოდა არამიწი-
ერი და ჰაერივით გამჭვირვალე ზეცის 
სხივჩაღვრილი უცნაური შედევრები...

ერთხელ თავის ახლობელს ფიქრე-
ბადევნებული მგოსანი სევდიანად 
ეუბნება, რატომღაც ამ ბოლო დროს 
ვკარგავ ტანის სიმრთელესო... დიდი 
და მოგვივით იდუმალი აკაკი წინას-
წარ გრძნობდა ძალიან უცხოს და უმ-
ძიმესის მოახლოებას: ესეც ხომ საკ-
ვირველი მგრძნობელობა და ზეციური 
სულკონტაქტი იყო სამყაროს მარად 
მოქმედ საიდუმლოებებთან...

***
ამ კუთხეში აღტაცებით, ცნობის-

მოყვარეობით და სიყვარულით ორ-
ჯერ უმოგზაურია პოეტს, პირველად 
- ეროვნული მისიით, სათავადაზნაურო 
სკოლის გახსნისა და კურთხევისას; 
მეორედ ისევ საპატიო მეგობრული 
მიწვევით მაზრის თავადაზნაურთა 
პირადი ინიციატივით. ორივეჯერ სა-
ლოცავი წმიდანის დონეზე მოუწყვიათ 
მგოსანთან შეხვედრა და მასპინძლო-
ბა. თავის ისტორიულ დამაჯერებელ 
ნაწერებში იგონებს მაშინდელი მზრის 
მწერალი, ღრმად განათლებული და 
მწიგნობარი - აზნაური ნიკო ადამია, 
წინამდებარე ესეს ავტორის ბაბუა. იმ 
დროს ბატონ ნიკოს კერძო ბიბლიოთე-
კაში ფასდაუდებელ სიმდიდრედ აკაკის 
ახლად გამოქვეყნებული თითქმის ყვე-
ლა წიგნი ინახებოდა, ასევე პერიოდუ-
ლად გაზეთ „ივერიის’’, „დროების’’, 
„სამშობლოსა’’ და „კვალის’’ ფურც-
ლებზე დასტამბული პოეტის მზის და 
გამთენიის ვარსკლავების ფერგანწყო-
ბილების ახათახალი ლექსები და პო-
ემები.  მაშინდელ ამ მეცენატთაგანს 
მოზრდილი საერთო რვეულის ფურც-
ლებზე კი, კრებული წიგნის ფორმით 
მთლიანობაში სენახვის მიზნით, ქართ-
ველი სხვადასხვა კლასიკოსი მწერლე-
ბის ლექსებს, პოემებსა და ნაკვესებს, 

ულამაზესი კალიგრაფიით გადაწე-
რილს და შეკრულს, სათუთად უვლიდა. 
ამჟამადაც მოწიწებით დაცულია ჩვენს 
ძველისძველ, ტრადიციულ ოჯახში. 
ბატონი ნიკოს მეუღლე, ექვსი შვილის 
დედა, თავადის ასული პარასკევა ჯა-
იანი დიდი პატივით დახვედრია უკვე 
ლეგენდად ქცეულ მგოსანს. იმ დღეს 
ცნობისმოყვარეობით აღვსილი მაზ-
რის დიდი და პატარა ქუჩაში გამოვი-
და თურმე, რათა ფაეტონში მჯდომ, 
მონასტრის ბერ-წმიდანივით თეთრწ-
ვერებიან მგოსან აკაკისათვის შეევ-
ლოთ თვალი... სტუმარ პოეტს თავისი 
ნაშრომები ასე მოვლილი და პატივში 
რომ უნახავს, ძალიან გახარებია. ცის-
კენ მზირალს ღიმილით წარმოუთქ-
ვამს: ოდიშში, სოფელ ბანძის გარდა, 
თბილისზე არანაკლებად უყვართ და 
კითხულობენ თურმე შოთა რუსთა-
ველს, ილია ჭავჭავაძეს, გურამიშვილს, 
ვაჟა-ფშაველას, რაფიელ ერისთავს, 
ეგნატე ნინოშვილს, იონა მეუნარგიას, 
დანიელ ჭონქაძეს, ნიკო ნიკოლაძეს, 
აკაკის და, რა თქმა უნდა, რუსულ და 
უცხოურ ლიტერატურასო. შემდგომ 
იმ საღამოს ზემო სორტაში გადაინაც-
ვლეს და დიდი წვეულება გამართულა 
თავად მხეიძეების ოჯახში. არნახული 
გულღია სიამოვნებით მოულხენია აკა-
კის და მასპინძლები აღუფრთოვანებია 
წინა პერიოდის და ახალი ლექსების 
კითხვით. იმ ღვთივბოძებულ ბედნიერ 
ღამეს, კოლხეთის უძველესი ცა და 
მიწა სიამით ღაღადებდა, თურმე, სა-
ოცარი და ბრწყინვალე სულთშემპყრო-
ბი პოეზიით...   

***
მზისა და ცისქვეშეთის ნებისმიერ 

ქვეყანას, კუთხეს თუ სოფელს თავი-
სებური მომხიბვლელობა - ზეციური 
სიდიადე და ღვთიური სილამაზე ახ-
ლავს. ამ ყოველივეს ადამიანთა თით-
ქმის უმეტესობა ხედავს და გარკვე-
ული განცდით გრძნობს, მაგრამ მისი 
სიღრმისეულად დანახვის, ჩახედვის, 
ბრძნულად აღქმის, ახსნის, მხატვრუ-
ლად გამოხატვის თუ სულიერ ხილულ 
სრულყოფილ პოეტურ სახე-სურათად 
გადაშლის უნარი და ნიჭი მხოლოდ 
დიდ და გენიალურ ხელოვანთ ძალუძთ. 

მათ შეუძლიათ ლექსით, პროზით, მუ-
სიკით თუ ფერწერული ნახატით სრუ-
ლი შინაარსის გზნება და სული, აზრი 
და ფორმა, ასევე წარმოსახვითი იდუ-
მალებები, წარმოაჩინონ უთვალავი 
ზეციური ნიუანსური სიღრმეებით, 
რა თქმა უნდა, შორეული ხილვების 
მოულოდნელი მოსვლით. აკაკი წერე-
თელმა იმერეთის ულამაზესი ბუნების 
საოცარი რელიეფის განსხვავებული, 
იდუმალი ატმოსფეროს თავისთავადი 
ხასიათის, ცის სილურჯე-გაჯერებული 
და მცირედ ნოტიო ჰაერის ჯანსაღი აზ-
რთმიუწვდომელი საიდუმლო ფსიქო-
ლოგიური სიღრმეების, დამოუკიდებე-
ლი და მოუსვენარი სულის უხილაობის 
სურნელი ვარსკვლავეთის ციმციმა 
პოეტური და ფერწერული ფერებით 
შეამკო, რომლის მხატვრულ-მუსი-
კალური შემოქმედების განმეორება 
მგოსანთაგან შეუძლებელია. მთვარის 
ფერთთასის სავსეობის და კოსმოსური 
უხილავი საოცრებების ღვთიური სა-
ბურველი თავის ფანტასტიკურ მუზას, 
ზენიჭს, ხილვებს და შემოქმედებით 
ბრძნულ მიზნებს ისე დიდებულად შე-
მოაბურა და ოქრომჭედელ ბექა ოპი-
ზარივით ამოაორნამენტა, რომ კუთხე 
იმერეთით მგოსანმა მთლიანი საქართ-
ველოს შინაგანი და გარეგანი, ხილული 
და უხილავი განუმეორებელი სხარტი 
ბუნება, ხალხის ინდივიდუალური ხა-
სიათი, დახვეწილი ზნეობა, გენი  და 
რწმენა რაფაელის და ვინსენტ ვან-გო-
გის გამჭვირვალე, ყრმის ფილტვებით 
მსუნთქავი ცოცხალი ფერგანწყობი-
ლებებივით შექმნა. ამით მან უკვდავყო 
მთლიანობა კოლხურ-იბერიული უძვე-
ლესი ქვეყნისა. პოეტმა ის ამაღლებუ-
ლი სრულყოფილება გვიბოძა, რომელ-
საც მეფეები, იმპერატორები, მაღალ 
საფეხურზე ასული თუ ხალხისგან აყ-
ვანილი პოლიტიკოსები, გამონაკლისის 
გარდა, ვერასოდეს ჩაწვდებიან. ამიტო-
მაცაა დიდი ხელოვანი ერის ღვთიური, 
მძლავრი ორგანიზმი, მარად მფეთქავი 
ძარღვი-არტერია, მაღალი სული, ფი-
ლოსოფიური გონება და ვარსკვლავე-
თის უზარმაზარ ძალთა ოცნებასავით 
უხილაობა, რომელიც ყოველ ხილულ-
ზე უფრო ღრმაა, წმიდაა, უკვდავი და 
ჭეშმარიტია.

პო ეზ ი ა

სერგო წურწუმია

სიყვარულის თეთრი 
საფლავი

მოალერსე თვალების ერთურთში 
 ჩახედვის ჟამს
სიყვარულით ჩასახულების
და თავად მათიც სიყვარულით 
 ჩამსახველების
საფლავები სხვაგვარი ფერადოვნებით
აფეთქდება ხოლმე ყოველ აპრილში,
რადგან იმქვეყნად თან მიჰყვება
და წლების მერეც
სიყვარული ჟონავს მიწიდან.
არადა, ჯოჯოხეთი აქვეა თურმე,
მიწისზედეთში და ის მაშინ ხდება საჩინო,
როცა შენ კარგავ სიყვარულის მეორე მხარეს
და ცალმხრივად განათებულს
ბნელი მხრიდან უცქერ ნახევარს,
რომელიც უკვე აღარ არის შენი და იცი,
რომ აღარასდროს ის სინათლეც არ 
 დაბრუნდება,
ერთ მთლიანობად რომ აქცევდა თქვენს 
 ერთად ყოფნას...
შენი საფლავი ფერადებით ვერ აყვავდება,
რადგან სიყვარულს თან რომ უნდა 
 გაგყოლოდა
მკერდზე მირგული ამულეტივით,
ყავლი მანამდე გაუვიდა,
სანამ შენ მიწის მდგმური გახდებოდი
და ძალადაკარგულ თილისმას კი რა შეუძლია
გარდა იმისა, რომ ამოგშანთოს
მკერდზე მწვავე ხსოვნის ტვიფარი.
შენი სამარე ბნელი შუქით თუ იქნება 
 გამორჩეული
და სხვა საფლავებს შორის მდუმარედ ჩაწვება,
როგორც სიყვარულისგან დაცლილი საწოლი,
რომ აღბეჭდვია ზედ და გერის მიმქრქალ 
 კადრად
მკერდის ცისკრები და ბოქვენის მუქი 
 ლელქაში.
დაკარგულია უნუგეშოდ ყველა წარსული,
როგორც ულმობლად აცელილი ყაყაჩოს ველი
და ცალკეული მკვდარი ყვავილი
იმ გარდასულის ყოველი დღეა,
როცა მზეები ბრდღვიალებდნენ შენს 
 თვალთა ცაში.
კარჩაგმანული შუშის კოშკის მიღმა 
 დარჩენილ
მამრი ფუტკრისგან გარჯა ურცხვად 
 გამოძალული,
ბურიმე იყო _რითმით ბოლოგაწყობილი 
 ბედის ხუმრობა,
რომელშიც მხოლოდ სიტყვების განლაგება 
 გევალებოდა,
როგორც ცის მთების ქვიშაქვების თოვლით  
 მოფენა
და შენც შესძელი ეს ისეთი გულდაჯერებით,
თითქოს აწყობდა იმპროვიზებულ ფაზლის 
სურათს პატარა ბავშვი
და გიხაროდა მოულოდნელ დღეთა 
 რიგი თუკი ერთმანეთს
წაეწყობოდა, მონარქების მოხატული 
 ფრთების ნაყშივით
და ვერ კი გრძნობდი რომ ეგ ფაზლი
წინდაწინვე შექმნილ ნახატს წარმოადგენდა,
მერე დაჩეხილს იმ ცალკეულ ფერად 
 ფრაგმენტად,
რომლებიც ყუთში ისე ჩანდნენ, თითქოს 
 ვერასდროს
ვერც ერთი მარჯვე ხელი ვერ ააწყობდა.
ყავის ნალექში ჩაიმარხა შენი წარსული,
იმის დახლართულ ხატ-ხაზებში დაებნა 
 კვალი,
შენმა ფრანებმა დაივიწყეს ქარის სიმღერა,
რომელიც ძაფით შენს გულამდე ჩამოდიოდა
და ცის ნაპირთან აფრენილი მოჰყვებოდი
ქაღალდის ფრთოსანს.
დიდხანს იხშობდი ფრენის რეფლექსს
ამ ამბის შემდეგ,
რადგან ჩაგიდგა ტანში შიში, მომთაბარე მზეს
არ გაჰყოლოდი და გზა უკან არ აგბნეოდა,
არა, არ გსურდა არსად წასვლა და 
 გადაკარგვა,
რადგან იცოდი ქალის სული როგორ 
 დაგეპყრო,
როგორ გექცია შენი სულის გაგრძელებად
და შიგნიდან მთრთოლვარე ხელით
მოფერებოდი მისი სულის უნაზეს სხეულს,
მაგრამ ის ხელიც გაუხეშდა
და სულებიც ამოშრა ისე, როგორც 
 ოდესმე თვალკამკამა ტბა
ამოშრება მოვარვარე ასტეროიდის 
 ჩავარდნის გამო,
მერე გვემათა თრომბით გაჭექილი 
 წარსულიც გარჩა

ზღვიდან უეცრად ამოზიდულ
ხელისგულისტოლა კუნძულის პეშვზე
და ახლა სანახევროდ ცარიელი საწოლი ჰგავს
საფლავის ქვას ორი სურათით,
ერთს რომელთაგან ჯერ უბრალოდ არ აწერია
მისი პატრონის ამქვეყნიდან წასვლის 
 თარიღი.
როგორ აყვავდეს სიყვარულის
თეთრი საფლავი?

ბრმა პეკინეზი, სახელად ტოჰა

ორი წელია, ტოჰას ნათელს ბინდის 
 ფერი აქვს,
ძაღლის სიზმრების ფერადებში 
 გაზავებულის.
მოულოდნელად ჩამოფშვნილის 
 წყვდიადის წიაღ
მთვარის ათასი ნაწილაკი ელექება 
 თვალთა ფოსოში,
სადაც ოდესმე მღუარ მზეთა ბრუნავდა 
 დისკო
და ამ ცხოვრების გადიოდა ცოცხალი კინო.
ახლა მოხუცის დინჯი ნაბიჯით,
ხელჯოხიანი, მიუყვება სხივის ბილიკს
შავფოთლება, დიადი ღამე.
მას დაეკარგა მირიადი ციდან ვარსკვლავი,
ქარმა წახვეტა თითქოს მტვერი ერთი 
 დაბერვით.
უცებ აღმოჩნდა არადყოფნის სიმსუბუქეში
და მოლანდებად შემოექცა ყოველი არსი.
მოულოდნელად შეაბიჯა წყვდიადის ქვაბში,
გამოსასვლელიც ჩაეგმანა ჯახუნით კარი. 
სამეგრელოს ცა ჩაიმარხა პეკინელი 
 ქალბატონის თვალთა ღიობში, _
უკანასკნელად დანახული ქაშანურის ლურჯი  
 ლამბაქი
და ალმაცერად მორიალე ბინდის ქინქლები.
ტოჰა მზესავით ბეწვის სხივებს აფენს 
 მიდამოს
და პაწაწინა, პაჭუა ცხვირით
ნაცნობ ჰაერს უსინჯავს გემოს,
ხოლო ყურებით ნაცნობ ბგერებს
აწალიკებს, როგორც ანეულს,
ხელებს გამოწვდილ თაფლაკვერებს
ლოკავს დანდობით
და იმათ სილბოს იღებს როგორც უფლის 
 წყალობას.
დედა არ ახსოვს ტოჰას თითქმის,
მისი კერტების არ ახსოვს სიტკბო,
მისი რძის სითბო, დვრილებიდან 
 გადმოდენილი,
ხაოიანი მისი ენის ნედლი ალერსი.
რადგან დიდია უკვე ტოჰა,
რადგან გამოვლო მაკეობის ისე ასაკი,
თვალით ხვადი რომ არ დაუნახავს,
და ახურებულს ტანში ცრის და ეს თუ 
 გაუმხელს,
მდედრი რომ არის და თავადაც მართებს 
 ძუობა.
მხოლოდ სიზმარში, ათასფერში,
ათასში ერთხელ,
ის ხდება დედა და იდენს სიტკბოს
დვრილებიდან ვარდისფერი ლეკვებისთვის,
მისეულნი რომ ჰყვანან მკერდზე.
და მაშინ ტოჰა ვერ ისვენებს,
ცმუკავს და ანცობს,
ტრიალებს როგორც
ბორბლის წრეში მბრუნავი ციყვი,
დასდევს საკუთარ ხმას,
პირიდან რომ გაქცევია,
აგერ რომ გარბის და საცაა წასწვდება კუდზე.
(მხოლოდ ასეთ დროს თუ შეატყობთ,
ბრმა რომ არის, შუქდაწრეტილი).
პეკინეზს, ბრმასაც,
ძარღვში სისხლთან დაუდის ერთად _
ცხოველის გეში,
ჯიშის გზა
და ძველი ჩინეთი.
ხსოვნას კი ჩარჩა
ტექნიკური პროგრესის რისხვა,
ადამიანის გულქვაობით გაჯერებული,
მომაკვდინებელ სალტეთა ღრჭენა,
ჩამომხობილი თავზე შვავი
და ჩამქრალი პატრონის სახე...
როცა თვალს ახელს, არარსებულს,
არარსებულ მზეს,
არარსებულ ცას,
არარსებულ ქვეყანას ხედავს.
რადგანაც თქმულა: ვინც თვალხილული 
 იხილავს რამეს,
სხივდაშრეტილიც იმასვე ხედავს...
ორი წელია, ტოჰას ლოკავს სიკვდილის ენა
და დედის ალერსს შეახსენებს ეს რბილი ხაო.

შოთა ლეჟავა
„სამოცდათხუთმეტმა ვარსკვლავმა

სამოცდათხუთმეტზე იელვა”.

სამოცდათხუმეტჯერ მე დავიბადე,
სამოცდათხუთმეტჯერ სიცოცხლე ვნახე,
სამოცდათხუთმეტჯერ მონათლული ვარ,
სამოცდათხუთმეტჯერ მზე დავინახე,
სამოცდათხუთმეტჯერ სანთელი ვანთე
სამოცდათხუმეტჯერ პირჯვარი ვწერე,
სამოცდათხუთმეტი ლექსი დავწერე.

ეს ცრემლიანი სამოცდათხუთმეტი
ო, რა სიჩქარით ჩემსკენ მოჰქროდა
და ხელის გულზე ისე, ვით დავითს
ტაძარი ედო ისე მოჰქონდა.
იმიტომ ვანთე სანთელი ჩემი
ხატის წინ მდგარმა სანატრელი წმინდა
ერთი სიკვდილი არ მყოფნის არა
ასიათასი სიკვდილი მინდა

ასიათასი სანთელი ვანთე
მეტეხის ხიდზე მტკვარშიო,
ასიათასი ცრემლი ჩავღვარე
მეტეხის ხიდზე მტკვარშიო,
ასიათასთან ჩემი სიცოცხლე
ალბად – წვეთია ზღვაშიო.

სამოცდათხუთმეტჯერ სისხლის ყივილმა,
სამოცდათხუთმეტჯერ სულის ჩივილმა,
სამოცდათხუთმეტჯერ გულის ტკივილმა,
ასიათასჯერ გამომაღვიძა,
სამოცდათხუთმეტჯერ დამჭრეს, დამდაღეს
ვერ ამოგლიჯეს ენაო.
მეტეხის ხიდზე დაჭრილ–დადაღულს
დავიწყე ისევ მღერაო.
ასიათასის მეერთე ვარ
მეც თქვენთან ვარ მტკვარში,
ჩამოვალ ერთად გავფრინდეთ
სასუფეველის ცაში.

მე ისევ დავიბადები
ამ ცხოვრებას ვნახავ,
სანთელს დავანთებ ხატის წინ
და ღმერთს დავინახავ.

მე ისევ მოვინათლები,
სამშობლოს პირჯვარს გადავწერ,
ასიათასი მეერთე ვარ,
ასიათასჯერ ლექსს დავწერ.

მწვანე წიგნი 
(ვანის ბაზარში)

დახლთან მიველ შევამჩნიე,
ახალგაზრდა ქალი
წიგნს კითხულობს, ვისი არი
შევეკითხე მთვრალი.

უცებ ვიცან ჩემი წიგნი
მწვანე ყდისა არი,
ამ ლამაზ ქალს შევეკითხე
წიგნი ვისი არი.

„მაი არაა შენი საქმე”
ვინცხეისა არი”.
გამეღიმა, მწვანე წიგნი
ნეტავ ვისი არი.

ოი, რა ხართ ვანელები,
გაუცინე ქალს,
შენ გამოთქვამ ასეთ ლექსებს
მიპაუხა მთვრალს.

ოხ, ნეტავი, რა კარგია
მეც ვანელი ვიყო,
ცალი თვალით ვუყურებდი
ისე ლამაზ იყო.

ჩემსკენ აღარ მიუხედავს
ისე ვიყავ მთვრალი,

ცალი თვალით ვუყურებდი
ერთი ჩანდა ქალი.

ორივ თვალით რომ შევხედე
ვანელ ლამაზ ქალს.
ერთ ათად მომეჩვენა
გამიკვირდა მთვრალს.

ჩემი თავი არ ვუმხილე
ვანელ ლამაზ ქალს,
უცებ წიგნი დახურა და
მიეფარა თვალს.

დავიხსომე ექვსი სიტყვა
იმერული არი
„მაი არა შენი საქმე
ვინცხეისა არი”.

ორივე თვალით ვერა ვხედავ
ვერც ქალსა და დახლს.
რაფერ მოვხვდი ამ ბაზარში
მოუყობი ხალხს.

ლექსად დავწერ, დაუტოვებ
ვანელ ლამაზ ქალს,
უგზო უკვლო მივალ შორს, შორს
ნუ დამეძებთ მთვრალს.

დილარ ივარდავა - 75

75 წლისა შესრულდა თვალსაჩინო 
ქართველი პოეტი დილარ (დილიკო) 
თომას ძე ივარდავა. ამის გამო საქართ-
ველოს მწერალთა კავშირმა იუბილარს 
მისალმება გაუგზავნა.მისალმებაში 
ნათქვამია:

ძვირფასო დილარ!
საქართველოს მწერალთა კავშირი, 

თქვენი მეგობარი ქართველი მწერლები 
გულმხურვალედ მოგესალმებიან ქარ-
თული სიტყვის, ქართული ლექსის ჭეშ-
მარიტ მცველს, მეციხოვნეს და გილო-
ცავენ ღირსშესანიშნავ  თარიღს თქვენს 
ცხოვრებაში - დაბადების 75 წლისთავს.

პირველი ნაბიჯები სამწერლო ასპა-
რეზზე 1957 წელს გადადგით, როდე-
საც ჟურნალ „მნათობში” გამოქვეყნდა 
თქვენი ლექსი „დიოსკურია”. დებიუტი 
მართლაც რომ ფეხბედნიერი გამოდ-
გა. მარტო იმის აღნიშვნა იკმარებდა, 
რომ ამ ლექსმა ჟამთასვლას გაუძლო 
და მსოფლიოს ოცდაათზე მეტ ქვეყანა-
ში ითარგმნა. რა საოცარი ხილვებითაა 
სავსე „დიოსკურია”, როგორ იწინასწარ-

მეტყველეთ ჩვენი უმშვენიერესი, ძირძ-
ველი კუთხის დღევანდელი სავალალო 
ყოფა, როდესაც აფხაზეთი ზღვაში 
ორივე მუხლით ჩაჩოქილ გოლიათს შე-
ადარეთ. იმდროინდელ „მნათობს” ქარ-
თული პოეზიის აღიარებული მეტრი, 
ლიტერატურული გემოვნებითა და ალ-
ღოთი გამორჩეული სიმონ ჩიქოვანი რე-
დაქტორობდა და დაბეჯითებით უნდა 
ითქვას, რომ იგი არც თქვენში შემცდა-
რა.

მას შემდეგ 40-ზე მეტი პოეტური კრე-
ბული გამოეცით და წამყვან ქართველ 
პოეტთა შორის დაიმკვიდრეთ ადგილი...

ქართველი მკითხველი სიყვარული-
თა და ცხოველი ინტერესით ხვდებოდა 
თქვენი პოეტური კრებულების გამოცე-
მას, ისეთების, როგორიცაა „ასე იწყება 
ლერწმის შრიალი”, „ლარჭემის ხმები”, 
„ჩუქურთმა ხეზე”, „ჟამი”, „თიბათვე”, 
„გაფრენილი ციცარი”, “ჟამი გოდები-
სა”, „ჟამი მოხდომისა”, ჟამი განსჯისა”, 
„ჟამი ქმედებისა”, „ჟამი მწუხრისა”... ამ 
კრებულებში დავანებული პოეზიის ლი-
რიკული გმირი ერთი გულმტკივანი პი-
ლიგრიმია საკუთარი ქვეყნისა, ტაძარში 
დაჩოქილი რომ შეჰღაღადებს მაცხო-
ვარს შაგრენის ტყავივით დამცრობი-
ლი სამშობლოს გადარჩენას, ქართული 
მზის, ქართული სულის გადარჩენას. 
წინასწარმეტყველთა დარად იმასაც 
გრძნობს, რომ სულ მალე ძველებურად 
დაიწყებენ შრიალს სამაჩაბლოს მუხაც 
და პიტიუნტის ბზაც, რადგანაც სიმარ-
თლეს და სამართლიანობას შეიძლება 
ძალიან გაუჭირდეს, მაგრამ არასოდეს 
მოკვდება...

თქვენს პოეზიას, თქვენს ლექსს სხვა-
თაგან აქტიური მოქალაქეობრივი პო-
ზიცია, ორიგინალური პოეტური ხელ-
წერა, სათქმელის ნათლად და ცხადად 
გამოხატვის უნარი გამოარჩევს.

თქვენი შემოქმედების ცალკეული 
ნიმუშები ითარგმნა ინგლისურ, გერმა-
ნულ, ჰოლანდიურ, რუსულ, აზერბაიჯა-
ნულ, სომხურ ენებზე.

თავადაც ჩინებული მთარგმნელი 
ბრძანდებით და ქართველი მკითხველის 
საკუთრება გახადეთ ადამ მიცკევიჩის, 
ალექსანდრე ბლოკის, ალექსანდრე 
პუშკინის, მიხეილ ლერმონტოვის, ანა 
ახმატოვას, მარინა ცვეტაევას, ტარას 
შევჩენკოს, მიკოლა ბაჟანის, პავლო 
ტიჩინას, იანკა კუპალას, ალექსი ლასუ-
რიას, პლატონ ბებიას, კოსტა ხეთაგუ-
როვის ლექსები.

 უაღრესად მნიშვნელოვან ლიტე-
რატურულ მოვლენას წარმოადგენს 
თქვენი ესსეები ვიქტორ ჰიუგოზე, ო 
ჰენრიზე, ერიჰ მარია რემარკზე, პაბლო 
ნერუდაზე, ანტონ ჩეხოვზე, ალექსანდ-
რე გრიბოედოვზე, მამა-შვილ დიუმებ-
ზე, ჰანს-კრისტიან ანდერსენზე...

თქვენი ნიჭიერების დასტურია თუნ-
დაც ის ფაქტი, რომ 1966 წელს საკავ-
შირო „ახალგაზრდული პოეზიის” კონ-
კურსში, რომელშიც იმდროინდელი 
ძლევამოსილი სახელმწიფოს 32 ათასზე 
მეტი ახალგაზრდა შემოქმედი მონაწი-
ლეობდა, პირველი პრემიით დაჯილ-
დოვდით. მონიჭებული გაქვთ სსრკ კომ-
კავშირის, საქართველოს კომკავშირის, 
დავით აღმაშენებლის, მემედ აბაშიძისა 
და გალაკტიონ ტაბიძის სახელობის 
პრემიები...

ბატონო დილარ!
თქვენი ერთგული კოლეგები და მკით-

ხველები შეგვძრა ბოლო ხანს გამოქვეყ-
ნებულმა თქვენმა „წარმართულმა ელე-
გიებმა”, რომლებიც თქვენი ერთგული 
თანამგზავრისა და მარადიული მუზის, 
ანტონ ფურცელაძის ღირსეული შთა-
მომავლის, ცირა ფურცელაძის ნათელ 
ხსოვნას მიუძღვენით...

ჩვენო დილარ!
კიდევ ერთხელ გულითადად გილო-

ცავთ საიუბილეო თარიღს ჩვენს ძვირ-
ფას გულმტკივან კოლეგას, დიდხანს 
სიცოცხლეს, ჯანმრთელობას და მშო-
ბელი ქვეყნის ჭეშმარიტ გაბრწყინებას 
გისურვებთ. 

საქართველოს მწერალთა კავშირი   

ცალი თვალით ვუყურებდი
ერთი ჩანდა ქალი.

ორივ თვალით რომ შევხედე
ვანელ ლამაზ ქალს.
ერთ ათად მომეჩვენა
გამიკვირდა მთვრალს.

ჩემი თავი არ ვუმხილე
ვანელ ლამაზ ქალს,
უცებ წიგნი დახურა და
მიეფარა თვალს.

დავიხსომე ექვსი სიტყვა
იმერული არი
„მაი არა შენი საქმე
ვინცხეისა არი”.

ორივე თვალით ვერა ვხედავ
ვერც ქალსა და დახლს.
რაფერ მოვხვდი ამ ბაზარში
მოუყობი ხალხს.

ლექსად დავწერ, დაუტოვებ
ვანელ ლამაზ ქალს,
უგზო უკვლო მივალ შორს, შორს
ნუ დამეძებთ მთვრალს.

ბადრი ინაშაური (სვანაძე) – 70
70 წლისა შესრულდა ცნობილი 

ქართველი მწერალი და საზოგადო 
მოღვაწე ბადრი ალექსანდრეს ძე 
ინაშაური. ამის გამო საქართველოს 
მწერალთა კავშირმა იუბილარს მი-
სალმება გაუგზავნა. მისალმებაში 
ნათქვამია: 

ბატონო ბადრი! 
ჩვენო ერთგულო მეგობარო! 
ქართველი მკითხველი ინტერესით 

შეხვდა თქვენს ისეთ პოეტურ კრებუ-
ლებს, როგორიცაა „დედულეთის გა-
ზაფხული’’ და „შემინდე’’... ამ კრებუ-
ლების ლირიკული გმირი მართლაც 
რომ შენდობას ითხოვს ჩადენილი თუ 
ჩაუდენელი ცოდვებისთვის, იმ დიდი 
სიხარულისთვის, ღვთისმშობლის 
წილხვდომილი მიწის შვილობა რომ 
არგუნა არსთაგამრიგემ... 

ვანისა და არა მარტო ვანის კულ-
ტურულ ცხოვრებაში მნიშვნელოვან 
მოვლენად იქცა თქვენი ისტორიულ-
პუბლიცისტური ნარკვევების ოთ-
ხტომეული „ვანი – ოქრომრავალი 
ქვეყანა’’, თქვენი მრავალწლიანი 
გარჯისა და რუდუნების ნაყოფი. 
ჩვენ კარგად ვიცით, თუ რა დიდი შე-
მართებითა და ენერგიით შეეჭიდეთ 
ამ დიდ, საშვილიშვილო საქმეს, შე-
ეჭიდეთ თითქმის შიშველი ხელებით 
და, ფაქტიურად, ძეგლი დაუდგით 
თქვენი მშობლიური კუთხის წარ-
სულსა და დღევანდელობას. 

სხვადასხვა დროს მუშაობდით ტყი-
ბულის ქვანახშირის მაღაროებში, ქუ-
თაისის ავტოქარხანაში, მასწავლებ-
ლად მშობლიური ვანის სოფლებში, 
კორნელი კეკელიძის სახლ-მუზეუმის 
დირექტორად, საბიბლიოთეკო სის-
ტემის დირექტორად, სახვითი ხე-
ლოვნების გალერეის დირექტორად, 
გაზეთების „განთიადის’’, „საჩინოს’’, 
„სავანეს’’, „შემოქმედის გზისა’’ და 
„ვანი XXI’’ მთავარ რედაქტორად, გა-
ლაკტიონ ტაბიძის სახლ-მუზეუმთან 
არსებულ ლიტერატურულ გაერთი-
ანება „საჩინოს’’ ხელმძღვანელად, 
გალაკტიონ ტაბიძის რაიონული 
ორგანიზაციის თავმჯდომარედ. ის-
ტორიის, ფოლკლორისა და ეთნოგ-
რაფიის კვლევის ცენტრის ხელმძღ-
ვანელად. ჩვენო ბადრი! 

კიდევ ერთხელ გილოცავთ საი-
უბილეო თარიღს ამაგდარ კოლეგას, 
გისურვებთ დიდხანს სიცოცხლეს, 
ჯანმრთელობას და შემოქმედებით 
წინსვლას. 

საქართველოს მწერალთა კავშირი

დილარ ივარდავა
წრიალი წუთისოფლისა

შეზღუდულია სიცოცხლის
ცა უჩვეულო ცხაურით;
გვიან დღეები ვით ცოცხნი
ჩვენს ყოფას შემოპარულნი!
თურმე რა უცებ ღამდება,
რაღაზე ვენდე იმედებს, 
თუ არ გსურს ამის გაგება,
აგერ ფაქტი და ინებე!
მითხარ, ვინ გკითხავს შენ რამეს,
ყველაფერს ბედი განაგებს,
გინდა ცრემლებით შენამე –
მაინც ხომ გაგაჩანაგებს!
ხელი ნაღველში ურიე –
რას დაამტკიცებ ამით შენ?!
ქრისტიანი და ურია
კაფიაშიც ვერ გარითმე!
მწირი, ძირმწარე ცხოვრება,
ბნელში ვერაფრით აინთე,
არც არა გემახსოვრება
ვიდოდი მაშინ საიკენ!
უცვლელი რჩება ყოფისა
წარმავალ–გარდუვალობა, –
წრიალი წუთისოფლისა
ტირილია თუ გალობა?!

სადა ხარ?

ნუ მეტყვი:
–დრო არის მკურნალი! –
დავდივარ უშენოდ – მწყურვალი,
ვით მაცნე ბორჯის – უვალის!
სადა ხარ?

ვფათურობ ღამეში,
არაფრით არ უნდა გამეშვი
იმ მიუსაფარ მხარეში!
დავჩლუნგდი
შენი ფხით ნალესი,
ალერსის ბგერაც კი არ მესმის!
...მკლავს უსისხლობა ამ ლექსის!

***
შემოდგომის ყვავისფერი ზეცა 
წეროების ტეხილმა მწკრივებმა
ყივილით გადახაზეს!
შორს, ძალზე შორს მთებს შეფენილ
კოლხთა სოფლებს კავკასიის
მწვერვალებიდან ასხლეტილი
მომწვანე სხივები დაეწურა...
წეროების ყივილი ამაოდ შერჩა 
 ზეცას, –
ვითარცა ფუჭი ღაღადისი
უდაბნოსა შინა!

ყველა მათგანი

შეგონებაა მართლაც მაგარი:
–არ გინდა ტყვია, თოფი, ნაგანი,
მაღალია თუ შენზე დაბალი –
სულ სათითაოდ ყველა მათგანი,
საქართველოზე ზიზღით დამბალი –
გასაფატრია იატაგანით!

***
რატომღაც მეგონა –
გამოიტანდი სამფეხა სკამებს
და პატარა ჯორკოზე ჩრდილქვეშ
ღვინით სავსე დოქს შემოდგამდი,
თან მეუღლეს შეუძახებდი:
–მოგვხედე, ქალო!

ნუთუ სულ ყველა

მღვრიე ფეკალის მყრალ სიუხვეში
სამყაროს მართავს ძალა უხეში!
კაცი რამდენი ფუჭი, ყუბაქი,
ამ მიწას თელავს,
დადის სულ ბაქით!
ქურდ– ბაცაცობით ნაშოვნ ქონებას
გირივით თავად დაეწონება.
სიარული და ხმა გამოცლია,
ხელად მიხვდები – ეშმას ხორცია!
დამფასოებელს დაფასებულად
მხოლოდ და მხოლოდ ბრბოსთვის  
 მოცლია!
მეფისტოფელმა შხამით შებურა
ის თითლიბაზი – თავისებურად!
გამოიფიტე ძეო ადამის,
ეს რას გაჩეჩებს, ეშმას რადარი?
ჩაიჩეხები უფსკრულ–ხრამებში,
სულს ამოგხდიან სიმწუხარეში,
აწ უსასრულო წყვდიად ღამეში
ამ კანიბალთა გხიბლავს თარეში!
განა სიცოცხლე ისე დიდია –
მარადიული მზეს არ ჰკიდია,
ჩემო ღვთისავარ, 
ჩემო მინდიავ,
მითხარით მამულს რატომ ყიდიან,
დავიჯეროთ, რომ ყველა ფლიდია?!

ალარია

მან კოლხეთი კვლავ არია –
ეძახიან მალარიას,
ვისმენ კოღოს წრუ არიას
და ვღრიალებ: – Mama Mia!

ვინც მოიხადა სამშობლოს ვალი,
ის მარად ცოცხლობს, არ არის მკვდარი,
იმისი საქმე შთამომავლობას 
გზას გაუნათებს, როგორც ლამპარი.

აკაკი წერეთელს ეს სიტყვები თითქოს გმირ ქალბატონზე, 
ქრისტინე ხარჩილაძეზე დაუწერია. ‘ზნეობის გაკვეთილი’- 
ასე ქვია წიგნს, რომელიც პატრიოტი ქალბატონის ღვაწლზე, 
სამშობლოსადმი ერთგულებასა და თავდადებაზე მოგვითხ-
რობს. წიგნის ავტორი ქრისტინე ხარჩილაძის ვაჟი, მართლაც 
სანაქებო შვილი და ღირსეული ადამიანი რევაზ მაჭარაშვი-
ლია.

აღმოსავლური სიბრძნე გვასწავლის: 
წლები, როგორც მუჭში წყალი
წვეთ-წვეთობით იპარება
ხე-ნაყოფით, ჩიტი-ბარტყით,
ქალი-შვილით უკვდავდება.
ბედნიერი ქალბატონი იყო ქრისტინე ხარშილაძე, იგი საკუ-

თარი ღვაწლითაც უკვდავია, აღზრდილების წარმატებითაც 
და ვაჟიშვილის თაყვანისცემითაც.

რევაზ მაჭარაშვილმა ხომ ორი წიგნი უძღვნა დედის ხსოვ-
ნას. აი რას ბრძანებს წიგნის ‘ზნეობის გაკვეთილი’ წინა-
სიტყვაობაში: წიგნი ეძღვნება ქართველი ქალის ქრისტინე 
(ნანა) ხარშილაძის რთულ მაგრამ საინტერესო ცხოვრებასა 
და მოღვაწეობას. მან ჯერ კიდევ სრულიად ახალგაზრდამ 
სტუდენტობის ლამაზი წლები საკუთარი სურვილით ომის 
ქარცეცხლიან წლებზე გაცვალა, რათა სამშობლო დაეხსნა 

განსაცდელისგან. 
მრავალი ჭრილო-
ბის მიუხედავად 
შინ გამარვებული 
და ჯილდოებით 
მკერდდამშვენე-
ბული დაბრუნდა. 
უნივერსიტეტი 
დაამთავრა და 
მთელი დარჩე-
ნილი სიცოცხ-
ლე პედაგოგიურ 
მ ო ღ ვ ა წ ე ო ბ ა ს 
მიუძღვნა. მისი 
ასეთი თავდადება 
დაფასდა: იგი გახ-
ლდათ საქართვე-
ლოს დამსახურე-
ბული პედაგოგი, 
დაჯილდოებული 
იყო ხალხთა მეგბ-
რობის ორდენით, 
ღირსების ორდე-
ნით, მედლით კავ-
კასიის დაცვისთ-
ვის, მიღებული 
ჰქონდა უმაღლე-
სი მთავარ სარდ-

ლის მადლობა. 
       მისი გარდაცვალების შემდეგ განათლებისა და მეც-

ნიერების სამინისტრომ ქვეყნის წინაშე და მოსწავლეთა აღ-
ზრდის საქმეში გაწეული სამსახურისთვის ქრისტინე ხარში-
ლაძის სახელი მიენიჭა საჩხერის მუნიციპალიტეტის სოფელ 
კორბოულის პირველ სკოლას. ამ სკოლაში მიიღო გმირმა 
ქალბატონმა პირველდაწყებითი განათლება და აქ მოღვა-
წეობდა 50 წელი. ბატონი რევაზ მიშველაძე წიგნის ‘ზნეობის 
გაკვეთილის’ თაობაზე ბრძანებს: 

“ფასს დასდებს ბოლოს ქვეყანა, ვისაც რა დაგვითესია” 
რა შესანიშნავად ასახავს გენიალური ვაჟას ეს სიტყვები 

ქალბატონი ქრისტინე ხარშილაძის ცხოვრებას, რაც ნამდ-
ვილად რომ სამაგალითოა ჩვენი ახალგაზრდა თაობისთვის. 
მსგავსი საინტერესო წარსულის მქონე ადამიანთა დაფასება 
აუცილებელია მომავალი თაობების პატრიოტული სულისკ-
ვეთებით აღზრდისთვის.

    წიგნის რედაქტორი ხელოვნების დამსახურებული მუ-
შაკი ცისანა თოდუა-კარტოზია წერს: “ქალბატონი ქრისტინე 
ხარშილაძე გავიცანი მისი ვაჟის რევაზ მაჭარაშვილის არაჩ-
ვეულებრივი სითბოთი და საშური ობიექტურობით დაწერი-
ლი წიგნით “თბილისიდან ბრესლაუმდე” რომელიც პირველად 
2002 წელს გამოვიდა. გავიდა ხანი და 2015 წლის 4 ივნისს 
ქალბატონი ქრისტინე მეორედ გავიცანი ახლა უკვე მის კუთ-
ხეში ზემო იმერეთში, მის მშობლიურ სოფლში კორბოულში 
მისი თანასოფლელების, კოლეგების, ნამოწაფრების, ახლობ-
ლების გარემოცვაში. დავრწმუნდი იმაში, რაოდენ სწორი იყო 
გადაწყვეტილება რომ სკოლას მისი სახელი მინიჭებოდა. ეს 
დღე მემახსოვრება არამხოლოდ მე, არამედ იქ მყოფ ახალ-
გაზრდებსაც, რომლებიც მოწმენი გახდნენ მშობლლების და-
ფასებისა.

     დიახ, ეს იყო ცოცხალი გაკვეთილი ზნეობისა, რაც 
ყოველთვის სჭირდება ახალგაზრდებს და განსაკუთრებით 
დღეს, ჩვენს დროში.”

     რევაზ მაჭარაშვილის სურვილი წიგნის პირველივე გვერ-
დზეა გაცხადებული: “ამ პატარა წიგნის შექმნა გადამაწყვე-
ტინა უდიდესმა სურვილმა,  დავხმარებოდი ჩემთვის დიდად 
საყვარელ და გონიერ ახალგაზრდა თაობას, რათა ქრისტი-
ნე ხარშილაძის ცხოვრების მაგალითზე გაეკეთებინათ სად-
თანადო დასკვნები: როგორ უნდა გიყვარდეს შენი ქვეყანა, 
როგორ უნდა იცხოვრო და როგორ შეიძლება მიაღწიო წარ-
მატებას”.

     მჯერა, “ზნეობის გაკვეთილი” მომავალი თაობის სამა-
გიდო წიგნად იქცევა. 

მაყვალა გონაშვილი

ზნეობის გაკვეთილი

სკოლა-ლიცეუმ  ,,ცისაკარის’’ 
თეატრალურმა დასმა  ,,ცეროდენამ’’ 
25 დეკემბერს წარმოადგინა მაყვა-
ლა გონაშვილის ლექსების მიხედვით 
შექმნილი სპექტაკლის  ,,საშობაო 

ზღაპრის’’ პრემიერა.
წარმოდგენას ესწრებოდნენ 

ავტორი, მწერალთა კავშირის 
თავმჯდომარე მაყვალა გონაშ-
ვილი, სკოლის დამფუძვნებელი 
დეკანოზი ბესარიონ ბულაშვილი, 
მოსწავლეები,მასწავლებლები და 
მშობლები.   როგორც დასის სამ-
ხატვრო ხელმძღვანელმა, საბავშვო 
პოეტმა მარიამ რობაქიძემ  აღნიშ-
ნა, დასი მეოთხე წელია არსებოსბს. 
თავდაპირველად თოჯინების სპეკ-
ტაკლებს მართავდნენ, ახლა კი თო-
ჯინებთან ერთად ბავშვებიც გამოჩ-
ნდნენ სცენაზე. სპექტაკლი ეგრეთ 
წოდებული ტრიდე დეკორაციებით 
აეწყო. თითოეული რეკვიზიტი სკო-
ლის სამხატვრო სახელოსნოში შეიქ-
მნა. ხატვის მასწავლებელმა ლალი 

ფილაურმა ბავშვები აქტიურად 
ჩართო ამ პროცესში. მუსიკალურ 
გაფორმებაზე იზრუნა პედაგოგმა 
ლალი იაშვილმა. საღამომ ანშლაგით 
ჩაიარა, ზღაპრის გმირებმა მაყურებ-
ლებს საშობაო განწყობა შეუქმნეს.

მაყვალა გონაშვილმა მადლობა 
გადაუხადა მარიამ რობაქიძეს, მამა 
ბესარიონსა და დასის წევრებს თავი-
სი შემოქმედების დაფასებისთვის და 
სკოლას საჩუქრად გადასცა წიგნები.

მამა ბესარიონმა დალოცა დასი 
და შემოქმედებითი წარმატებები 
უსურვა,მადლობა გადაუხადა მაყვა-
ლა გონაშვილს მობრძანებისთვის და 
შეკრებილ საზოგადოებას  დამდეგი 
შობა-ახალი წელი მიულოცა.  

მაია რაჭველიშვილი

,,საშობაო ზღაპარი’’

- დიახ, ქალბატონო, დაგაგვიანდათ! 
- უთხრა კაცმა და ხელები უხერხუ-
ლად გაშალა, მერე ადგა და ირგვლივ 
მიმოიხედა, ხელჯოხი იქვე იდო, აიღო 
და კოჭლობით გამოშორდა იქურობას. 
უფრო სწორად, უნდოდა, გამოშორებო-
და, მაგრამ ქალის ხმამ გადამტვრეულ 
და ფოთლებდაჭყლეტილ ჰორტენზიის 
ბუჩქთან შეაჩერა:

   - მახსოვს, აქ იდგა, შადრევანთან!
   - დიახ, იდგა. - თქვა კაცმა. – ახლა არ 

დგას, თქვენ რა, აქაური არა ხართ?
   - არა. სამი წლის წინ ვიყავი აქ ზუს-

ტად. ივნისი იყო და ყვაოდა.
   - ყვაოდა, ყვაოდა! - გამოაჯავრა 

კაცმა. - რას გადამეკიდეთ! - და გაბ-
რაზებულმა ზურგი შეაქცია. ქალმა 
არ შეიმჩნია აღელვება, ერთი ღრმად 
ამოისუნთქა, თმა სულის 
შებერვით გადაიყარა შუბ-
ლიდან და...

   - იცით! სურნელი მომ-
დის საიდანღაც...

   კაცი ახლა უფრო უნდა 
გაბრაზებულიყო, წესით, 
არც უნდა შემობრუნებუ-
ლიყო, ის კი არა, შეეძლო, 
გულში ერთი ლაზათიანა-
დაც შეეკურთხა, მაგრამ 
მოულოდნელად შემობ-
რუნდა და, რაღაცნაირად, 
თითქოს მოიბოდიშასა-
ვით.

ჰო, სურნელი მეც მომ-
დის, ზუსტად იმისია, მაგ-
რამ...

   კაცმა ნანგრევებს გა-
ხედა, აგურების გროვა 
მთასავით იდგა, აქა-იქ 
ფანჯრის რაფები ამოჩ-
რილიყო, ალბათ, რაც გა-
დარჩა. ირგვლივ სიჩუმე 
იყო. ქალმა ცხვირსახოცი 
მოსინჯა თითებით, მაგ-
რამ არ ამოუღია, მერე 
კაცისკენ წავიდა და შე-
ეცადა, მშვიდად ელაპარაკა: - მინდოდა, 
მეკითხა... რა თქმა უნდა, ბოდიშს ვიხდი, 
რომ შეგაწუხეთ, მაგრამ ამ სახლში ჩემი 
მეგობარი  ცხოვრობდა.

   კაცი თვალებში უყურებდა, მერე 
წამოვიდა და... ღმერთმა იცის, როგორ, 
მაგრამ, ალბათ, სასწაულით გადარჩე-
ნილ ცისფერ სკამზე ჩამოჯდა. ქალს 
არ შეუხედავს, იგრძნო, როგორ უკან-
კალებდა ხელები, ჯოხსაც ძლივს იმაგ-
რებდა ხელში. გამხდარი, ჩაცვენილი 
სახე ქალის გასაკვირად სუფთად გა-
ეპარსა, ოღონდ ეს იყო, პიჯაკი აშკარად 
დიდი ჰქონდა და ჩამოფართხუნებული 
ეკიდა მხრებზე. როგორც იქნა, ქალმაც 
შეხედა და... მიხვდა, რომ ვერ იცნო.

   - სამი წლის წინ ეს სახლი ჩემი სახ-
ლიც იყო, ახლა არავისიც არ არის. 
თქვენ ვინ მეგობარი გყავდათ აქ?

   ქალმა შეხედა. „არ გაგიჟებულა,’’ - 
გაიფიქრა გულში, - „ყოველ შემთხვევა-
ში, ჯერ ნორმალურადაა...’’ და სხვები 
გაახსენდა, სასტუმრო „ივერიის’’ წინ 
მობორიალე მაღალი ბიჭი, ,,საწყალ 
ოჩამჩირელს’’ რომ ეძახდნენ, მერე მისი 
ბიძაშვილიც, ეს ახლა გაგიჟდაო, რომ 
თქვეს და უკვირდათ, აქამდე კარგად 
იყო და ახლა რა მოუვიდაო; მერე ზუგ-
დიდში რომ ლტოლვილები ნახა, ისინი 
მოაგონდა, ორნი იყვნენ, ძმები. გაგრაში 
მათი დედა თურმე ხეზე მიაკრეს და... 
ეს ყველაფერი მათ თვალწინ მოხდა. 
იქაური ერთი უმეცარი ექიმი ამბობ-
და, გვარში თურმე ყველა ნორმალური 
ჰყოლიათ და ამათ რა დაემართათო. ეს 
ყველაფერი სწრაფად გაკრთა მეხსიერე-
ბაში.

   კაცი ისევ ცნობისმოყვარედ მისჩე-
რებოდა, მერე ვეღარ მოითმინა.

   – ვინ მეგობარი გყავდათ-მეთქი ამ 
სახლში!

   – იცით, - თქვა ქალმა, – ეს ის სახლი 
არაა, ცოტა ქვემოთ რომ სამსართული-
ანი იყო, ის არის, მგონი, იქაც იდგა იის-
ფერი აკაცია და შადრევანიც ჰქონდათ.

   – ჰქონდათ, ჰქონდათ! იქ მიმოზის 
ხე იდგა, მიმოზა თებერვალში ყვავის, 
თქვენ რაღაცას მატყუებთ... იქნებ, 
იცით კიდეც, რა მოუვიდათ ლიზას და 
გიოს, ააა?... - და ისე გადაიხარხარა, 
ექომ გადასერა მთელი ქალაქი. კაცი 
იცინოდა, იცინოდა, მერე ჯოხი დაუვარ-
და, ის ფართხუნა პიჯაკი გაიხადა და 
უცბად გაჩუმდა, თვალებში უყურებდა, 
თითქოს იცნო კიდეც, მაგრამ ქალმა 
თვალი მოარიდა.

   – არ მინდა გაჭუჭყიანდეს, ლიზა 
გაბრაზდება, იცით? მოდით აქ, რა გაჩ-
ვენოთ! - და კაცმა სწრაფად აიღო ჯოხი, 
კოჭლობით მივიდა ქალთან, ხელში ხელი 
ჩასჭიდა და სახლს შემოუარეს. ქალს 
უცებ სახეზე სიგრილე ეცა. ფეხი რაღაც 
სისველეში ჩაუვარდა. კაცი ნანგრევე-
ბის სიღრმეში უთითებდა. ორი ნაბიჯიც 
და სრულ სიბნელეში იდგნენ, წყლის 
ხმაური ისმოდა. როცა თვალი შეაჩვია, 
მიხვდა, რაღაც სასწაულით გადარჩე-
ნილი ფარდული იყო... დიდი სახლის 
სახურავი გვერდულად დასცემოდა, შიგ 
ხეები იყო მოყოლილი და შადრევანიც. 
კაცმა ხელი უშვა და საიდანღაც ტოტი 
გამოსწია. იისფერი აკაციის ტოტი იყო, 
ყვავილებით გადაფეთქილი; თვითონ ხე 
ნანგრევებში ჩაფლულიყო, მხოლოდ ეს 

ერთი ტოტი დარჩენოდა გარეთ. 
კაცმა ორივე ხელი პირთან მი-
იტანა და ჩურჩულით უთხრა: – აქ 
დავაწვინე. ორივე ცოცხალი იყო, 
თვალები ეხილათ, – და გამომც-
დელად მიაჩერდა – თქვენ რა, არ 
გჯერათ?

მჯერა. – რაც შეიძლება, დამა-
ჯერებლად უთხრა ქალმა.

   ახლა ერთი ხმამაღალი ტი-
რილი ქვეყანას ერჩია, მაგრამ 
ცრემლი არსად იყო. კაცს ახლა 
თვითონ მოჰკიდა ხელი და სინათ-
ლეზე რომ გამოვიდნენ, მანქანა-
მაც დაამუხრუჭა. თავისიანები 
იყვნენ.

   – ჩქარა,  ჩქარა! იქით უკვე სა-
ბუთებს სინჯავენ. ოც წუთში კა-
ტარღაში თუ არ ვისხდებით, ესე-
ნი გარანტიას ვეღარ იძლევიან. 
– თქვა ჭაღარათმიანმა კაცმა და 
გვერდით მჯდომ ადგილობრივი 
პოლიციის ორ წარმომადგენელს 
გადახედა. ისინი დამნაშავეები-
ვით ისხდნენ და, ალბათ, იყვნენ 
კიდეც, მაგრამ ახლა ამაზე ფიქ-
რის დრო არ იყო. ქალმა კაცს 
მხარზე აკოცა, ადგილობრივი 

ძველი წეს-ჩვეულების თანახმად და 
მანქანაში თვითონაც დამნაშავესავით 
ჩაჯდა. მშობლიურ ქალაქში ერთი დღე 
იარა და ერთ ნათესავსაც ვერ მიაგნო, 
კვალიც არ ჩანდა არავისი. ეს კაცი კი, 
რომელიც ფეხმოუცვლელად იჯდა აქ, 
ამ ნანგრევებში, მისი ყველაზე ახლო მე-
გობრის ქმარი იყო.

  - ,,ორივე ცოცხალი იყო, თვალები 
ეხილათ. თქვენ რა? არ გჯერათ? –  
ჩაესმა ისევ კაცის სიტყვები და მანქანის 
უკანა ფანჯარას მიაწყდა. კაცი ცისფე-
რი სკამისკენ მიდიოდა და გზადაგზა იმ 
ფართხუნა პიჯაკს იცვამდა. მერე ნელ-
ნელა უკან დარჩა ეს ყველაფერი, თან-
დათან ჩამუქდა 

ირგვლივ და მალე სრულიად დაბნელ-
და.

თინათინ ჭეჟია

იუბილარი
დროში დაკარგული კაცი

იური ბიბილეიშვილი
ძლიერი პიროვნების სახე–ხასიათი 

ჭეშმარიტი მწერლობის მადლი და 
მარილია. მწერალი მკითხველში სწო-
რედ ძლიერი პიროვნების იდეას უნდა 
ზრდიდეს და ამტკიცებდეს. ყოველი 
ახალი ისტორიული ეპოქის სახე ხომ 
მისი გმირის ხასიათშიც პულობს ანა-
რეკლს.

ძლიერი პიროვნების კლასიკური 
იდეა განსაკუთრებული ძალით ნი-
კოლოზ ბარათაშვილმა განავითარა 
ლექსში „ნაპოლეონ”. ლექსის ლი-
რიკულ გმირს პოეტი ათქმევინებს: 
„ჟამი ჩემია და ჟამისა მე ვარ იმედი”. 
ასე მხოლოდ ჭეშმარიტად ძლიერი 
ადამიანები განსჯიან.

ძლიერი პიროვნება საკუთარ თავზე 
გამარჯვებული ფენომენია. მათგან 
ხასიათის ორ მიმართულებას გამო-
ვარჩევთ: პირველი, როცა პიროვნება 
ისეთ საქციელს სჩადის კრიტიკულ 
მომენტში, რაზეც მას ადრე არც 
უფიქრია ყოველდღიურ და ყოფით 
მოვლენებში გარკვევის დროს. ხოლო 
როცა წარმოიქმნება კრიტიკული 
მომენტი, იგი, ძლიერი პიროვნება, 
მონახავს ერთადერთ სწორ გეზს და 
მოქმედებას მოიყვანს სისრულეში, ე. 
ი. აჯობებს საკუთარ თავს, რადგან 
ის ერთადერთი ნაბიჯი მას უკვდა-
ვებაში გადაიყვანს. ძლიერი პიროვ-
ნების სახეს ხატავს ილია ჭავჭავაძე 
„ოთარაანთ ქვრივში” და პოემაში 
„ქართვლის დედა”. როგორც ყველა-
ფერში, ისე ამ იდეის გააზრებაშიც 
ილია მიუკერძოებელი სიმართლით 
ხელმძღვანელობს. საქართველოს 
განთავისუფლებისათვის ომში სასიკ-
ვდილო სარეცელს მიჯაჭვული დედა 
არა მხოლოდ შვილს გზავნის, არამედ 
ერთადერთ იმედს, სიკვდილის წინ 
რომ მიხედავს დედას, მაგრამ მაინც 
გზავნის:

„ვაიმე, შვილო!... შენს წასვლასთან
მიქრება ალი ჩემის სიცოცხლის...
უშენოდ ძნელია ყოფნა...
დიდხანს ებრძოდა შვილის ტრფობას
მამულის ვალი,
ვალმა აჯობა, მაგრამ ძვირად 
 დამიჯდა ჯობნა.
სულიც ამომდის... არ ყოფილა 
 ძნელი სიკდვილი,
როცა შენ შენი აღასრულე... 
 მამული... შვილი...”
არის ძლიერი პიროვნების მეორე 

მიმართულება. კერძოდ, კეთილშო-
ბილი პიროვნება, რომელიც უიმედო-
ბისა და სასოწარკვეთილების ჟამს 
პირადი ღირსების გადარჩენისათვის 
იღებს საბედისწერო გადაწყვეტილე-
ბას და სიცოცხლეს გაიუქმებს. 

იმედობის, სასოწარკვეთილების, 
პირადი ღირსების შებღალვის ტკი-
ვილმა ააღებინა სიცოცხლეზე ხელი 
ნიკო ლორთქიფანიძის ნოველების 
„ტრაგედია უგმიროდ” და „თავსაფ-
რიანი დედაკაცის” გმირებს. ნიკო 
ლორთქიფანიძე „თავსაფრიან დედა-
კაცს” იოანე და მარკოზ მოციქულე-
ბის ღირსი ავტორების გმირადაც კი 
აღიარებს.

თანამედროვე მწერლობაში ახალი 
გმირის დაბადებაზე მიგვანიშნებს პი-
როვნების ძლიერების გამომხატველი 
ვექტორი, რომელიც წარმოსახულია 
ქართული პროზის რაინდის მწერალ 

რევაზ მიშველაძის ნოველაში „ეს 
ჩემი ქუჩაა”.

ვინ არის ეს ახალი გმირი, ახალი 
ტიპი ჩვენს მწერლობაში?

ეს არის რიგითი ადამინი, რომელიც 
ჩვენს შორის ცხოვრებს, ჩვენსავით 
უხარია და წუხს, ფიქრობს და მოქმე-
დებს, მაგრამ როცა მის ცხოვრებაში 
წარმოიქმნება კრიტიკული მომენ-
ტი – მოქალაქეობრივი ღირსება თუ 
პირადი კეთილდღეობა – ის ერთ-
ბაშად ამაღლდება საკუთარ თავზე 
და არა აფექტის, არამედ გააზრების 
საფუძველზე ცნობიერად მიიღებს 
შეუქცევადი ხასიათის გადაწყვეტი-
ლებას, რევაზ მიშველაძემ ამ გმირის 
პირველი პორტრეტი დახატა რომან-
ში „ჩურჩულს გადაჩვეული კაცი”. 
რომანის გმირი სამოცდაათ წელს 
მიღწეული მწერალი გელა კირთაძე 
შურისძიების მიზნით სამშობლოს 
მტრებს ჩაუჯდა ჯავშნოსან მანქანა-
ში და საკუთარ სიცოცხლესთან ერ-
თად ფერფლად აქცია ოცდაათი რუსი 
ოფიცრისა და ჯარისკაცის სიცოცხ-
ლე. რაოდენობრივი თვალსაზრისით 
ოცდაათი ჯარისკაცი არაფერს წარ-
მოადგენს ოცდაათიათასიანი რუსის 
ჯარისათვის, რომელიც საქართვე-
ლოს ტერიტორიების ოკუპაციას ახ-
დენს, მაგრამ ზნეობრივი თვალსაზ-
რისით საუკუნეებს გადაწვდება მისი 
აღმზრდელობითი იდეა. ეს იდეა მწე-
რალმა ახალი ძალით განავითარა ნო-
ველაში „ეს ჩემი ქუჩაა”.

ნოველის თემაა საბჭოთა რეპრე-
სიები საქართველოში. 1921 წლის 
25 თებერვალს საბჭოთა რუსეთის 
მეთერთმეტე არმიამ საქართველო 
დაიპყრო, დაამყარა საბჭოთა ხელი-
სუფლება და აღვირახსნილი დიქტა-
ტურა. შიში და ტერორი გაბატონდა 
ქვეყანაში. „შავჩუბაჩიანი და გრძელ-
მაუზერიანი” „წითელი გუშაგების” 
ჩექმის ჭრიალზე ტანში აციებდა 
მთელ საქართველოს”.

ისტორიული შტუდიებიდან ცნობი-
ლია წითელი ტერორის გამომწვევი 
პირობები და შედეგები. დიქტატორუ-
ლი საბჭოთა ხელისუფლება უკიდეგა-
ნო ღია და ფარულ უკმაყოფილებას 
იწვევდა ხალხში. ნოველის ავტორი 
დღეს ვერ მოახდენს ციტირებას ამ 
შრომებიდან, ვერ დაიმოწმებს უდანა-
შაულოდ დახვრეტილთა და გადასახ-
ლებულთა სტატისტიკას. მწერალმა 
სახასიათო ტიპიური დეტალები უნდა 
შეარჩიოს იმ მძვინვარე პროცესების 
გამოსავლენად. ნოველაში „ეს ჩემი 
ქუჩაა” წარმატებულად არის შერჩე-
ული ჩეკისტების ძალით ხალხის წი-
ნააღმდეგ აბობოქრებული ტერორი 
შემდეგი დეტალების მიხედვით: პი-
როვნების ღირსების გამომხატველი 
ქცევის მანერები, კარგი გვარიშვი-
ლობა, პოლიტიკური შეხედულებე-
ბის თავისუფლება, არაბოლშევიკური 
პოლიტიკური პარტიებისადმი სიმ-
პათია, ჩაცმულობა. მწერალი წერს: 
„დანაშაულს არავინ იძიებდა. დასახ-
ვრეტად საკმარისი იყო თუ ქუჩაში 
თავაწეული გაივლიდი, თუ ცნობი-
ლი გვარის წარმომადგენელი ბრძან-
დებოდი, თუ ბოლშევიკების კი არა, 
სხვა, რომელიმე პარტიას თანაუგრძ-
ნობდი და ბოლოსდაბოლოს თუ ჰალ-
სტუხი გეკეთა”.

„1924 წელს საქართველო აუჯანყ-
და რუსეთს. ბოლშევიკებმა სისხლში 

ჩაახშეს აჯანყება. დაიწყო მასობრი-
ვი დაპატიმრებები და დახვრეტები. 
მძვინვარე სამეულები აპატიმრებდ-
ნენ და ხვრეტდნენ ქვეყნის თითქ-
მის ყოველ მესამე მოქალაქეს. დანა-
შაულს არავინ იძიებდა”.

ასეთია მწერლის თვალით დანახუ-
ლი ისტორია. აქედან უკვე ცხადად 
იკვეთება ამ ანტიხალხური და ანტი-
ადამიანური რეჟიმისადმი რიგითი 
ადამიანების გულის სიღრმეში და-
გუბებული შეურიგებლობის განწყო-
ბილება. ამ განწყობილებამ ნოველის 
გმირის პილოტ გერგაიას ხასიათში 
შურისძიების სულისკვეთება მოამწი-
ფა.

ერთ დღეს თვითმფრინავში, რო-
მელიც პილოტიანად შვიდ მგზავრს 
იტევდა, ექვსი ჩეკისტი – ექვსი ჯა-
ლათი ვართაბეკოვი, შუშკინი, ალიზა-
დე, მინასიანი, ხუბუტია – ცნობილნი 
თავიანთი სისასტიკით, შეუბრალებ-
ლობით და თვითნებობით, მოკა-
ლათდა სავარძელში დასავლეთ სა-
ქართველოში (ბათუმში) მორიგი 
სადამსჯელო ოპერაციის ჩასატარებ-
ლად.

თვითმფრინავის აფრენიდან რამ-
დენიმე წუთში პილოტმა გერგაიამ 
გადაწყვიტა სახალხო შურისძიება 
მოეწყო ამ ჯალათებისათვის. ხუთი 
ჩეკისტი სავარძლებში ჩაცხრილა, 
მეექვსეს – ვართაბეკოვს იარაღის 
მუქარით უბრძანა შტურვალთან დამ-
ჯდარიყო და თვითმფრინავი დაესვა, 
თუმცა კარგად იცოდა, რომ ვართაბე-
კოვი ამის შემძლე არ იყო. თვითონ კი 
ტყვია დაიხალა საფეთქელში. უმარ-
თავი თვითმფრინავი ბორცვს დაეჯა-
ხა და ჩამოვარდა. შურისძიება აღს-
რულდა!

გერგაია არ არის მკვლელი. არც იმი-
სათვის გამხდარა პილოტი, რომ უც-
ხოეთში გაეტაცებინა თვითმფრინავი 
და დარჩენილი სიცოცხლე ემიგრაცი-
აში გაეტარებინა. გერგაია ჩვეულებ-
რივი შრომისმოყვარე კაცია, რომელიც 
ყოველთვის პროფესიულად და პირ-
ნათლად ასრულებს თავის მოვალე-
ობას. მაგრამ გერგაია აგრეთვე შვილია 
იმ ქვეყნისა და იმ ხალხისა, რომელსაც 
ახლა განსაცდელის ჟამი უდგას. მწე-
რალი თანმიმდევრულად ხელმძღვანე-
ლობს მისთვის დამახასიათებელი მხი-
ლებისა და განსჯის მეთოდოლოგიით 
და პილოტ გერგაიას ხასიათში, მის 
დამოკიდებულებებსა და შეუქცევადი 
გადაწყვეტილებების სულისკვეთება-
ში ამხელს და განსჯის ხალხის, ერის 
ღირსების დამამცირებელი რეჟიმის 
ბატონობას. დანგრევისა და დაქცევის 
ღირსია ყველაფერი, რაც ხელყოფს და 
ბღალავს ხალხის ღირსებას და პიროვ-
ნების თავისუფლებას. ნოველა „ეს ჩემი 
ქუჩაა” კრიტიკულად განგვაწყობს ყო-
ველგვარი დიქტატურის მიმართ, რო-
მელიც მიმართულია პიროვნების ჭეშ-
მარიტი თავისუფლების წინააღმდეგ: 
ადამიანს ერთხელ ეძლევა სიცოცხლე 
არა რომელიმე პოლიტიკური რეჟიმის 
მონური სამსახურისათვის, არამედ 
ქვეყნად სიკეთისა და ბედნიერების 
დამკვიდრებისათვის. რევაზ მიშველა-
ძის მთელი შემოქმედება (მხატვრული, 
პუბლიცისტური) ყოველთვის ხალხის 
გამოფხიზლებას ისახავდა მიზნად. 
ხალხის გამოფხიზლების ზარის მორიგ 
დარისხებად ვღებულობთ ახალ ნოვე-
ლასაც „ეს ჩემი ქუჩაა”.                                   

ძლიერი პიროვნების იდეა რევაზ მიშველაძის 
ნოველაში „ეს ჩემი ქუჩაა”

ნოდარ კობერიძე
თუკი შეგიყვარდა, უკუაგდე ყო-

ველივე და დაუყოვნებლივ დაეწაფე 
მის გრძნეულ ბაგეს, რადგანაც იცო-
დე ძალიან ცოტა დრო გაქვს, ედგარ 
პოსი არ იყოს, თვით ანგელოზებს შე-
შურდებათ თქვენი სიყვარულისა და 
სწრაფ გამოჩნდებიან ისინი, ვინაც ამ 
„შფოთის” ჩახშობა მის წარმოქმნის-
თანავე დაივალა და მწარედ განანე-
ბენ ამ გაუგონარ გაბედულებას. თუ 
გაუძალიანდი, იმას დაგმართებენ, 
რაც მწუხარე სახის რაინდს დონ–კი-
ხოტსა და მის ბედაურს როსინანტს 
დამართეს–შეშლილის ხალათს შემო-
გაცმევენ და ამას იცოდე, პირველ 
რიგში, მათ მიერ მოჩენილი (შენ რომ 
შენი გგონია), თქვენი „ერთგული” 
მეგობარი გააკეთებს და ყოველივეს 
„თქვენივე კეთილდღეობისათვის გა-
წეული სამსახური” დაერქმევა და 
მადლობის მოხდასაც მოგთხოვენ! 
მაგრამ მაინც ღირს დონ–კიხოტობა, 
ღირს! რატომ და იმიტომ, რომ იგი ის 
მარადიული შუქურაა, მთელი შემდ-
გომი ცხოვრება მკრთალ კანდელი-
ვით რომ ენთება და თუ ოდესმე „ის” 
დაბრუნებას გადაწყვეტს – კვლავაც 
აღენთება და გზას  გაგინათებთ და 
აი, სწორედ შუქურის ის მიმკრთალე-
ბული ბჟუტვა აგიჟებთ – იმ სიყვა-
რულმა როს დატოვა თქვენში, რადგა-
ნაც (დიახ კვლავაც რადგანაც), ამით 
თქვენი ცხოვრება ხომ წამიერად, მაგ-
რამ მარადიულ აღმაფრენას ეზიარა, 
რომელიც გულბოროტთ არასოდეს 
ეღირსებათ, ამიტომაც იყავი მამაცი, 
რადგანაც (უკვე მესამე „რადგანაც“), 
ღირს ის დამარცხება ამ ბრძოლად!

 რაც შეეხება იმ გატაცებებს, რო-
მელიც ცხოვრებაში უამრავია და მას 
თავისმოსატყუებლად სიყვარულს 
ეძახი, სხვა არაფერია, თუ არა შენს 
მიერ მორთული საახალწლო ნაძვის 
ხე, გავა დრო, იგი მოიწყენს, შენს 
მიერ უდიდესი სისათუთით ჩამოკი-
დებული სათამაშოები გახუნებული 
ოცნებასავით ელფერს დაკარგავენ 
და შენც ერთ „მშვენიერ საღამოს” 
იძულებული იქნები ჩამოხსნა ისინი 
და კვლავაც ყუთში მიუჩინო მათ ად-
გილი, ხოლო განძარცული ხე დერე-
ფანში გაიტანო, რათა ხვალ დილით 
სახლიდან რომ გახვალ ხელს გააყო-
ლო... ასე დაუსრულებლივ მთელი 
ცხოვრება. ამისთვის არასოდეს არც 
არავინ შეგედავება, არც არავის შე-
შურდება და არ გისაყვედურებს, 
ამას რატომ აკეთებო – თავის მოტ-
ყუება ხომ ჩვენი ცხოვრების წესია!

და მაინც, ისე არაფრის გაგონება 
არ სურს ადამიანს, როგორც ამ სიტ-
ყვისა: – მიყვარხარ ძლიერ!

ესე – 
სიყვარულისა

პო ეზ ი ა

ეთერ მესტვირიშვილი
ჩემს მეგობარს

თბილისშიც, ალბათ, მალე ჩამოთოვს,
ფიფქებს ჩამოჰყრის ზეცა,
თეთრი სამოსლით შეიმოსება:
ქუჩა, სახლები, ხე, ცა.
გათოშილები, გაყინულები,
კვლავაც დავდივართ ერთად,
ცოდნის ტაძარში მიგვეჩქარება,
ნუთუ, ჩვენ ვივლით კენტად!
ერთია აზრი, რომ დავეწაფოთ
წყაროს ცოდნისას უხვად,
შევსვათ ბადაგი სიბრძნის, სილაღის
ჩვენ სამშობლო გვყავს ბურჯად.
შენ გაასხივებ ირგვლივ ყველაფერს,
ლალიკო, ჩემო ლალი,
როცა გიცქერი, შენთან არრაა
ლალის ძვირფასი თვალი.
როცა სოფლად ვარ, ყველგან გიგონებ
ეს გახსენება მართობს,
გულს ეცრემლება და კიდევ შენთან,
შენთან შეხვედრას ნატრობს.
მეგობრობაა ხიდი ერთობის,
ჩვენ წაგვიკითხავს ბევრჯერ,
ერთად შევიკვრათ და გავინასკვოთ,
დავდოთ ჩვენ ფიცი ერთხელ.
რომ ვერ დავჯაბნოს სულმა ბოროტმა,
ვერ დაგვამარცხოს მტერმა,
დედა სამშობლო ჩვენ დაგვხაროდეს,
დაგვლოცოს მთელმა ერმა.

     *    *    *
თოვლის ფიფქები ხელის გულზე ხომ დაგდნობია,
უცრემლოდ სევდა, ალბათ, კიდევ გახსენებს 
 წარსულს.
დღეები რბიან თეთრ რაშებად ცაში აჭრილნი
და ვერ ვეწევი, თუმცა გულსა ძლიერ სწადიან.
ჯერ იმედები მე კიდევ მაქვს იისფერები,
გაზაფხულის ფერს, რას სჯობია, მას საუცხოოს,
მეწვია ღამით ანგელოზი უფლის კელაპტრით
და დამილოცა ოდა, კერა, სახლის კედლები.
გაფრინდი, გულო, და აიჭერი ცაში რაშივით,
გადაიფრინე ოცნებათა თეთრი საუფლო,
არ შეგეშინდეს, შენთან ერთად მეც ვარ მამაცი,
გულო, გაუძელ, ამიძგერდი, შენ კიდევ უფრო.
სამშობლო
სამშობლოვ ჩემო, რას შეგადარო? 
გაშლილ ორბის ფრთათ, თუ ვარდის კოკორს,
იქნებ დედის რძით ტუჩშეუშრობელს,
მომავალ ჭაბუკს, მხნეს და გულოვანს.
მამულო ჩემო, გულის ფეთქვა ხარ,
ლხენა და შვება, დარდი, ნაღველი,
ღაწვის ღარებზე დაგორებული,
ცრემლი პატარა, ბევრისა მთქმელი.
მზე დაეშვება და ამიტაცებს,
სხივებს დამაფრქვევს ღვთიურს, მადლიანს,
ზეციდან კიდევ დავაცქერდები
შენს მინდორ-ველებს, მიწას ღალიანს.

არ დავიღლები, ისევ მივდივარ,
წინაპართ გზაზე მხნედ მოარული,
დედაო ღვთისავ, შენ დაიფარე,
ერი, სამშობლო, ჩემი მამული!

ილია ბუზალაძე
ვედრება

საფიცარი ქვეყნად ერთი მქონდა,
საფიცარი ქვეყნად ერთი მყავდა;
შეუმჩნევლად გამეპარა დრო და
საფიცარი გადამექცა დარდად.
გული ისევ ძველუბრად მიცემს,
რწმენის კედელს ხომ არა აქვს ბზარი:
მაგრამ, ვგრძნობ, რომ ვიღაც ძალუმ მიტევს,
სხვას ხმიანობს ჩემთვის დროის ზარი.
არვინ იცის რას მიმზადებს ხვალე,
დროის სრბოლას ვინ შეაბამს აღვირს;
ო, განგებავ, უფრო გამაწამე,
ოღონდ მასზედ ნუ შემართავ მახვილს.
ოღონდ მისი დაფლეთილი ტანი,
შეადუღე გაუტეხელ რვალად.
ოღონდ მისი ნაწამები სული,
კვლავ აქციე შეუდრეკელ ძალად.
მერე? მერე იყოს ნება შენი,
წუთისოფელს ვინ შემორჩა ნეტავ?!
გადამიდგეს გზად სიმართლის მჩენი,
ზვარაკივით ზედ დამაკლას მტლედა!

ვაჟა ასათიანი
***

მამაოს ვკითხე -რანი ვართ?
რა არის ჩვენი ცხოვრება?
რა უნდა ვქნათ , რომ იმ ქვეყნად
დავიმსახუროთ ცხონება?
მან მითხრა-შვილო ღმერთს სთხოვე ,
რომ მოგცეს წრფელი გონება,
მუდამ იყავი უბრალო,
არ შეიყვარო ქონება.
პასუხი დიდხანს გაგრძელდა 
და მეტად ვრცელი გამოდგა,
მე გეტყვით ბოლოს რა მითხრა,
როცა კი ფეხზე წამოდგა.
დინჯად მომმართა-ილოცე,
მუდამ გახსოვდეს ღმერთიო
და თქვენ კი ადამიანებს
გიყვარდეთ ერთმანეთიო.

*    *    *
არაგვს ბრაზი დასტყობია,
ბობოქრობს და მკაცრად მოდის,
ვერ პატიობს თითქოს ქართველს
ასე ყოფნას, უქმად ლოდინს.
უკვირს კიდეც ვაჟკაცისგან,
როგორ წვება მშვიდად ლოგინს,
როცა ხედავს მის მიწა-წყალს
უცხო კაცი ართმევს, მოდის.
მოდის ისე, გეგონება 
ვალი გქონდეს, - გმართებს მისი.
მშობლიურო ჩემო მიწავ,
შენ არა ხარ ამის ღირსი.
უწინ ჩვენი მამა-პაპა,
რას შვრებოდა კარგად ვიცი.
გაცვდა გრძნობა, დალბა გული,
მოწყდა მკლავი, გატყდა ფიცი.
ვეღარას იქმს უკვე ცხენი,
გასაწრთობი არის კვიცი.

ნუგზარ ხუციშვილი
საქართველოს!

თუ შემომხედავ,   მე  ვარ  ის კაცი, 
გულმოდგინებით შენ რომ  გიცავდი,
ყოველთვის ვიდექ მუხლმოდრეკილი,   
ვლოცულობდი და შენს მზეს ვფიცავდი.

არჩევანი  ერთი  მქონდა ყოველთვის,
უნებლიედ   არასოდეს   გაგცვალე.
ჩემო მზეო, ჩემო მიწავ  მშობლიურო,
ერთადერთო, საქართველო გენაცვალე.

შენს ამწვანებულ ნინდორ-ველებზე,
ჩემი  სისხლია ზოგგან დაღვრილი,
შენთვის   ვიბრძოლებ  ყოველთვის,
ამ ბრძოლებიდან თუნდაც დაღლილი.

ჟამთა სვლაში დამცველები ბევრი გყავდა,
ყოველთვის და ალბად  ყველა  ეპოქაში,
გაჭირვებით  ბევრი ბრძოლა გადალახე,
ცდილობდი და შენ ბრუნდები  ევროპაში.

თუ შემომხედავ,  მე  ვარ  ის  კაცი,
გულმოდგინებით შენ რომ დაგიცავს,
მარადიულად   შენთან   იქნება,
სანთელს აგინთებს შენდასაფიცარს.

თბილისო!

ლექსად მოსული კაცის გულიდან,
შენ სიმღერა  ხარ სიყვარულისა,
ლურჯი  ყვავილი  ედემის ბაღში,
სურნელოვანი     გაზაფხულისა.
 
 ეს  საქართველო   მამაა  ჩვენი,
შენ კი დედა ხარ ჩემო თბილისო,
ყველა  ობოლის  შემფარებელო,
ცოდვილისა  თუ  უცოდველისო.

ედემის   ბაღი  საქართველოა, 
ლურჯი ყვავილი შენ ხარ თბილისო,
შენი კალთის ქვეშ შემფარებელო,
დამპურებელო   ყველა  შვილისო.
 
არ  დაივიწყო  შენი შვილები,
მოეფერე  და  შენთან ივლისო,
შენ  საფიცარი  დედა  იქნები,
ულამაზესო   ჩემო  თბილისო.

ზაალ ბოტკოველი 
„ისტორიის გზა ყოველთვის რთუ-

ლი გზაა. მისი დღე არ ემთხვევა მარ-
ტივ ტრაექტორიას მზის ამოსვლასა 
და ჩასვლას. ათასობით უცხო სხეული 
იჭრება ქვეყნის ორგანიზმში და ცვლი-
ლებები ყოველთვის მოსალოდნელია. 
ასეთ დროს შესაძლებელია, საერთოდ 
მოდუნდეს ეროვნული სიფხიზლე. შე-
საძლოა საუკუნეების რომელიმე მონაკ-
ვეთში მთლიანად ამოვარდეს თავისი 
ბუნებრივი კალაპოტიდან და მოხეტი-
ალე მდინარედ იქცეს, ე.ი. თავისი სახე 
დაკარგოს. ეს, ცხადია, ფიზიკურ განად-
გურებაზე უარესია. გადაგვარებული 
ერი ფიზიკურ არსებობას განაგრძობს 
დანიშნულების გარეშე, არავის სჭირ-
დება ასეთი ხალხი, რადგან მასში არა-
ფერია საინტერესო, ანგარიშგასაწევი... 
აი, ასეთი არსებობა ემუქრებოდა და 
ემუქრება ყოველ ერ,ს ვინც კი ვერ გა-
დაარჩენს თავის თანდაყოლილ ბუნებას 
ისტორიის ძნელ გზაზე, ვინც გამუდმე-
ბით არ წვრთნის თავის სულს’’. 

როგორ ესადაგება ეს საოცრად მარ-
თალი სტრიქონები ჩვენს დღევანდელ 
ყოფას, რა ავბედითი გაფრთხილებასა-
ვით გაისმის უზუსტეს დიაგნოზივით 
დასმული ეს უმკაცრესი განაჩენი... 

ეს ამონარიდი გამოჩენილ ქართველ 
მწერალსა და ერისკაცს ჯანსუღ ღვინ-
ჯილიას ეკუთვნის, რომელიც წლეულს 
სამოცდათხუთმეტისა უნდა გამხდარი-
ყო. 

თავისი არცთუ ისე ხანგრძლივი სი-
ცოცხლის განმავლობაში ჯანსუღ ღვინ-
ჯილიას, ჭეშმარიტი მამულიშვილის, 
ცხოვრების უმთავრეს მიზანს, მისი 
არსებობის უმთავრეს გამართლებას 
იმ წმინდათაწმინდა იდეალების ერთ-
გული და მუხლჩაუხრელი მსახურება 
წარმოადგენდა, რომლებიც საქართვე-
ლოს გადარჩენის ერთადერთ გარანტად 
ესახებოდა... ამ იდეალებისთვის არასო-
დეს უღალატია, არასოდეს გადაუხვე-
ვია ერთხელ არჩეული გზიდან და ამის 
უმშვენიერეს დასტურს წარმოადგენს 
მისი მრავალმხრივი, მრავალწახნაგო-
ვანი შემოქმედება, რომლის უმთავრეს 
დანიშნულებად ქართველი ერის გა-
მოფხიზლება, მისი ერთ სულად და ერთ 
ხორცად შეკვრა, ეროვნული ბაირა-
ღების ქვეშ გაერთიანება მიაჩნდა. ეს 
დიდებული შემოქმედი და მოღვაწე იმ 
ქართველ მწერალთა მცირერიცხოვან 
ჯგუფს ეკუთვნოდა, ვინც XX საუკუნის 
ბოლო ათწლეულებში განსაზღვრავდა 
თანამედროვე ქართული მწერლობის 
დონეს და ტონს, მძლავრ იმპულსებს 
აძლევდა მის წინსვლასა და განვითარე-
ბას. 

კიდევ ერთი ამონარიდი მისი ნააზრე-
ვიდან.

„ქართველთათვის მშვენიერი ქვეყანა 
განცხრომისათვის არ მიუცია ღმერთს, 
განცხრომაშია სიძაბუნე და დაცემა... 
ქართველი ერია ეს, რასაც ჭვრეტ. და-
მემოწმება ყველა, თითით საჩვენებელი 
ერია იგი ახლა. სწრთვენ დაუსრულებ-
რივ, ამად რომ დარჩეს. თუ არ გადახვალ 
ცხოვრების ამ წესს, განადიდებ უფრო 
შენს ხალხს. თუ გადახვალ, საუკუნო 
შემცოდე იქნები, რადგან შენს ერს და-
ეკარგება მაშინ რაობა სამყაროში და 
იქცევა ბრბოდ’’. ასე მიმართავს დავით 
აღმაშენებელი თავის ვაჟს დემეტრეს 
პიესაში „ახალი ცა’’. 

სწრთვენ დაუსრულებლივო, აი, ჯან-
სუღ ღვინჯილიას სამოქმედო კრედო, 
მისი არსებობის, მისი ყოველი ნაბიჯის, 

ყოველი საქმის გამართლება თითქმის 
ოთხი ათეული წლის განმავლობაში. 
წვრთნა კი, უპირველეს ყოვლისა, ის-
ტორიული მეხსიერების ქონას გულის-
ხმობს, საკუთარი წარსულის გაანალი-
ზებას და იქიდან საჭირო დასკვნების 
გამოტანას. ჯანსუღ ღვინჯილიამ კარ-
გად იცოდა, რომ კაცობრიობის ისტო-
რია სხვა არა არის რა, თუ არა ბარბაცი 
ერთი შეცდომიდან მეორისკენ, კარგად 
იცოდა, რომ საქართველო არ წავიდა 
დიდი ილია მართლის ილია ჭავჭავაძის 
გზით, რაც დაღუპვითა და იავარქმნით 
გვემუქრება და ამ საბედისწერო საშიშ-
როების თავიდან ასაცილებლად იყო 
საჭირო, ქართველ კაცს ღრმად ჩაეხე-
და ისტორიული წარსულის უძნელეს და 
უსასტიკეს ლაბირინთებში და მხოლოდ 
უსწორესი, უნაღდესი ანალიზის წყალო-
ბით გაეადვილებინა ბრძოლა არსებობი-
სათვის... 

სწორედ ამ ურთულეს საქმეს შეეჭიდა 
ჯანსუღ ღვინჯილია და მთელი თავისი 
შემოქმედებით დაამტკიცა, რომ გიორ-
გი ჭყონდიდელის ერთ-ერთი ერთგული, 
მის გზაზე მავალი შორეული შთამომა-
ვალი იყო. 

რომანები „ქართლოსის სამყარო’’ და 
„განსაცდელი ოცდამეერთე საუკუ-
ნე’’ (სამწუხაროდ, ეს უკანასკნელი 
დაუმთავრებელი დარჩა ბატონ ჯან-
სუღს), პიესა „ახალი ცა’’, უაღრესად 
მნიშვნელოვანი მონოგრაფიული გა-
მოკვლევები „სული აღმაშენებელი’’, 
„ღვთისმშობლის წილხვდომილი ქვე-
ყანა’’, „ქართველი კაცის სინამდვილე’’, 
„გიორგი სააკაძის პიროვნება’’, მრავა-
ლი პუბლიცისტური თუ ლიტერატუ-
რულ-კრიტიკული წერილი ამის მკაფიო 
დასტურია. 

ჯანსუღ ღვინჯილია, უპირველეს 
ყოვლისა, რაფინირებული, დახვეწილი 
გემოვნების მქონე მკვლევარი და კრი-
ტიკოსი გახლდათ, რომლის ინტერეს-
თა თვალსაწიერში მოექცა როგორც 
ქართული მწერლობის კლასიკოსთა 
(ილია, აკაკი, ვაჟა, გალაკტიონი, დავით 
კლდიაშვილი, მიხეილ ჯავახიშვილი, 
ლევან გოთუა, ნოდარ დუმბაძე, შოთა 
ნიშნიანიძე, ანა კალანდაძე, მურმან 
ლებანიძე, მუხრან მაჭავარიანი, ოთარ 
ჭილაძე), ისე თანამედროვე ქართული 
მწერლობის გამოჩენილ წარმომადგე-
ნელთა მხატვრული ნააზრევი. კვლე-
ვის მაღალი კულტურა და დახვეწილი 
გემოვნება, ღრმა ერუდიცია, ფართო 
თვალსაწიერი გამოარჩევს ჯანსუღ 
ღვინჯილიას ლიტერატურულ-კრიტი-
კულ წერილებს, რომლებიც ორგანუ-
ლად ერწყმის მის პროზაულ, დრამა-
ტურგიულ ნაწარმოებებს, ისტორიულ 
ექსკურსებს... 

ჯანსუღ ღვინჯილია წერდა: „ღვთისმ-
შობლის წილხვდომილობა არის ღვთაებ-
რივი საიდუმლო, არის დიდი პატივი, 
არის ხვედრი ქვეყნისა, მაგრამ რაკი 
ხვედრია, უმძიმესი ტვირთიცაა იგი სა-
ქართველოსი’’. რა ზუსტი, რა სწორი 
განსაზღვრაა ჩვენი სამშობლოს არსისა 
და რა მოულოდნელია მათთვის, ვისთ-
ვისაც ღვთისმშობელთან წილნაყარობა 
მხართეძოზე ნებიერად წოლას გულისხ-
მობს... 

ჯანსუღ ღვინჯილია გრძნობდა, თუ 
რა მეთოდურად იჯანღებოდა ტყვიის-
ფერი ღრუბლები საქართველოს ცაზე, 
მაგრამ იმედი არა და არ სტოვებდა. სა-
ქართველოს მტერი, ქართველთა მტერი, 
ჩვენი განადგურებისა და იავარქმნის 
მოსურნე, ყველაფერს ითვალისწინებდა 
ჩვენთან ომისას ქვეყნის ენერგიის მასშ-

ტაბების გარდაო, წერდა შემოქმედი და 
იქვე დასძენდა: 

„მოღალატე, ეგოისტი, ქვემძრომი, 
ორგული, კარიერისტი... ქართველი 
კაცის დამღუპველი ეს თვისებები „რა 
გაჭირდის’’ ჟამს გაქრა ხასიათიდან და 
მაღლა ამოვიდა სრული თავგანწირვის 
უნარი, ერთ ძალად გაერთიანების სურ-
ვილი’’. 

აი, რამ გაგვატანინა ლელო საუკუნე-
ების განმავლობაში, რამ გაგვაძლებინა, 
რამ მოგვიყვანა XXI საუკუნემდე. ჯან-
სუღ ღვინჯილია ქართველთა სწორედ 
ამ თვისებებზე ამახვილებდა ჩვენს ყუ-
რადღებას და მოგვიწოდებდა ოდნავ 
უკეთესები ვყოფილიყავით საკუთარ 
თავზე, ოდნავ მეტად ავმაღლებულიყა-
ვით საკუთარ ვნებებზე, საკუთარ ამბი-
ციებზე, რადგანაც ის, რის გამოც უნდა 
ჩავიდინოთ ამგვარი რამ, უზენაესი ჭეშ-
მარიტება გახლავთ და მას საქართვე-
ლო თქვენი და ჩვენი სამშობლო ჰქვია... 

ბატონი ჯანსუღი უაღრესად ტევად 
და მრავალმხრივ საზოგადოებრივ საქ-
მიანობას ეწეოდა. არჩეული იყო სა-
ქართველოს სახელმწიფო პრემიების 
კომიტეტის, საქართველოს მწერალთა 
კავშირის თავმჯდომარის მრჩეველთა 
საბჭოს, გამგეობისა და პრეზიდიუმის, 
ჟურნალების „ცისკრისა’’ და „რიწის’’ 
სარედაქციო კოლეგიების წევრად, 
ეროვნული თვითშეცნობის ასოციაციის 
თავმჯდომარედ. დამფუძნებელი და გა-
მომცემელი იყო ჟურნალისა „რანი ვართ 
ქართველები’’. ერთ-ერთი სულისჩამდ-
გმელი და ორგანიზატორი გახლდათ 
მოძრაობისა „საქართველოს ტერიტო-
რიული მთლიანობის აღდგენისათვის’’. 
სწორედ მან შეიმუშავა ამ მოძრაობის 
ფიცი და კონცეფციის ძირითადი დებუ-
ლებანი. წლების განმავლობაში სათავე-
ში ედგა ჟურნალებს „ცისკარს’’, „კრიტი-
კას’’, გამომცემლობა „საქართველოს’’, 
საქლიტფონდს... 

ჯანსუღ ღვინჯილია წლეულს 75 
წლისა უნდა გამხდარიყო... თუმცა, 
აქვე როგორ არ ითქვას, რომ მისი გარ-
დაცვალებიდან 15 წელია გასული. 15 
წლის წინ აღესრულა ეს მშვენიერი შე-
მოქმედი. სიკვდილთანაც თავისებური 
დამოკიდებულება ჰქონდა. აკი, წერდა 
კიდეც: „რაოდენ მძიმეც არ უნდა იყოს 
სიკვდილ-სიცოცხლის ზღურბლზე გა-
დაბიჯება, ამ მოვლენაში მაინც სავა-
რაუდებელია შეუმჩნეველი ჰაეროვ-
ნება და სიმსუბუქე და მისი განცდა 
მხოლოდ იმათ ხელეწიფებათ, ვინც 
საამქვეყნო ენერგია სრულად გასცა და 
აბსოლუტურად ამოწურა თავისი და-
ნიშნულება’’. 

დიახაც რომ ბატონმა ჯანსუღმა 
სრულიად გასცა საამქვეყნო ენერგია, 
დიახაც რომ მის გარდაცვალებაში ჰა-
ეროვნებაც იგრძნობოდა და სიმსუბუ-
ქეც. დიდი ჭაბუა ამირეჯიბის საიუბი-
ლეო საღამოზე ბრწყინვალე სიტყვა 
წარმოთქვა, ყველას დასანახად, ყველას 
გასაგონად კიდევ ერთხელ გაილაშქ-
რა ქართული სულიერების, ეროვნული 
ცნობიერების დასაცავად, გაილაშქრა 
ფსევდოკოსმოპოლიტებისა და ნიჰი-
ლისტების წინააღმდეგ და კიდევ ერთ-
ხელ დაანახა ყველას, თუ რა შეუძლია 
ქართველი მწერლის მართალსა და პი-
რუთვნელ სიტყვას... 

სწრთვენ დაუსრულებლივ!!! 
ჯანსუღ ღვინჯილია ახლა ზეციური 

საქართველოდან წრთვნის ჩვენს გულსა 
და გონებას, ჩვენთან ერთად იბრძვის 
ქართული ჯიშის გადასარჩენად. 

სწრთვენ დაუსრულებლივ...  პოეტი - გულის 
მესაიდუმლე

   თამარ შაიშმელაშვილის ლექ-
სებში, უპირველეს ყოვლისა, გიპყ-
რობს არა  მხოლოდ მხატვარი, არა-
მედ გულის მესაიდუმლე, სამყაროს 
მჭვრეტელი. მის მხატვრობას კი 
უსიტყვდ, ახსნა-განმარტების გა-
რეშე აღიარებთ. პოეტი სახეებსა 
და სურათებს იყენებს უსახო და 
უფორმო გრძნობის გამოსახატა-
ვად, რომელიც მისი ბუნების შინა-
გან არსს შეადგენს:

 ცას თვალებს ვუკოცნი 
 მინდორში...
იისფერ ირმების წყაროს 
 ვსვამ,
ედემში რთველია სამთვარო...
ხელადა გაზაფხულს დავისხამ,
და სევდას ავუნთებ სამყაროს...
იდუმალება, რომლითაც პოეტი 

უსათუთეს სიყვარულს გამოხა-
ტავს, მიღწეულია გრძნობისა და 
სიტყვის იდეალური სიზუსტით. თუ 
ყოველი ადამიანური გრძნობა მშვე-
ნიერია იმით, რომ ადამიანურია, 
თამარ შაიშმელაშვილის უსათაურო 
ლექსის გრძნობა  „ეს შემოდგომა”  
მშვენიერია იმითაც, რომ პოეტუ-
რია:

 ეს შემოდგომა გაუშლელი 
 ზამბახია,
რომელიც გულში ჩვენს 
 სიყვარულს შემოინახავს,
რომელიც მთვარეს გააცოცხლებს
და საიდუმლო გაზაფხულებს
  აუყვავილებს...
სურათებს პოეტი ბუნებიდან კი 

არ ხატავს, სულიდან გამოაქვს. მის 
ლექსებში სახეების პლასტიკურო-
ბა, ფორმათა თვალსაჩინოება პო-
ეზიას აერთებს ფერწერასთან და 
ისეთ სურათს ქმნის, რომელსაც თუ 
ყურს დაუგდებ, გინდა შეხებითაც 
იგრძნო:

 ჩემი თითების ვარსკვლავებში  
 სძინავს  ალილოს...

დღეს არ იქნება კაეშანი გულში  
 გაივლო,

დღეს სიყვარული ქარიშხლებშიც
  უნდა ვახარო...
და სავედრებლად გამოსულა
  მთელი სამყარო...
თითქოს საბედისწეროა სიტყვები: 

„იქნებ უეცრად შეგხვდა უფალი და 
წამიერად მოგვცა სამოთხე?”  პო-
ეტი ალბათ, იმიტომ კითხულობს, 
რომ იცის, პასუხს ვერ მიიღებს. 
სიყვარულშიც ხომ ასეა: იქ იწყება, 
სადაც არ ელი...  ავტორს უნდო-
და ლექსს ელაპარაკა და, როცა ეს 
ზღუდე გადალახულია, მას სურს 
ლექსმა  იფიქროს კიდეც. იცის, ძი-
ება გვაერთიანებს ადამიანებს...

ლუიზა ბოჩკოვა-ხვიჩია

ნოდარ მდინარიძე
მე დავბრუნდები

მე დავბრუნდები, როცა  ნუში აყვავილდება, 
შემოასკდებათ, ატმის ხეებს ტანზე კვირტები,
 მე დავბრუნდები, როცა გულში გაზაფხულდება,
და აღარასდროს, აღარასდროს არ დაგცილდები.
მე დავბრუნდები, გაზაფხულზე 
სისხამ ალიონს, შენთან შეხვედრას, შენს 
დანახვას დაველოდები, დავბრუნდები რომ შენს 
წინაშე მოვინანიო, სიყმაწვილეში ჩადენილი 
 ჩემი ცოდვები.
მინდა ოცნება სინამდვილედ რომ ავიხდინო.
 შენი ალერსით, შენი ტრფობით მინდა გავბრუვდე, 
მინდა ჩემს გვერდით, ბედნიერი ქალი გიხილო,
 და ამიტომაც მოვალევვარ შენთან დავბრუნდე. 
რასაც მეტს ვფიქრობ, გული უფრო შენსკენ მოიწევს, 
შენს სიახლოვეს ვხეტიალობ როგორც სტუმარი, 
როცა შეგხვდები, უკვე ვიცი როგორ მოვიქცე, 
აღარ ვიდავებ, დამნაშავე ჩვენს შორს ვინ არი.
 მე დავბრუნდები ვარდობისთვის სისხამ ალიონს, 
შენს ნაფეხურებს, შენს ნაკვალევს ავედევნები, 
დავბრუნდები რომ სამუდამოდ მოვინანიო. 
სიყმაწვილეში ჩადენილი ყველა ცოდვები 
 მე დავბრუნდები!...

აღსარება...

„ხვალიდან მინდა შევიცვალო ცხოვრების წესი 
უნდა შევძლო და შევეგუო თავის სიმდაბლეს”...
დავიწყებ მარხვას, არ მივიღებ ხორცთან სადილს,
აღარც სიგარეტს გავაბოლებ დარდიან გულზე
გულში ჩავიკლავ, ყველა სურვილს და ყველა 
 წადილს,
აღარ ვიფიქრებ, ძველებურად ბრაზზე და შურზე.
ვივლი ლოცვებზე, ყოველი დილით დავანთებ 
 სანთელს
აღარ შევხედავ, ეშხიან ქალს მგზნებარე თვალით.
მოვიწყობ ოთახს, ჩამოვკიდებ კედელზე კანდელს,
ამოიშლება ჩემს ყოფიდან ღვინო და ქალი.
მოვხოხნი ცოტას, სხვასაც ერძოს ღვთიური ლუკმა 
მოვიშენიებ, მოვიმრავლებ ცხვარსა და ძროხას
მოვთოხნი მიწას, რომ არა სთქვან ვიცხოვრე 
 უქმად
შევეგუები სამარგლავში მუხლებით ხოხვას.
გასაცემს გავცემ რაც მექნება ოჯახში რამე
ფარჩები სნაცვლად ამოვიგებ ქვეშაგად ნაბადს
აღარასოდეს გადავკეტავ ურდულზე კარებს, 
ტანზე მოვისხავ ჭილის წნელით მოქსოვილ კაბას
მოვიბოდიშებ თუ კი ვინმეს ვატკინე გული,

თუ კი ვცდილობდი განმეცადა წუთის სიამე
თუ კი შევცდი და არ დაუგდე ჩემს მოძღვარს შური
უფლის მცნებები თავის დროზე არ ვაღიარე.
ერთ დღესაც როცა, სინანულის დადგება ჟამი, 
როცა სხეული, განშორებამ დაიწყებს სულთან
მაშინ მივხვდები რომ ცხოვრება ყოფილა ჩემში
და რომ ერთ წამშიც შეიძლება მეცხოვრა სუფთად.

ფიქრები ჭიეში

ჭიე ხევსურეთის ერთ–ერთი ულამაზესი სოფელი
იყო თავის დროზე ახლა დაცლილია.
ჭიშკართან ძაღლმა დამყეფა
ცელსა კვერავდა ჭიელი
ღმერთო ამ დღეს რა შემასწარ
მთას უბრუნდება მთიელი.
მიველ მშვიდობა უთხარი
მანაც ღიმილით მომმართა
ოჯახში მიმიპატიჟა
მთის ცივი წყალი მომართვა
ღმერთმა დაგლოცოს ხევსურო
ჭერ–ფუძის გადარჩენისთვის
ახალი სულის ჩამდგმელო
მიტოვებული კერისთვის.

ლამარა კიკილაშვილი – 85
85 წლისა შესრულდა ცნობილი ქართ-

ველი მწერალი და ჟურნალისტი ლამა-
რა ირაკლის ასული კიკილაშვილი. ამის 
გამო საქართველოს მწერალთა კავშირ-
მა იუბილარს მისალმება გაუგზავნა. მი-
სალმებაში ნათქვამია: 

ქალბატონ ლამარა! 
ჩვენო საყვარელო კოლეგავ! 
საქართველოს მწერალთა კავშირი, 

თქვენი მეგობარი ქართველი მწერლები 
პატივისცემით მოგესალმებიან ამაგდარ, 
მხცოვან შემოქმედს და გილოცავენ და-
ბადების 85-ე წლისთავს. 

თქვენი ცხოვრება, თქვენი მრავალწ-
ლიანი მოღვაწეობა ერთი მშვენიერი ნი-
მუშია იმისა, თუ როგორ უნდა ემსახურო 

ქართულ მწერლობასა და ხელოვნებას, ემსახურო ჩუმად, უპრეტენ-
ზიოდ, უანგაროდ, მუხლჩაუხრელად. 

ათწლეულები გაატარეთ საქართველოს რადიოსა და ტელევიზიაში 
და ეს წლები ქართული მწერლობის, თეატრის, კინოსა და სახვითი ხე-
ლოვნების ჯადოსნურ, თვალწარმტაც სამყაროში გაატარეთ. ამ სამ-
ყაროთი სულდგმულობდით, რადგანაც თქვენს თვალწინ იქმნებოდა 
ის შედევრები, რომლებიც ქართველი ერის სიამაყისა და სიხარულის 
საგანს წარმოადგენდა, თქვენც იმ სამყაროს ნაწილი იყავით და თქვე-
ნი მოკრძალებული წვლილიც შეგქონდათ ქართული ლიტერატურისა 
და ხელოვნების პოპულარიზაციაში. 

გალაკტიონ ტაბიძე, გიორგი ლეონიძე, კონსტანტინე გამსახურდია, 
სიმონ ჩიქოვანი, ლადო გუდიაშვილი, ელენე ახვლედიანი, ქეთევან მა-
ღალაშვილი, ვერიკო ანჯაფარიძე, ვასო გიძიაშვილი, ანა კალანდაძე, 
მურმან ლებანიძე, რეზო ინანიშვილი, აკაკი ბაქრაძე, თამაზ ჩხენკელი, 
ოთარ ჭილაძე, ვახუშტი კოტეტიშვილი, ეროსი მანჯგალაძე ქართული 
სულიერების ამ კორიფეებთან იყავით ყოველდღიური საქმიანობით 
დაკავშირებული და მათი მადლისა და მირონის თანაზიარობა გარგუ-
ნათ არსთაგამრიგემ. 

ყველას კარგად გვახსოვს პროგრამა „სახსოვარი’’, რომელიც 15 
წლის განმავლობაში გადიოდა რადიოსა და ტელეეთერში და ფაქტი-
ურად, XX საუკუნის სულიერი ცხოვრების მატიანეს წარმოადგენდა. 
ამ პროგრამით გადაცემული სიუჟეტები პორტრეტებს, დოკუმენტურ, 
ზეპირ მოთხრობებს წარმოადგენს იმ ადამიანებზე. ქართული მწერ-
ლობისა და ხელოვნების დიდებას რომ ქმნიდნენ. ყველა ამ მასალამ 
დღეს ქართული სულიერების „ოქროს ფონდში’’ დაიდო ბინა. 

გემოვნებიანი მთარგმნელი ბრძანდებით. ჩინებულად თარგმნეთ 
ვინსენტ ვან გოგის „წერილები’’, ანრი პერიუშის „პოლ გოგენი’’, „ტუ-
ლუზ ლოტრეკი’’, „მანე’’, „მონე’’.. 

გვახარებს, რომ თქვენი ღვაწლი სათანადოდ დაფასდა. მონიჭებული 
გაქვთ ნიკო ნიკოლაძის პრემია, ჟურნალისტთა საერთაშორისო ფონ-
დის პრიზი „ოქროს ფრთა’’, საქართველოს დამსახურებული ჟურნა-
ლისტის საპატიო წოდება. თქვენი საავტორო გადაცემა „სახსოვარი’’ 
საქართველოს სახელმწფო პრემიით აღინიშნა. 

ქალბატონო ლამარა!
კიდევ ერთხელ გულმხურვალედ გილოცავთ საიუბილეო თარიღს ღვაწ-

ლმოსილ შემოქმედს, დიდხანს სიცოცხლეს, ჯანმრთელობას და შემოქმე-
დებით გამარჯვებებს გისურვებთ. 

საქართველოს მწერალთა კავშირი 

თამარ ჩიჯავაძე - 85
85 წლისა შესრულდა თვალსაჩინო 

ქართველი მწერალი თამარ ფარნაოზის 
ასული ჩიჯავაძე. ამის გამო საქართვე-
ლოს მწერალთა კავშირმა იუბილარს 
მისალმება გაუგზავნა. მისალმებაში 
ნათქვამია:

ჩვენო ძვირფასო თანამოკალმევ!
საქართველოს მწერალთა კავშირი, 

თქვენი მეგობარი ქართველი მწერლე-
ბი დიდი სიყვარულით მოგესალმებიან 
მშვენიერ ბანოვანსა და ლიტერატორს 
და გილოცავენ დაბადების 85-ე წლის-
თავს.

დიახაც, რომ უმშვენიერესი ბანოვა-
ნი ბრძანდებით, ღირსეული შთამომა-
ვალი იმ დიდი ქართველი ქალბატო-
ნებისა, რომელთა სახელებსაც ღრმა 
პატივისცემით მოიხსენიებს სრულიად 
საქართველო.

თქვენს მიერ განვლილი ცხოვრები-
სეული და შემოქმედებითი გზა ერთი 
ღირსეული მაგალითია იმისა, თუ რო-
გორ უნდა ემსახუროს მწერალი სამ-
შობლოს, მშობელ ხალხს, როგორ უნდა 
უჩვენოს თანამოძმეთ სიკეთისა და 
სათნოების უებრო მაგალითები, რო-
გორ უნდა უბეროს სული სიყვარულს 
- კაცობრიობის არსებობის უმთავრეს 
გამართლებას.

თქვენი სამწერლო დებიუტი 1965 
წელს შედგა, როდესაც გამომცემლო-
ბა „ნაკადულში” ცალკე წიგნად გამო-
იცა ცნობილი რუსი მწერლის ვასილ 
აქსიონოვის მოთხრობის თქვენეული 
თარგმანი. მას შემდეგ ზუსტად ნახე-
ვარი საუკუნე გასულა, თქვენი დიდი 

სიხარულებითა და ტკივილებით სავსე, 
თქვენი კდემამოსილებითა და ერთგუ-
ლებით სავსე ორმოცდაათი წელი.

თქვენ ქართული მთარგმნელობითი 
სკოლის ერთ-ერთი ჩინებული წარმო-
მადგენელი ბრძანდებით. პაველ ბეჟი-
ნოვის „ბარიერი” და „განზომილებანი”, 
რასულ გამზატოვის „ჩემი დაღესტა-
ნი”, დანიელ გრანინის „მოვდივარ ელ-
ჭექზე”, ვალენტინ კატაევის „წყარო 
უკვდავებისა”, ბაგრატ შინქუბას „უკა-
ნასკნელი უბიხი”, „ჩანტა ჩამოვიდა”, 
„გაპობილი ქვა” - აი, იმ მწერალთა და 
ნაწარმოებთა არასრული სია, რომლე-
ბიც ქართული მწერლობის კუთვნილე-
ბა გახადეთ, რომლებსაც თქვენი მად-
ლიანი ხელი ატყვია.

ამავე დროს უნდა ითქვას, რომ ჩინე-
ბული პროზაიკოსი ბრძანდებით, რომ 
თქვენს მოთხრობებს მწერლის მახვი-
ლი თვალი, სიბრძნე ცხოვრებისეული 
გამოცდილება გამოარჩევს სხვათაგან. 
სწორედ თქვენს პროზაში აისახა ძალუ-
მად ბოროტებისა და სიმახინჯის ძლევის 
დაუოკებელი წყურვილი, თქვენი საოც-
რად პოეტური სული, სიკეთისა და სათ-
ნოების თქვენეული ინტერპრეტაცია.

უცილობლად ცალკე უნდა აღინიშ-
ნოს ერთი ამოსუნთქვით შექმნილი 
თქვენი წიგნი „შენ და მე”, რომელიც 
თქვენს ყველაზე დიდ სიყვარულს - 
მეუღლეს, ქართული პოეზიის მშვენე-
ბას, დიდ შოთა ნიშნიანიძეს მიუძღვე-
ნით. ეს წიგნი მკითხველს დააფიქრებს 
იმ მარადიულ ღირებულებებზე, რო-
მელმაც გააძლებინა ჩვენს საესავ სამ-
შობლოს საუკუნეების ლაბირინთებში 
და დღევანდლამდე მოიყვანა.

თქვენ, ქალბატონო თამარ, თქვენმა 
სიყვარულმა და ერთგულების ნიჭმა 
გადაატანინა შოთა ნიშნიანიძეს დიდი 
შეჭირვებანი, ჩამოაყალიბა დიდ შე-
მოქმედად. უფრო მეტიც, სიცოცხლის 
უკანასკნელ დღეებში თქვენი სიყვარუ-
ლი აძლებინებდა უკურნებელი სენით 
შეპყრობილ პოეტს.

ყველას გვახარებს, რომ თქვენი ორ-
მოცდაათწლიანი ნაყოფიერი მოღვაწე-
ობა ივანე მაჩაბლის სახელობის პრე-
მიით აღინიშნა.

ქალბატონო თამარ!
ყოველივე ამისათვის თქვენი კოლე-

გები მდაბლად გიხრიან თავს, გისურ-
ვებენ დიდხანს სიცოცხლეს, ჯანმრ-
თელობას და სანატრიონის სრულად 
სრულად აღსრულებას.

   საქართველოს მწერალთა კავშირი

დიდი ილია - ადამიანური  ცხოვრების არქიტექტორი
გიორგი მალაშხია 

(დასაწყისი წინა ნომერში)
ამასთან,  ადამიანები უნდა ფლობდ-

ნენ  დოვლათის გამოყენების მაღალ 
კულტურას, უნარს. მხოლოდ  მშრო-
მელთა, გამრჯელი, ყაირათიანი ადამი-
ანების საზოგადოება შეიძლება იყოს  
უზრუნველყოფილი და ბედნიერი: ,,ქვე-
ყანა იმისია, ვინც  ირჯება და ვინც  იცის 
წესი  გარჯისა, ვინც უფრო უფრთხილ-
დება ნაშრომს, ვინც იზოგავს ნაღვაწს. 
” ინიცატივა და აქტიურობა აძლევს 
შრომას  მაღალი ნაყოფის მოცემის ძა-
ლას.  ,,მარტო იგი შრომაა  ნაყოფიერი, 
რომლის  საძირკველი საკუთარი  თაოს-
ნობაა და ძალ-ღონე კიდევ საკუთარი 
მარჯვენა. ”

შრომის მიზანი, მართალია,  დოვლა-
თის (სიმდიდრის) შექმნა და ფლობაა, 
მაგრამ  ყოველივე ეს  უნდა ხდებოდეს  
ზნეობრივი ქცევის ფარგლებში. დოვ-
ლათი, სიმდიდრე აუცილებელ  ფასე-
ულობად, კეთილდღეობის ერთ-ერთ 
წყაროდ  წარმოგვიდგება, მაგრამ იმ 
პირობით, რომ მას თან არახლავს ადა-
მიანურობის მოთხოვნებიდან გადახრა.  
,,რა არის სიმდიდრე?  სიმდიდრე კარ-
გი რამაა.  მე მის წინააღმდეგ არაფერი 
მეთქმის... მაგრამ ის  მაინც არ არის სა-
ჭირო პირობა  ბედნიერებისა. უიმისოდ 
ბედნიერება კარგად გრძნობს თავს  და 
იგრძნობს  კიდეც, თუ  კი ჩვენ  ვიქ-
ნებით ისეთი ადამიანები, რომლებიც 
უპირველესად  ზნეობრივი მხარის და-
კამყოფილებას ესწრაფიან”. ცხადია, აქ 
მხედველობაშია ცალკეულ ადამიანთა  
ზედმეტი მისწრაფება  სიმდიდრისადმი.

საზოგადოების  ღირსეულ  წევრთა  
ცხოვრების ნაწილია  ქვეყნის, კაცობ-
რიობის სამსახური.  ,,კაცთა  საზოგა-
დოება  თავისის  სიმკვიდრისა, შეურ-
ყევლობისა და  არსებობისთვის ყოველ 
ცალკე  ადამიანისაგან ითხოვს იმოდენა  
სათნოებას, რომ ნაკლები  შეუძლებე-
ლიღაა კაცთა კრებულად  ცხოვრები-
სათვის.”   როგორც    ნ. ბარათაშვილიც  
გვამცნობს: ,, არც კაცი ვარგა, რომ 
ცოცხალი მკვდარსა ემსგავსოს, იყოს 
სოფელში და სოფლისთვის არა იზრუ-
ნოს”.საზოგადოების ღირსეულმა წევ-
რებმა  არ იციან რაა საკუთარ  თავში 
კარჩაკეტილობა, მათ არ სჭირდებათ 
დაძალება, ბრძანება საერთო საქმე-
ში მონაწილეობისთვის. ისინი მთელი  
ენერგიით, შესაძლებლობებით ჩარ-
თულნი არიან საერთო საქმეებში, არა-
ნაკლებ საკუთარისა. ეს მათ  ანიჭებს 
კმაყოფილებას, აღუძრავს ღირსების 
გრძნობას.  თავის უდიდეს მოვალეობად 
და საქმედ მიაჩნიათ საზოგადო საქმის 
სამსახური. მათთვის უცნობია მდაბლუ-
რი  მისწრაფებები დაუმსახურებელი 
სიმდიდრის, თანამდებობის, ჯილდოს, 
სახელისკენ. ,,თავისი და თავისი ქვეყ-
ნის სასარგებლო  სამსახური აროდეს 
დაპირისპირებია კაცობრიულს, არც 
კულტურითა, არც ზნეობით.”

დაუშვებელია ეროვნული ფასეულო-
ბების დაკარგვა. ,,სამი  ღვთაებრივი   
სუნჯე  დაგვრჩა  ჩვენ მამა-პაპათგან:  
მამული, ენა სარწმუნოება.  თუ მათ არ 
ვუპატრონეთ,  რა კაცები ვიქნებით, რა 
პასუხს გავცემთ შთამომავლბას.? ” 

მთელი საზოგადოების ცხოვრების 
მოდელში პიროვნების  აღნიშნულ თვი-
სებებს  გამსაზღვრელი ადგილი უჭი-
რავს.  ეს საერთო-სახალხო ცხოვრების 
საფუძველს ქმნის,  მას  აკეთილშობი-
ლებს და მიმზიდველს ხდის.

    ამასთან  ერთად,  ახლი, არსებულის-
გან განსხვავებული,  ცხოვრების  მნიშ-
ვნელოვანი კომპონენტებია  საზოგა-
დოებრივი ურთიერთობები და გარემო, 
ეკონომიკური მოწყობა და მექანიზმი, 
პოლიტიკური სისტემა. დიდი  ილიასე-
ული  იდეების  მოდელის საზოგადოება  
და მისი ცხოვრება  თავისუფალია   ყო-
ველგვარი ძალადობის, ადამიანებისა 

თუ  მათი  ჯგუფების, ხალხების   ჩაგ-
ვრისგან, აგრესიული, ექსპანიონისტუ-
რი მოქმედებებისგან. იგი მოწყობილია  
ადამიანების უფლებების  უპირობო 
დაცვის,  ხალხის  ნების, მოთხოვნილე-
ნების რეალიზაციის პრინციპებზე.,,,...
ლახვა სხვისი უფლებისა, მერე მისთა-
ნისა, რომელიც  ბუნებით მინიჭებული 
აქვს ყოველს ადამიანს, შეუწყნარებე-
ლია და  დაუზოგავად განსაკითხავი  
ყველგან და ყველასაგან. შენც იყავი  და 
მეც  მამყოფე, განა  ბუნებური  და სა-
მართლიანი სურვილი  არ არის?” 

      უზარმაზარი განსხვავება ადა-
მიანებს შორის, რაც დამყარებულია 
ქონებრივ და   ძალაუფლებით  უთა-
ნასწორობაზე, ისტორიის ,,ცოდვებს” 
მიეკუთვნება. ადამიანები ამ ზომით არ  
განსხვავდებიან არც ფიზიკური და არც 
ინტელექტუალური მონაცემებით.  ეს 
განსხვავება უნდა მოისპოს. ,,წარმატე-
ბისათვის, კეთილდღობისათვის საჭი-
როა, რომ  ყოველნი ძალნი ერთობისანი 
ერთად, ერთგვარად იყვნენ მიდრკილ-
ნი  და მიწვეულნი. თვით წარმატებაც, 
განვითარებაც  მაშინ არის  ჭეშმარიტი  
და ნაყოფიერი, როცა  ყველანი ერთ-
გვარად და ერთი სახით  გაჭირვების  
უღელს  ეწევიან და  თანასწორად ინა-
წილებენ უფლებასა და მოვალეობას. 
საცა ეს არ არის, მაშინ ერთის ამაღლე-
ბა, ერთის კეთილდღეობა მეორის გაღა-
რიბებაზედ არის ხოლმე დამოკიდებუ-
ლი. უთანასწორობა ერთმანეთს შორის, 
უჯრა–უჯრა  დაყოფის შედეგია. ვისაც 
კეთილი უნდა, ამ უჯრებს  კი არ უნდა 
წაუმატოს; რაც არის,  ისიც უნდა  და-
შალოს, დაარღვევინოს, ქარს მისცეს. ” 

      ეკონომიკურ ურთიერთობებში, 
როგორც ცნობილია, განმსაზღვრელია  
საკუთრება, თუ ვის ეკუთვნის წარმო-
ების  ფაქტორები, მ. შ.  წარმოების სა-
შუალებები.  ილია სავსებით ნათლად 
ეწინააღმდეგება ადამიანთა  გაუცხო-
ებას წარმოების  საშუალებებისგან.  გა-
საგებია, რომ ასეთი გაუცხოება ქმნის 
ერთი ადამიანის მეორისაგან მატერი-
ალურ და შემდეგ  სხვა ფორმით და-
მოკიდებულ მდგომარეობას. ამიტომ 
ნებისმიერი თავისუფალი  პიროვნება, 
სამუშაო ძალის ფლობასთან ერთად,  
უნდა იყოს  წარმოების საშუალების - 
დამოუკიდებლობის, თავისუფლების, 
დემოკრატიის  ეკონომიკური გარანტის  
მფლობელი (თანამფლობელი). უწინა-
რესად ეს ეხება წარმოების ისეთი  საშუ-
ალების საკუთრებას, როგორიცაა მიწა. 
თავიდან ,,თანასწორობა მიწის მფლო-
ბელობაში... დამკვიდრებული იყო,  მეტ-
ნაკლებობის ჩამოვარდნას გზა გადა-
ღობილი ჰქონდა;  მიწის მშრომელი და 
მისი მფლობელი ერთი და იგივე  კაცი 
იყო.”   ამ მსჯელობიდან ის აზრი გამომ-
დინარეობს, რომ  საკუთრების,  საარსე-
ბო შემოსავლების წყაროს  გარანტიის  
გარეშე პიროვნების   რეალური  თავი-
სუფლება და  დამოუკიდებლობა  ფორ-
მალური ან სანახევრო იქნება. 

       დიდი   ილია   ამას  შესანიშნავად  
ხვდებოდა. ამასთან, კერძო საკუთრე-
ბის უფლება არ ნიშნავს  მის განუზო-
მელ თავმოყრას ცალკეული პირების 
ხელში, რაც საზოგადოებას მრავალ 
წინააღდეგობაში ხვევს, ამკვიდრებს 
უსამართლობას, ადამიანთა მეტისმეტ 
ქონებრივ  უთანასწორობას,  იწვევს 
საზოგადოების  დაქსაქსულობას და 
სხვა.     პრაქტიკაში ეს ნათლად ჩანს 
მიწის მაგალითზე.  ,,ზღვარდაუდე-
ბელმა  უფლებამ საკუთრების პირადის 
ელემენტისამ  თავი მოუყარა მამულებს  
კერძო პირთა ხელში  ცალ–ცალკე, გა-
ნაშორა  მუშა ხელი სამოქმედო საგანს  
– მიწასა, განაცალკევა მუშა და სამუ-
შაო საგანი.”   ილია არ ემხრობოდა ასეთ 
მდგომარეობას, ფაქტობრივად  საკუთ-
რების დემოკრატიზაციის  მომხრე იყო,   
საკუთრების პლურალიზმს  უჭერდა 
მხარს, რაც  შეიძლება იყოს ნამდვილი 
თავისუფალი საზოგადოების ეკონო-

მიკური (მატერიალური) საფუძველი. 
იგი ბუნებრივად  მიჩნევს  საამხანაგო 
- კორპორაციულ (თანამფლობელობით) 
და  სათემო საკუთრებას, გაუმათლებ-
ლად მიაჩნია, რომ საამხანაგო-კორპო-
რაციული საკუთრების სისტემა ,,აღვი-
რახსნილმა კერძოებრივმა საკუთრებამ 
დასძლია...”   საკომლო–გლეხურ მეურ-
ნეობასთან ერთად, სოფლად ილია 
საჭიროდ თვლიდა კოოპერაციული 
(ჯგუფური)  მსხვილი მეურნეობის არ-
სებობას საკუთრების შესაბამისი ფორ-
მით. ცხოვრებამ დაადასტურა, რომ 
ეს  ფორმები  თანამედოვე  აგრარული 
ეკონომიკის  შესატყვისია.  ამასთან, 
საკუთრების დემოკრატიზაცია,  მისი   
საზოგადოების ინტერესების შესატყ-
ვისი მრავალფორმიანობის არსებობა 
გარდაუვალია მომავალი   ჰუმანური   
საზოგადოების ყველა სფეროში.  ეს 
აუცილებელია სოციალური სამართ-
ლიანობისთვის და ადამიანთა რეალური 
თავისუფლებისა და უფლებების გარან-
ტიისთვის, ნამდვილი     დემოკრატიის  
დამკვიდრებისთვის. ასევე ეს ეფექტი-
ანი ეკონომიკის არსებობის პირობაცაა. 
რალური თავისუფლება და დემოკრა-
ტია  ექვემდებარება  სამრთლიანობის 
- ზედმეტი უთანასწორობის, სხვისი 
კუთვნილის მითვისების გამორიცხვის 
პრინციპს. საკუთრების პლურალიზმის 
ბუნებრივი აუცილებლობა თვით საზო-
გადოების  სტრუქტურაში ძევს - სათე-
მო (ჯგუფური), კორპორაციული (თა-
ნამფლობელობითი) და სახელმწიფო 
საკუთრების ძალადობის გარეშე  არ-
სებობის  კანონზომიერებას ცხოვრება 
კარნახობს.  ,,საკუთრებას ორი ნაწილი 
შეადგენს: ერთი - პირადი, მეორე - სა-
ზოგადო, რადგანაც  იგი არსებობს არა 
მარტო ცალკე კაცის სარგებლობისთ-
ვის, რომ ნაამაგრი მისი შრომისა მას-
ვე მოახმაროს, არამედ საზოგადოების 
სარგებლობისთვისაც, რომ შესაძლოდ 
და  დღეგრძელად ქნას  არსებობა თვით 
საზოგადოებისა. ერთიცა და მეორე 
ნაწილიც  ცოტად თუ ბევრად თავის 
საბუთსა პოულობს  იმაში, რომ  თვით 
ადამიანიც   ორ მხარეს წარმოადგენს.” 

      სავსებით ცხადია, რომ ადამიანი 
თავისი არსებით ორ მხარეს განასა-
ხიერებს - კერძოსა (პირადსა) და სა-
ზოგადოებრივს.  ამიტომაც  მას შესა-
ბამის გარემოში უწევს ცხოვრება და  
საქმიანობა. ჰუმანური  საზოგადოების  
დოვლათის განკარგვა შეიძლება ემყა-
რებოდეს  პირადი და  საერთო-საზოგა-
დოებრივი  ინტერესების,  ყველასა და 
თითოეულის კეთილდღეობის  უზრუნ-
ველყოფას, საერთო პასუხისმგებლო-
ბას ეკონომიკურ  პროცესებსა და მისი 
შედეგებზე. ასეთი მდგომარეობა თავი-
დან გვაცილებს  ცალკეულ ადამიანთა  
ზედმეტ  დატვირთვას, დაძაბულობასა 
და პასუხისმგებლობას,  როგორც უკვე 
ითქვა, ქმნის დემოკრატიის, ადამიანთა  
დამოუკიდებლობის, თავისუფლების 
ეკონომიკურ დასაყრ-დენს,რის  შედე-
გად  მათ შეეძლებათ საკუთარი ნების  
შეუფერხებლად გამოხატვა, სხვისი 
კარნახით მოქმედებისგან, სხვაზე და-
მოკიდებულებისგან თავის დახსნა.  
სანამ ადამიანი არ გახდება ეკონომი-
კურად და სოციალურად რეალურად 
დამოუკიდებელი, სანამ იქნება  სხვისი   
(მათ შორის დამქირავებლების) განკარ-
გულებებით და კარნახით  მოქმედი სუ-
ბიექტი,  მისი  ნამდვილი თავისუფლება, 
დემოკრატიული უფლებები  არ სეიძლე-
ბა შეკვეცილი არ იყოს.. 

    ეკონომიკური ცხოვრება წარიმარ-
თება  მისი შინაგანი თვითრეგულირე-
ბის მექანიზმისა  და საზოგადოების 
ნების საფუძველზე ჩამოყალიბებული 
პრინციპებისა და კანონების მიხედვით.  
,,ცხოვრება თვითრჯულია იგი არ გა-
მოიჭრება ხოლმე კაცისაგან გამოჭრილ 
რიკრიკაზედ.”  ამდენად აუცილებელია  
ამ ორი  მხარის შერწყმა, ურთიერთ-
კავშირში მოქმედება, რომ ცხოვრებამ 

მიიღოს  საზოგადოების ინტერესების 
შესაბამისი ხასიათი. ამასთან, სათანა-
დო  ორგანიზაციული ფორმების, ეკო-
ნომიკური აქტივობის, მეურნეობრივი 
მექანიზმის, მეურნეობრიობის უნარის,  
მეცნიერებისა და გამოცდილების გა-
მოყენების გარეშე განვითარებული 
ეკონომიკა ვერ  შეიქმნება, რაც გინ-
და  ხელსაყრელი ბუნებრივი პირობები 
არ არსებობდეს. ამიტომ  სათანადო   
პროგრესული მეურნეობრივი სისტემის  
შექმნას  განსაკუთრებული ყურადღება 
უნდა  მიქცეს. ,,...რაც  უნდა სიმდიდ-
რით  იყოს მორთული  ქვეყანა,  მაინც 
ხალხის  კეთილდღეობას  სხვა მხრითაც  
ხელშეწყობა სდომებია: კაცთა შორის  
კეთილად   დადგენილი  და ცხადად გან-
საზღვრული ურთირთშორისი  უფლება 
და მოვალეობა” .  ,,თავიდათავი  ქვეყ-
ნის  გაღონიერებისთვის  მათგან ნა-
წარმოებნი არიან, იმიტომ, რომ  მარტო 
ესენი  ქმნიან  მას, რასაც  საპოლიტიკო 
ეკონომია  ქვეყნის სიმდიდრეს  ეძახის. ” 

ცხოვრების სასურველი პირობების-
თვის უმნიშვნელოვანესია  საზოგადო-
ების   მართვის (პოლიტიკური)   სის-
ტემა, ხალხის ნების  გამოხატვა და 
რეალიზაცია ამ სისტემის მეშვეობით. 

      
საზოგადოებრივი  პროცესები, საერ-

თო საქმეების  მართვა   ახალი ადამი-
ანური  ცხოვრების  პირობებში  სრუ-
ლად იქნება დამყარებული ხალხის 
ნებასა და გადაწყვეტილებებზე, მათ 
განხორციელებაზე, აქ ყოველ ადამიანს 
აქვს უფლება და ევალება აქტიურად და 
რეალურად მონაწილეობდეს  ქვეყნის, 
მისი განაყოფების მართვის პროცესებ-
ში. ეს არაფორმალური, ნაწილობრივი, 
არამედ სისხლსავსე, მთლიანობითი, რე-
ალური პროცესია, როცა გადაწყვეტი-
ლებების მიიღება კონსესუსის საფუძ-
ველზე, არ არსებობს უმრავლესობის 
ან ძლიერი უმცირესობის ტირანია, ქო-
ნებრივი  ან სხვა ძალადობრივი ფაქტო-
რის ზეგავლენა, ხელისუფლებაში ხალ-
ხის  მონაწლეობის, აქტიურად ჩართვის 
სრული  შესაძლებლობა არსებობს, არა 
აქვს ადგილი არანაირ დიქტატს,  მართ-
ვის  სახელმწიფო და საზოგადოებრივი 
სისტემები  შერწყმულია: ,,...საცა  მთავ-
რობას ხელთ უპყრია მარტო  სახელმ-
წიფო საჭიროების საქმენი,  ყოველივე  
სხვა   კი საზოგადოებას  დაუსაკუთ-
რებია. მერე ისე, რომ  ადგილობრივნი 
საქმენი აქვს  ხელშეუხლებლად  მინდო-
ბილნი...”  სწორედ  რეალური დემოკრა-
ტიის ადეკვატურია ის სისტემა, როცა 
სახელმწიფოს ყველა საფეხურზე - ძი-
რეულზე  (სოფელი, რაიონი), შუალე-
დურზე  (მხარე, რეგიონი, დარგი) და 
უმაღლესზე  (ქვეყანა),  ცხოვრების რე-
გულაციები   აგებულია ძალაუფლების 
სამართლიანი განაწილებისა და თვით-
მმარ–თველობის პრინციპებზე,  ანუ  
მოქმედებს გარე ძალების, ცალკეულ  
პიროვნებათა  ამბიციური დირექტივე-
ბის, ვოლუნტარიზმის   გარეშე, ადა-
მიანთა ჯგუფებისა   თუ  ხალხის  ნების, 
ინტერესების  შესაბამისად.  ქვეყნის 
ყველა რგოლის  ურთიერთობა დამ-
ყარებულია, ურთიერთსარგებლობის, 
ურთიერთდახმარების საწყისებზე, გა-
მორიცხავს  აგრესიულობას და  ექსპან-
სიონიზმს. განსაკუთრებულ რეალურ 
როლს ასრულებენ საზოგადოებრივი, 
სამოქალაქო    ორგანიზაციები.

       ამგვარად წარმოგვიდგება ახა-
ლი ადამიანური ცხოვრების მოდელის 
განზოგადებული კონტურები  ილიას 
იდეების საფუძველზე. უთუოდ დამე-
თანხმება ყველა, ვინც  საქმეში ჩახედუ-
ლია, რომ  ილიას ეს იდეები  გზის  მანა-
თობელ  შუქურად გამოადგება   ახალი, 
ადამიანური, ნამდვილი ბედნიერი  
ცხოვრების   მშენებლობის   ნებისმიერ  
თანამონაწილეს, იქნება ის მესაჭის თუ  
რიგითი   სტატუსით.    საჭირო მხოლოდ 
ისაა, რომ   გავაცნობიროთ ისინი  და გა-
მოვიყენოთ  მოქმედებისთვის. 

***
11 დეკემბერს მოზარდ მაყურებელთა 

თეატრში რევაზ მიშველაძის ნოველე-
ბის მიხედვით შექმნილი ერთმოქმედე-
ბიანი დრამის „არ დამივიწყო” პრემიერა 
შედგა.  დამდგმელი რეჟისორი დიმიტ-
რი ხვთისიაშვილი გახლავთ, მხატვა-
რი - ნინო ჩიტაიშვილი, მუსიკალური 
გამფორმებელი - ალექსანდრა ლორთ-
ქიფანიძე, ქორეოგრაფი - ანანო სამსო-
ნაძე, რეჟისორის თანაშემწე - ნატალია 
არველაძე. როლებს ასრულებენ მსახი-
ობები: პავლე ნოზაძე, ვახტანგ ნოზაძე, 
ნუგზარ ყურაშვილი, შალვა ანთელავა, 
ნინო ლეჟავა, ქეთევან ქიტიაშვილი, ნა-
ირა გელაძე, ირაკლი ხვთიასიაშვილი.

პრემიერიის დაწყებამდე დამსწრე სა-
ზოგადოებას სიტყვით მიმართა დიმიტრი 
ხვთისიაშვილმა. პრემიერა მაყურებელ-

მა გულთბილად მიიღო და ხანგრძლივი 
ოვაციებით დააჯილდოვა რეჟისორი და 
სპექტაკლში დაკავებული მსახიობები.  

*** 
14 დეკემბერს მწერლის სახლში სა-

ქართველოს მწერალთა კავშირის ორ-
განიზებითა და საქართველოს უნი-
ვერსიტეტთან არსებული კლუბის 

„ხელოვნების სივრცის" დახმარებით 
ივეტა პავლიაშვილ-დოხნაძის შემოქმე-
დებითი საღამო  გაიმართა. აღნიშნულ 
ღონისძიებაზე ქალბატონ ივეტას მიენი-
ჭა მარიკა ბარათაშვილის სახელობის 
პრემია ბოლო წლებში გამოქვეყნებული 
პროზაული და პოეტური ნაწარმოებე-
ბისათვის, რომელიც მას საქართველოს 

მწერალთა კავშირის თანათავმჯდომა-
რემ  ბაღათერ არაბულმა გადასცა. ღო-
ნისძიება მიჰყავდათ „ხელოვნების სივრ-
ცის" დამფუძნებელ ელენე დოხნაძეს და 
ამავე კლუბის წევრ კახი მაჭავარიანს. 
აღსანიშნავია, რომ საღამოზე კლუბის 
წევრებმა მარიამ ქარცივაძემ, თაკო 
გუნდაძემ, რუსუდან შონიამ, ეთერ ფე-
რაძემ და ნინიკო ჭუმბურიძემ გაალა-
მაზეს და მრავალფეროვნება შემატეს 
საღამოს ქალბატონი ივეტას ლექსების 
იმპროვიზაციით. სიტყვით გამოვიდ-
ნენ საქართველოს მწერალთა კავშირის 
თავმჯდომარე რევაზ მიშველაძე, ბაღა-
თერ არაბული, სოსო სიგუა, ბადრი ქუ-
თათელაძე, მანანა გორგიშვილი, ეთერ 
ზარიძე, ზოია ვაშაკიძე, იამზე არველა-
ძე, გურამ ჭავჭანიძე, თამაზ ხუნაშვი-
ლი... 

დასასრულს ივეტა პავლიაშვილმა მად-
ლობა გადაუხადა დამსწრე საზოგადო-
ებას და ლექსები წაიკითხა.

***    

17 დეკემბერს მწერლის სახლში ახალ-
გაზრდა მწერლის იროდი ასანაშვილის 
ორტომეულის „მომავლის რწმენით” 
პრეზენტაცია გაიმართა, რომელიც გახ-
სნა მწერალთა კავშირის თავმჯდომა-
რემ რევაზ მიშველაძემ. მან მიულოცა 
იროდის ახალი წიგნების გამოსვლა და 

მომავალი წარმატებები უსურვა. სიტყ-
ვით გამოვიდნენ სოსო სიგუა, ნოდარ 
კობერიძე,საბურთალოს გამგებელი 
ბექა მიქაუტაძე, მთაწმინდის გამგებელი 
გელა არჩვაძე, სამგორის გამგებელი მა-
მუკა ჩოქური, ისნის გამგებელი ვახტანგ 
ქიზიყურაშვილი, წალენჯიხის საკრებუ-
ლოდან უჩა მოლაშხია, მათე ღვინჯილია, 
ქვემო ქართლიდან პაატა გოგშელიძე, 
პედაგოგი, 51-ე სკოლის ყოფილი დი-
რექტორი ინეზა იამანიძე... გამომსვლე-
ლებმა მიულოცეს იროდი ასანაშვილს 
ორტომეულის გამოსვლა და შემდგომი 
წარმატებები უსურვეს. 

დასასრულს, იროდი ასანაშვილმა 
მადლობა გადაუხადა დამსწრე საზოგა-
დოებას და ორტომეულის სპონსორებს: 
„ჰიუნდაი საქართველოს’’, სამშენებლო 
კომპანია „ანაგის’’, თეიმურაზ გაფრინ-
დაშვილს, ავთანდილ ლომთაძეს... და წა-
იკითხა საკუთარი ლექსები.

მურმან ჯგუბურია
„ქუთაისში ვარ...”

რევაზ მიშველაძეს

შენ კვლავ ქუთაისს არ ეშვები, 
 როგორც წესია,
რადგან იგია სახლი შენი და ეკლესია.
აქა ხარ ახლა, მაგრამ ფიქრით 
 მაინც შინა ხარ,
რადგან აქ ვეღარ დაინახავ, 
 რაც იქ გინახავს,
რიონისპირას გაატარე სადაც 
 ცხოვრება.
თუმცა წარსულზე დარდი მოჰგავს 
 გამოთხოვებას,
რადგან დღეის – დღე არის 
 სწორედ მუდამ მთავარი,
ვთქვათ, რა ვიღონოთ, რომ 
 ვიპოვოთ გამოსავალი.
და უმთავრესზე უმთავრესი – 
 ხვალ რა ვიქნებით.
იგი, რაც იყო, წაკითხული არის 
 წიგნები.
ხვალის წაკითხვა რთული არის, 
 რაც თავად იცი,
როგორც რთულია წაკითხვა 
 და ცოდნა იმისი,
რად გენატრება, ვთქვათ, თბილისში  

 შენ ქუთაისი,
როს ქუთაისში გენატრება მუდამ 
 თბილისი.

2
რომ წაიკითხე,  რაც დავწერე, 
 ასე მითხარი:
„თითქო ზუსტია ლექსი შენი, 
 ესე ვითარი,
მაგრამ მესიტყვე ყველგანაა, 
 ჩემო ჯიმაგე,

უფრო იქ არის, სადაც უფრო
  მეტად ვივარგებთ,
გამოვადგებით სადაც მამულს 
 მეტად უფრორე,
ენას, ცხადია, რითაც მკითხველს  

 გულს მოვუფონებთ, 
და მესამე წევრს სამებისა, 
 სარწმუნოების,
სწორი გავუჭრათ რათა დარი 
 ამა დროების,
მესიტყვე მუდამ ყველგანაა, 
 როცა ცაშია,
როცა გზაშია, იგულისხმება, 
 როცა სახლშია,
როდესაც უზის ის მაგიდას 
 ჩაფიქრებული,
და თავის იქით, სხვა საშველი 
 აღარ ეგულვის,
იყო დროება, როს მესიტყვე იყო 
 მხედარი,
გამორჩეული, როგორც მუხა, 
 შორს გამხედავი.
აქ ვიგულისხმოთ, უწინარეს, 
 უნდა, დავითი.
როგორც მესიტყვე და მხედარი 
 და მაგალითი,
შეჰკრა რომელმაც დაქსაქსული  

 ამერ–იმერი,
და ჩემს სათქმელთან მე 
 კიდევაც მგონი მოვედი,
მოვედი, რომ ვთქვათ, უფრო 
 სადად და გასაგებად,
რაც შეიძლება გამოგვადგეს 
 აქ გასაღებად, –
რად მენატრება მე თბილისში 
 კვლავ ქუთაისი,
როს ქუთაისში მენატრება 
 მუდამ თბილისი,
ჩამოტანილი დავითის ხმლით ციდან აისი,
გამშვენებული ქრისტიანი ენის 
 თილისმით.

2015 წ. სექტემბერი

ჯემალ აბზიანიძე
ქართველი კლასიკოსების ვაიკრიტიკო-
სებს, ნაცმოძრაობის გაქუცულ პოლიტი-
კანებს: დარჩიაშვილს, ნოდიას, და სხვებს!

ასე როგორ დაქუცმაცდით ეს „ნაცები”,
რომ  არ შეგრჩათ ჭკუის ციცქნა ნამცეცები,
საქართველომ ხომ გაგზარდათ თქვენ 
„კაცები”,
მაშ საიდან ქვეწარმავლის საცეცები.

გველხოკერა კანს რომ იცვლის,
მაინც გველად რჩება იგი,
სანამ გინდათ ერი გესლოთ?
მალე მოვა თქვენი რიგიც.

ეს ბურძგლა დარჩიაშვილი,
მაჩვის ბელს რომ უგავს სახე,
კლასიკოსებს რომ გვიგინებს,
კამეჩების უნდა სახრე!

„ტექსტების მამას”, ნოდიას,
რომანი ტექსტი გონია,
„მწერალ” ერეკლეს ბოდვები,
ნაწარმოები გონია.

მწერლების დიად წიგნებზე,
იზრდება ერი – ბერია,
იქ „საიდუმლო სირობას”,
ვერ ნახავთ არსად სწერია.

ეკლესიები, ძეგლები,
დალეწეთ ქვებად აქციეთ,
ახლა მწერლებსაც მიდექით,
სალაყბოდ გადააქციეთ.

თქვე ქვეყნის ნაკაცარებო,
ჩვენი მომავლის მტრები ხართ,
ქართული სულის მკრეხელნო,
ხალხში რა პირით დადიხართ.

თქვენამდე ავი სულები,
ქართველებს ადრეც ჰყოლიათ,
მაგრამ მათსავე სიბილწეს,
მალევე გადაჰყოლიან.

გამოგრჩენიათ ქათმებო,
შოთა, ვაჟა და ხანძთელი...
მცხეთაში მუდამ ინთება,
თქვენგან ჩამქრალი სანთელი.

ეთერ აფაქიძე
ეს არის ჩვენი 
დღევანდელობა 
ზოგს ეს ცხოვრება 
არ უღირს ჩალად, 
ზოგი კი უღელს 
მიათრევს ძალად, 
ზოგს არც შია და 
არცა სწყურია, 
ზოგი სულ 
ბედის უმადურია; 
ზოგი ჭამა-სმა, 
ქეიფით ტკბება, 
ზოგი შიმშილით 
ქუჩაში კვდება,
ზოგია უთვლელ 
ქონების შემძლე, 
ზოგიც ლუკმა-პურს 
ნაგავში ეძებს; 
ყველა თავის წინ 
მდგარ ჯამს ჩაჰყურებს, 
ხალხისთვის არვინ 
იბერტყავს ყურებს, 
ზოგი კრავია, 
ზოგს სურს მგელობა - 
ეს არის ჩვენი დღევანდელობა... 
წუთისოფელი მაინც გრძელდება, 
კიდეც ღამდება, 
კიდეც თენდება, 
რა სირცხვილია, 
რა სირცხვილია - 
ზეციდან ცრემლებს 
გვაყრის ილია.

საქართველოს მწერალთა კავშირში

შენიშვნა

„მწერლის გაზეთის’’ წინა მე-10 ნომერში სარედაქციო კოლეგიისგან დამო-
უკიდებელი ტექნიკური მიზეზების გამო პოეტ  ვაჟა ეგრისელის  ლექსები 
დაიბეჭდა ავტორის გვარ-სახელის მითითების გარეშე. 


